
 

 

 

 

 
 

 

ᓄᓇᕗᑦ   ᑲᓇᑕᒥ 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

 

 

ᐱᖓᔪᐊᓐᓂᒃ ᑲᑎᒪᓂᖅ ᑎᓴᒪᖓᓐᓂᒃ ᒪᓕᒐᓕᐅᖅᑏᑦ 
 

 

 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᐅᑕᐅᒋᐊᓐᖓᖅᑐᑦ 

ᐃᖃᓗᐃᑦ 
 

 

ᐅᖃᖅᑎ: ᐊᖓᔪᖅᑳᖅ ᔪᐊᔾ ᖁᓚᐅᑦ, ᒪᓕᒐᓕᐅᖅᑎ



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᔪᐊᔾ ᖁᓚᐅᑦ 

(ᐊᒥᑦᑐᖅ) 

ᐊᐅᓚᑦᑎᔩᑦ 

ᐊᓪᓚᑦᑎ  

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ  
 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᑑᓂ ᐋᖁᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐹᑎ ᐊᕐᓇᒃᑲᖅ 

(ᐃᖃᓗᐃᑦ-ᓂᐊᖁᓐᖒ) 

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ 

(ᐃᖃᓗᐃᑦ-ᒪᓂᕋᔭᒃ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 

ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ 

ᑲᒪᒋᔭᓕᒃ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ 

 

ᔫ ᐃᓄᒃ 

(ᑐᓄᓂᖅ)  

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑕᐃᓐᓇᐃᑦ ᑲᑎᒪᔨᖏᓐᓄᑦ 

 

ᐊᖓᔪᖅᑳᖅ ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

 

ᑕᐃᕕᑦ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

 

ᐸᐅᓗᓯ ᕿᔪᒃᑖᖅ 

(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᔪᐊᔾ ᖁᒃᓱᒃ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ; 

ᒥᓂᔅᑕ ᑲᒪᒋᔭᓕᒃ ᓄᓇᕗᒥ 

ᐃᓪᓗᓕᕆᔨᕐᔪᐊᒃᑯᓐᓂᑦ 

 

ᓯᑏᕝ ᒪᑉᓴᓚᒃ 

(ᐊᐃᕕᓕᒃ) 

 

ᐊᖓᔪᖅᑳᖅ ᔮᓂ ᒪᐃᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᓕᒃ 

ᖁᓪᓕᒃ ᐃᑯᒻᒪᖅᑯᑎᓕᕆᔨᒃᑯᓐᓂᑦ 

 

ᓯᒥᐅᓂ ᒥᑭᓐᖑᐊᖅ 

(ᖃᒪᓂᑦᑐᐊᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐹᓪ ᐅᑲᓕᖅ 

(ᐃᖃᓗᐃᑦ-ᓯᓈ) 

 

ᐊᖓᔪᖅᑳᖅ ᑮᑦ ᐲᑕᓴᓐ 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᑮᓇᐅᔭᓕᕆᔨᒃᑯᓐᓂᑦ, ᐃᒃᓯᕙᐅᑕᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᖦᑕ ᑲᒪᒋᔭᓕᒃ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᐃᒥᓕᐊᓄ ᕿᓐᖑᖅ 

(ᓇᑦᑎᓕᒃ) 

 

ᐊᖓᔪᖅᑳᖅ ᐹᓪ ᖁᐊᓴ 

(ᐊᒡᒍ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 

ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᕗᑦ ᓯᓚᑦᑐᖅᓴᕐᕕᒻᒥ 

 

ᐋᓚᓐ ᕋᒻᐴᑦ 

 (ᑕᓯᐅᔭᕐᔪᐊᖅ) 

 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᓂᒋᐊ) 

 

ᑖᒻ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

ᐊᖓᔪᖅᑳᖅ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᒥᓂᔅᑕ ᓄᓇᓕᓐᓄᑦ ᒐᕙᒪᒃᑯᓐᓄᓗ 

ᐱᔨᑦᑎᕋᖅᑎᒃᑯᓐᓂᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᐊᕙᑎᓕᕆᓂᕐᒧᑦ 

 

ᐊᐃᓴᑭ ᓲᔪᖅ 

(ᖁᑦᑎᒃᑐᖅ) 

 

ᓯᕗᓕᖅᑎ ᐲᑕ ᑕᑉᑐᓇ 

(ᖁᕐᓗᖅᑑᖅ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 

ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᓕᒃ 

ᓄᓇᑖᖅᐸᓕᐊᔪᓕᕆᓂᕐᒥᒃ 



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᒪᓕᒐᒃᓴᐃᑦ 

ᐃᖃᓗᐃᑦ, ᓄᓇᕗᑦ 

ᕿᑎᖅᑰ, ᔫᓂ 1, 2017 

 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᑑᓂ ᐋᖁᐊᖅ, ᐹᑎ ᐊᕐᓇᒃᑲᖅ, ᐊᖓᔪᖅᑳᖅ ᒫᓂᑲ 

ᐃᐊᓪ-ᑲᓇᔪᖅ, ᔫ ᐃᓄᒃ, ᐊᖓᔪᖅᑳᖅ ᔪᐊᔾ ᕼᐃᒃᔅ, 

ᑕᐃᕕᑦ ᔪᐊᓇᓯ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ 

ᔪᐊᔾ ᖁᒃᓱᒃ, ᓯᑏᕝ ᒪᑉᓴᓚᒃ, ᐊᖓᔪᖅᑳᖅ ᔮᓂ ᒪᐃᒃ, 

ᓯᒥᐅᓂ ᒥᑭᓐᖑᐊᖅ, ᐊᖓᔪᖅᑳᖅ ᑮᑦ ᐲᑕᓴᓐ, 

ᐊᖓᔪᖅᑳᖅ ᐹᓪ ᖁᐊᓴ, ᐅᖃᖅᑎ ᔪᐊᔾ ᖁᓚᐅᑦ, 

ᐋᓕᒃᓵᓐᑐ ᓴᒻᒧᖅᑐᖅ, ᑖᒻ ᓴᒻᒧᖅᑐᖅ, ᐊᖓᔪᖅᑳᖅ ᔫ 

ᓴᕕᑲᑖᖅ, ᐊᐃᓴᑭ ᓲᔪᖅ, ᓯᕗᓕᖅᑎ ᐲᑕ ᑕᑉᑐᓇ. 

 

>>ᑲᑎᒪᓯᒋᐊᖅᑐᑦ 13:32ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᔪᐊᔾ ᖁᓚᐅᑦ): ᒥᔅᑐ ᑖᒻ 

ᓴᒻᒧᖅᑐᖅ, ᑐᒃᓯᐊᕐᓂᒃᑯᑦ ᐅᒃᑯᐃᕈᓐᓇᖅᐱᐅᒃ?  

 

>>ᑐᒃᓯᐊᕐᓂᖅ 

 

ᐅᖃᖅᑎ: ᖁᔭᓐᓇᒦᒃ. ᐅᓐᓄᒃᓴᒃᑯᑦ, 

ᓄᓇᕗᒻᒥᐅᑕᐅᖃᑎᒃᑲ, ᒪᓕᒐᓕᐅᖅᑏᑦ, ᒥᓂᔅᑕᐃᑦ, 

ᓯᕗᓕᖅᑏ ᐊᒻᒪᓗ ᐳᓛᖅᓯᒪᔪᑦ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦᑎ.  

 

2. ᒥᓂᔅᑕᐃᑦ ᐅᖃᐅᓯᖏᑦ. ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑕ, ᒥᔅ ᒫᓂᑲ 

ᐃᐊᓪ−ᑲᓇᔪᖅ.  

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 302 - 4(3): ᐃᖃᓗᓐᓂ 

ᖃᖓᑕᓲᖃᕐᕕᓕᐅᕐᓂᖅ (ᐃᐊᓪ−ᑲᓇᔪᖅ) 

 

ᐊᖓᔪᖅᑳᖅ ᒫᓂᑲ ᐃᐊᓪ−ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᑐᓐᖓᓱᒋᑦᓯ, ᓄᓇᕗᒻᒥᐅᑦ. 

ᑐᓐᖓᓱᑎᑦᑎᒍᒪᓪᓗᖓᓗ ᑖᑦᓱᒥᖓ ᐅᓪᓗᒥ  

ᓇᖏᖅᓯᔾᔪᑎᒋᔭᕐᓂᒃ ᑕᕝᕙᓂ ᐃᓪᓘᑉ ᐃᓗᐊᓂ. 

ᓇᓗᓇᐃᕆᔪᒪᓪᓗᖓ ᐃᖃᓗᐃᑦ ᒥᑦᑕᕐᕕᑦᓴᖓᑕ 

ᐱᕙᓪᓕᐊᓂᖓᓂᑦ.  

 

ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ ᖃᐅᔨᒪᔪᐃᑦ 

ᑖᑦᓱᒥᖓ ᐱᔭᕇᖅᐸᓪᓕᐊᓂᖓᓂᑦ, ᓯᓚᑕᓂᒃ 

ᐊᕐᕌᒍᓂᑦ ᓴᓇᔭᐅᕙᓪᓕᐊᖏᓐᓇᓕᖅᑎᓪᓗᒍ ᐊᑭᓂᓗ 

ᐊᕐᕌᒍᓂᑦ ᐸᕐᓇᐅᑎᐅᓚᐅᖅᓯᒪᓪᓗᓂ 

ᑐᑦᓯᕌᕆᔭᐅᓚᐅᖅᓯᒪᓪᓗᓂᓗ.  

 

ᑕᒪᓐᓇ ᐊᐅᓚᓂᕆᔭᖓ ᑕᐃᒪ ᓄᑖᒥᒃ ᑕᕝᕗᖓ 

ᒥᑦᑕᕐᕕᑦᓴᒧᑦ ᐱᒋᐊᖅᐸᓪᓕᐊᓕᕋᑦᑕ ᐊᐅᒎᓯ 9, 

ᑕᕝᕙᓂ ᐊᕐᕌᒍᑦᑎᓐᓂᑦ ᓂᕆᐅᓐᓇᓚᖓᔪᖅ 

ᐊᑐᖅᑕᐅᓕᕐᓂᐊᕐᓂᖓ. ᐊᒥᓱᑦ ᑖᒃᑯᐊ 

ᒪᓕᒐᓕᐅᖅᑎᐅᖃᑎᒃᑲ ᑕᕝᕙᓂ ᐱᔭᕇᕈᑦᑕ 

ᑕᕝᕙᓐᖓᑦ ᐱᑐᖃᕐᒥᒃ ᐊᐅᓪᓛᓚᖓᔪᐃᑦ. ᐅᑎᕈᑎᒃ 

ᐃᖃᓗᓐᓄᑦ ᑎᑭᒍᒫᖅᑐᐃᑦ ᓄᑖᒧᑦ.  

 

ᐅᖃᖅᑎᑦᓯᔩ, ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ 

ᓇᓗᓇᐃᕐᕕᒋᔪᒪᔭᒃᑲ ᖁᕕᐊᓐᓂᕋᕐᓗᖓ ᑖᑦᓱᒥᖓ 

ᐱᕙᓪᓕᐊᓂᖓᓂᑦ ᐊᒻᒪᓗ ᖁᕕᐊᑦᑐᖓ ᑖᓐᓇ 

ᐱᔭᕇᕐᓂᕆᔭᖓ ᑕᑯᑦᓴᐅᓕᕐᒪᑦ ᑮᓇᐅᔭᖅᑐᕐᓂᖓᓗ 

ᓈᒻᒪᑦᑐᓂ.  

 

ᑕᒪᓐᓇ ᐱᒋᐊᑦᓯᐊᖅᓯᒪᓂᖓ ᑕᕝᕗᖓ 

ᓄᓇᑦᓯᐊᓕᒫᒧᑦ ᑕᑯᓐᓈᖅᑕᐅᓂᖓ ᐊᑲᐅᔪᖅ 

ᑲᔪᓯᑦᓯᐊᕐᓂᖓ. ᑖᒃᑯᐊ ᐊᒥᓱᑦ ᑲᑐᔾᔨᓚᐅᕐᒪᑕ 

ᑮᓇᐅᔭᖅᑐᕈᑎᑦᓴᖏᓐᓂᒃ ᓴᖅᑭᑦᓯᒍᒪᓪᓗᑎᒃ 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᑦ, 

ᒐᕙᓚᓕᕆᔨᒃᑯᑦ ᐱᔨᑦᓯᕋᖅᑎᒃᑯᑦ, ᐊᒻᒪᓗᑦᑕᐅᖅ 

ᑮᓇᐅᔭᓕᕆᔨᒃᑯᑦ ᐱᖁᔭᓕᕆᔨᒃᑯᓪᓗ. ᑖᒃᑯᐊᖏᓛ 

ᐃᖅᑲᓇᐃᔭᖃᑎᒌᑦᑐᑎᒃ ᐱᓕᕆᕝᕕᐅᔪᐃᑦ 

ᑮᓇᐅᔭᓂᒃ ᐱᔪᓐᓇᖅᓯᓚᐅᕐᒪᑕ ᑲᓇᑕᐅᑉ 

ᒐᕙᒪᒃᑯᖏᓐᓂᒃ ᑕᐃᒃᑯᓂᖓ PPP-ᖑᓂᕋᖅᑕᐅᔪᒥᒃ. 

ᑖᓐᓇ ᐱᐅᔪᖅ ᐱᔭᕇᖅᑕᐅᓕᖅᑐᖅ ᐊᒻᒪᓗᑦᑕᐅᖅ 

ᐊᒥᓱᓄᑦ ᓄᓇᕗᒻᒥᐅᑕᓄᑦ ᐊᑯᓂ ᓯᕗᓂᑦᓴᑎᓐᓄᑦ 

ᐊᑐᖅᑕᐅᔪᒫᕐᓂᐊᖅᑐᖅ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐃᓄᓕᕆᓂᕐᒧᑦ ᒥᓂᔅᑑᔪᖅ, ᒥᔅᑐ ᔮᓂ ᒪᐃᒃ.  

ᐊᖓᔪᖅᑳᑉ ᐅᖃᐅᓯᖓ 303 - 4(3): 

ᑎᒍᐊᖅᑐᓕᕆᓂᕐᒧᑦ ᑲᒥᓴᓇᐅᓂᕐᒥᒃ 

ᐱᓕᒻᒪᖅᓴᐃᓂᖅ (ᒪᐃᒃ) 

 

ᐊᖓᔪᖅᑲᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᐅᓐᓄᓴᒃᑯᑦ ᐊᒻᒪᓗ ᑕᕝᕙᓃᑦᑐᑦ ᑐᓐᖓᓱᑦᑎᐊᕐᓕᑦ.  
 

ᑎᒍᐊᖅᑐᓕᕆᔨᓄᑦ ᐱᓕᒻᒪᒃᓴᐃᓂᖅ, ᐅᖃᖅᑎᑦᑎᔩ, 

ᖁᕕᐊᓱᑦᑐᖓ ᑐᓴᖅᑎᑦᑎᔭᕆᐊᒃᓴᖅ ᑕᕝᕙᓐᖓᑦ 

ᐃᓄᓕᕆᔨᒃᑯᓐᓃᓐᖔᖅᑐᒥᒃ 

ᐃᓕᓐᓂᐊᑎᑦᑎᓂᖃᓚᐅᕐᒪᑕ ᐃᓄᐃᑦ 

ᐱᐅᓯᑐᖃᖏᑦᑎᒍᑦ ᑎᒍᐊᖅᑐᓕᕆᓂᕐᒥᒃ ᐃᖃᓗᓐᓂ 

ᐄᑉᐳᕉᓪ 25 27-ᒧᑦ ᑎᑭᑦᑐᒍ 2017-ᖑᑎᓪᓗᒍ. 

ᑖᑦᓱᒧᖓ ᐱᓕᒻᒪᑦᓴᐃᓂᕐᒧᑦ ᐃᓄᐃᑦ 

ᐱᐅᓯᑐᖃᖏᑦᑎᒍᑦ ᑎᒍᐊᖅᑐᓕᕆᓂᕐᒥᒃ 

ᐃᓕᓐᓂᐊᕆᐊᓚᐅᖅᑐᑦ 22−ᖑᓚᐅᖅᑐᑦ 

ᓄᓇᕗᒻᒥᐅᑕᓕᒫᖑᓚᐅᖅᑐᑦ ᑕᒪᓂ 

ᑲᑎᖃᑎᒌᑦᑎᓪᓗᒋᑦ.  
 

ᐊᒥᓲᒻᒪᑕ ᐃᓄᐃᑦ ᐱᐅᓯᑐᖃᖏᑦᑎᒍᑦ ᑎᒍᐊᖅᐸᑦᑐᑦ 

ᓄᓇᕘᒻᒥ. ᑎᒍᐊᖅᑐᓕᕆᔩᑦ ᐱᓕᕆᓪᓚᕆᑉᐸᒻᒪᑕ 

ᐃᑲᔪᖅᑐᐃᓪᓗᑎᒃ ᐊᒻᒪ 

ᑲᔪᖏᖅᓴᐃᑦᑎᐊᖃᑦᑕᖅᑐᑎᑦ ᐃᓄᐃᑦ 

ᐱᐅᓯᑐᖃᖏᑦᑎᒍᑦ ᑎᒍᐊᕐᓂᕐᒧᑦ 

ᑎᑎᕋᖅᑕᐅᖃᑦᑕᑦᑎᐊᖁᔨᓪᓗᑎᒃ ᑎᒍᐊᖅᑕᐅᔪᓂᒃ.  
 

ᑖᓐᓇ ᐱᓕᒻᒪᑦᓴᓂᐅᓚᐅᖅᑐᖅ ᑎᒍᐊᖅᑐᓕᕆᔨᓂᒃ 

ᐊᔪᕈᓐᓃᑎᑦᑎᐹᓪᓕᓚᐅᖅᑐᖅ ᐊᒻᒪᓗ ᑐᑭᓯᐅᒪᓂᕐᒥᒃ 

ᐃᓄᐃᑦ ᐱᐅᓯᑐᖃᖏᑦᑎᒍᑦ ᑎᒍᐊᕐᓂᕐᒥᒃ. 

ᐱᓕᕆᐊᖃᕐᓂᖏᓐᓂᒃ 

ᐃᑲᔪᖃᑎᒌᒍᓐᓇᖅᓯᕚᓪᓕᖅᑐᑎᓪᓗ ᑎᒍᐊᖅᑐᓕᕆᔩᑦ 

ᐊᒻᒪ ᑲᑎᖃᑎᒌᓪᓗᑎᒃ 

ᐅᖃᖃᑎᒌᒍᓐᓇᕐᓂᐅᓴᓕᕐᓗᑎᓪᓗ 

ᑐᑭᓯᐅᒪᖃᑎᒌᓐᓂᖅᓴᐅᓕᕐᓗᑎᓪᓗ ᐃᓄᐃᑦ 

ᐱᐅᓯᑐᖃᖏᑦᑎᒍᑦ ᐊᐅᓚᑕᐅᓂᖏᓐᓂᒃ 

ᑎᒍᐊᕐᓂᕐᒥᒃ ᑕᒪᓂ ᓄᓇᕘᒻᒥ.  
 

ᐅᖃᖅᑎᑦᑎᔩ, ᐱᓕᕆᕝᕕᒋᔭᕋ ᑭᒡᒐᖅᑐᕐᓗᒍ 

ᖁᔭᓐᓇᒦᕈᒪᕙᒃᑲ ᐃᓄᐃᑦ ᐱᐅᓯᑐᖃᖏᑦᑎᒍᑦ 

ᑎᒍᐊᖅᑐᓕᕆᔩᑦ ᐱᓕᕆᑦᑎᐊᖃᑦᑕᕐᓂᖏᓐᓂᒃ 

ᑕᒪᐅᖓ ᓄᓇᕘᒧᑦ. ᓄᓇᕗᒻᒥ ᐃᓄᐃᑦ 

ᐱᐅᓯᑐᖃᖏᑦᑎᒍᑦ ᑎᒍᐊᖅᑐᓕᕆᔩᑦ 

ᑲᔪᓯᑦᑎᐊᖃᑦᑕᕐᖓᑕ ᐃᖅᑲᓇᐃᔮᖏᑦᑎᒍᑦ ᐃᓄᐃᑦ 

ᐱᐅᓯᑐᖃᖏᑦᑎᒍᑦ ᑎᒍᐊᖅᑐᓕᕆᓂᕐᒧᑦ 

ᐊᐅᓚᑦᑎᔨᐅᒻᒪᑕ. ᒪᒥᐊᓇᖅ ᑕᒪᓐᓇ ᐃᓄᐃᑦ 

ᐱᒻᒪᕆᐅᔪᖁᑎᖏᑦ ᐃᓕᖅᑯᓯᖏᑦ ᐃᓚᒌᓄᑦ ᐊᒻᒪᓗ 

ᓄᓇᖅᑲᑎᒌᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐅᖃᐅᓯᒃᓴᖏᑦ 

ᓯᕗᓕᖅᑎ ᓄᓇᕘᒻᒧᑦ, ᒥᔅᑐ ᐲᑕ ᑕᑉᑐᓇ.  

ᐃᖅᑲᓇᐃᔭᖅᑐᓕᕆᓂᕐᒧᑦ ᐸᕐᓇᐅᓂᖅ 

ᐱᕚᓪᓕᕆᐊᖅᑕᐅᖁᓪᓗᒍ ᐃᓄᐃᑦ 

ᐃᖅᑲᓇᐃᔭᖅᑎᑕᐅᓂᖏᑦ (ᑕᑉᑐᓇ) 

 

ᓯᕗᓕᖅᑎ ᐲᑕ ᑕᑉᑐᓇ: ᐅᓐᓄᓴᒃᑯᑦ 

ᒪᓕᒐᓕᐅᖅᑎᐅᖃᑎᒃᑲ, ᓄᓇᕗᒻᒥᐅᑦ, 

ᖁᒡᓗᖅᑐᒥᐅᑦ, ᐃᓄᐃᑦ ᑕᒪᐃᑕ.  

 

(ᑐᓵᔨᑎᒍᑦ) ᐅᖃᖅᑏ, ᓄᓇᕗᑦ ᒐᕙᒪᖓᑦ 

ᐊᖏᖅᓯᒪᑦᑎᐊᕐᖓᑦ ᐊᐅᓚᑦᑎᐊᖅᑐᒧᑦ 

ᐊᑑᑎᖃᑦᑎᐊᖅᑐᒥᒃ ᐱᔨᑦᑎᕋᖅᑎᖃᕈᒪᓪᓗᑎᒃ 

ᐃᓄᖁᑎᒋᔭᒥᓂ. ᐱᔨᑦᑎᕋᖅᐸᑦᑕᒥᓂᒃ. 

 

ᐃᓕᓴᖅᓯᓯᒪᔪᒍᑦ ᐱᒻᒪᕆᐅᖓᓂᒃ ᑕᒪᒃᑯᐊ ᐃᓄᐃᑦ 

ᐃᖅᑲᓇᐃᔭᖅᑎᑕᐅᓂᖏᓐᓄᑦ ᐸᕐᓇᐅᑏᑦ 

ᐱᔭᕇᖅᑕᐅᑦᑎᐊᕆᐊᖃᕐᖓᑕ 

ᓇᓗᓇᐃᖅᑐᑕᐅᑦᑎᐊᕐᓗᑎᒃ ᓄᓇᕘᓕᒪᒧᑦ 

ᒐᕙᒪᓕᒪᖏᓐᓂ ᓄᓇᕗᑦ. ᑕᐃᒪᒃ ᑭᓯᐊᓂ 

ᐸᕐᓇᑕᐅᑦᑎᐊᖅᑳᓚᐅᕐᓗᓂ ᓯᕗᓂᑐᖃᑦᑎᓐᓄᑦ 

ᐱᕙᓪᓕᐊᒍᑕᐅᒍᓐᓇᕐᓂᐊᕐᖓᑦ ᐊᓯᔾᔨᐸᓪᓕᐊᑎᓪᓗᒍ 

ᓄᓇᕗᑦ.  

 

ᐅᖃᖅᑏ, ᑖᓐᓇ ᐊᑎᓕᐅᖅᑕᐅᓚᐅᖅᓯᒪᑎᓪᓗᒍ 

2015−ᒥ ᐊᖏᖃᑎᒌᒍᑎ ᓄᓇᕗᑦ ᒐᕙᒪᒃᑯᖏᑦ 

ᐱᒋᐊᖅᓯᒪᓪᓚᕆᑦᑐᑦ 

ᓴᓐᖏᓕᖅᑎᑦᑎᕚᓪᓕᕆᐊᕋᓱᑦᑐᑎᒃ 

ᐊᑐᓕᖅᑎᑕᐅᓂᖓᓂ ᓈᓴᐅᑎᓕᒃ 23, ᓄᓇᕗᒻᒥ 

ᓄᓇᑖᕐᓂᐅᓯᒪᔪᒧᑦ ᐊᖏᖃᑎᒌᒍᑎᓂᑦ 

ᐊᒥᓱᕈᕆᐊᖅᓯᒐᓱᑦᑐᑎᒃ ᐃᓄᓐᓂᒃ 

ᐃᖅᑲᓇᐃᔭᖅᑐᓂᒃ ᒐᕙᒪᒃᑯᑦ 

ᐱᔨᑦᑎᕋᖅᑎᖁᑎᖏᓐᓂᑦ. ᐱᓕᕆᕕᒐ 

ᐱᔭᕇᖅᐸᓪᓕᐊᔪᖅ ᓄᓇᕗᑦ ᒐᕙᒪᒃᑯᖏᑕ ᐃᓄᓐᓂᒃ 

ᐃᖅᑲᓇᐃᔭᖅᑎᑦᑎᓂᕐᒧᑦ ᐸᕐᓇᐅᑎᕐᔪᐊᔅᓴᖓᓂᑦ. 

ᑖᓐᓇ ᓯᕗᓪᓕᖅᐹᑦᑎᐊᖑᔪᖅ ᓄᓇᕗᓕᒫᒥᑦ, ᓄᓇᕗᑦ 

ᒐᕙᒪᒃᑯᓕᒫᖏᓐᓄᑦ ᐸᕐᓇᐅᑎᓂᐅᓂᐊᖅᑐᖅ 

ᑕᐃᒪᓐᖓᑦ 2015−ᒥᑦ ᐊᖏᖃᑎᒌᓚᐅᖅᓯᒪᒐᑦᑕ.  

 

ᐅᖃᖅᑏ, ᑖᒃᑯᐊ ᒐᕙᒪᑐᖃᒃᑯᑦ 

ᐱᕙᓪᓕᐊᔪᓕᕆᔨᒃᑯᖏᑦ ᐊᒻᒪᓗᑦᑕᐅᖅ 



ᕿᑎᖅᑰ, ᔫᓂ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓄᐃᑦ ᐃᖅᑲᓇᐃᔭᕐᓂᖏᓐᓂᑦ ᑲᒪᔨᐅᔪᑦ 

ᑲᑎᒪᔨᕋᓛᑦ ᐅᕙᑦᑎᓐᓂᑦ ᐱᑎᑦᑎᒍᓐᓇᖅᓯᒻᒪᑕ 

ᖃᓄᖅ ᐃᖅᑲᓇᐃᔭᖃᑦᑕᖅᓯᒪᒻᒪᖔᑕ ᐅᓪᓗᒥᒧᑦ 

ᐃᓄᐃᑦ, ᐊᒻᒪᓗᑦᑕᐅᖅ 2016−ᒥ 

ᑭᓪᓕᓯᓂᐊᖅᑕᐅᓂᒥᓂᕐᓂᑦ ᓈᓴᐅᑎᓂᒃ 

ᐱᓯᒪᒋᓪᓗᑕ.  

 

ᐊᒻᒪᓗᑦᑕᐅᖅ 

ᓇᓗᓇᐃᖅᑐᖅᑕᐅᑦᑎᐊᖅᑕᐅᓯᒪᕙᓕᕐᖓᑕ 

ᐃᖅᑲᓇᐃᔮᖑᔪᐃᑦ ᒐᕙᒪᒃᑯᓐᓂᑦ ᐊᒻᒪᓗᑦᑕᐅᖅ 

ᓇᓗᓇᐃᖅᑐᑎᐊᖅᑕᐅᑦᑎᐊᕐᓂᖅᓴᐅᕙᓕᖅᑐᑎᒃ 

ᐃᖅᑲᓇᐃᔮᑦ ᐃᓄᓐᓄᑦ ᐱᔭᐅᓯᒪᓐᖏᓗᐊᖅᑐᑦ 

ᐊᒻᒪᓗ ᐃᓄᓐᓄᓪᓗ ᐃᖅᑲᓇᐃᔭᕐᕕᐅᑎᐊᖅᑐᑦ 

ᓇᓗᓇᐃᖅᑕᐅᓯᒪᒋᓪᓗᑎᒃ.  

 

ᑕᐃᒪ ᑐᑭᓯᕙᓪᓕᐊᔪᒪᒐᑦᑕᐃᓛᒃ ᓄᓇᕗᑦ 

ᒐᕙᒪᒃᑯᓕᒫᖏᓐᓂᑦ ᓱᒋᐊᕈᑕᐅᓂᐊᖅᑐᓂᒃ, ᑕᐃᒫᒃ 

ᑐᑭᓯᕙᓪᓕᐊᓗᑕ ᓇᓗᓴᐃᖅᓱᐃᒍᓐᓇᕐᓂᐊᕋᑦᑕ 

ᐃᓄᓐᓂᒃ ᐃᖅᑲᓇᐃᔭᖅᑎᑦᑎᓂᕐᒧᑦ 

ᐸᕐᓇᐅᑎᒋᔭᐅᓂᐊᖅᑐᓂᒃ ᒐᕙᒪᒃᑯᑦ 

ᐱᓕᕆᕕᕈᓘᔭᖏᓐᓂᑦ ᐃᓄᓐᓂᑦ ᐊᒥᓲᓂᖅᓴᓂᒃ 

ᐃᖅᑲᓇᐃᔭᓕᖅᑎᑦᑎᒐᓱᓪᓗᑕ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑑᔪᖅ, ᒥᔅᑐ ᐹᓪ 

ᖁᐊᓴ.  

ᑐᐊᕕᕐᓇᖅᑐᓕᕆᔨᒃᑯᑦ ᐊᐅᐸᖅᑐᒥᒃ 

ᓴᓐᓂᖓᔪᓐᖑᐊᖑᓇᕋᖅᑕᐃᑦ ᐃᓱᒪᒃᑯᑦ 

ᐃᑲᔪᖅᑐᕐᓂᖏᑦ ᐃᓕᓐᓂᐊᕕᓐᓂ (ᖁᐊᓴ) 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, 

ᐅᖃᖅᑎᑦᑎᔩᑦ. (ᑐᓵᔨᑎᒍᑦ) ᐃᓕᓐᓂᐊᖅᑐᓕᕆᔨᒃᑯᑦ 

ᑲᑐᔾᔨᖃᑎᖃᑎᖃᕋᑖᑦᑎᐊᓚᐅᕐᖓᑕ ᑲᓇᑕᒥ 

ᑐᐊᕕᕐᓇᖅᑐᓕᕆᔨᒃᑯᓐᓂᑦ ᕋᑦ 

ᑯᕌᔅ−ᖑᓂᕋᖅᑕᐅᓲᓂᑦ ᐱᓕᒻᒪᔅᓴᐃᔭᖅᑐᖅᑐᑎᒃ 

ᐱᖓᓱᓂᑦ ᓄᓇᓕᓐᓂᑦ ᓄᓇᕗᒻᒥ ᐃᓱᒪᓕᕆᓂᕐᒧᑦ 

ᐃᑲᔫᑎᖃᕆᐊᖅᑐᖅᑐᑎᒃ 

ᑐᐊᕕᕐᓇᖅᑐᖃᓚᐅᖅᑎᓪᓗᒍ ᐃᓕᓴᕕᓐᓂᑦ 

ᐱᔾᔪᑎᓕᓐᓂᑦ.  

 

ᑕᒪᒃᑯᐊ ᐃᓱᒪᒃᑯᑦ ᐃᑲᔪᕆᐊᖃᑦᑕᕐᓃᑦ 

ᐃᑲᔪᕆᐊᕋᓱᓐᓂᐅᖃᑦᑕᖅᑯᑦ ᑲᑎᑎᑦᑎᖃᑦᑕᖅᑐᑎᒃ  

ᐃᓄᓐᓂᒃ ᐃᑲᔪᖃᑎᒌᒍᓐᓇᕐᓂᐊᕐᖓᑕ 

ᐊᔅᓱᕈᕐᓇᑐᖅᓯᐅᖅᑎᓪᓗᒋᑦ, ᐃᑲᔪᖅᓰᓂᕐᒥᑦ 

ᐱᔾᔪᑎᖃᖅᑐᖅ ᐃᓱᒪᓕᕆᓂᑐᐃᓐᓇᕐᒥᑦ 

ᐱᔾᔪᑎᖃᓐᖏᑦᑐᖅ.  

 

ᐅᖃᖅᑏ, ᐃᓱᒪᒃᑯᑦ ᐃᑲᔪᖅᑕᐅᓂᖅ 

ᐱᒋᐊᖅᑎᑕᐅᓚᐅᖅᑐᖅ ᑰᒑᕐᔪᒻᒥᑦ, 

ᐃᖃᓗᑦᑑᑦᑎᐊᕐᒥᑦ ᐊᒻᒪᓗ ᐃᓪᓗᓕᒑᕐᔪᒻᒥᑦ.  

 

ᐅᖃᖅᑏ, ᑖᒃᑯᐊ ᐃᓱᒪᒃᑯᑦ ᐃᑲᔪᖅᓰᓂᐅᖃᑦᑕᖅᑐᐃᑦ 

ᕋᑦ ᑯᕌᔅᑯᓐᓄᑦ ᐅᕙᖓ ᐱᓕᕆᕕᒐ 

ᐱᓕᕆᔾᔪᔾᔭᐅᓪᓗᓂ ᓯᕗᓂᑦᑎᐊᖅᑎᓐᓄᑦ 

ᐸᕐᓇᐅᓯᐅᖃᑦᑕᕐᓂᐊᖅᑐᐃᑦ ᐃᓕᓴᕕᓐᓂᑦ 

ᐃᖅᑲᓇᐃᔭᖅᑎᖏᓐᓂᑦ ᐱᓕᕆᖃᑎᖃᕐᓗᑎᒃ 

ᐊᒻᒪᑦᑕᐅᖅ ᐊᑐᐃᓐᓇᐅᑎᑦᑎᓲᑦ ᐃᓕᓴᕕᒻᒥ 

ᐊᑦᑕᓇᖅᑐᒦᓐᖏᑦᑐᓂᒃ, ᐊᑦᑕᓇᓐᖏᑦᑐᑯᓗᓐᓂᒃ 

ᑲᑎᒪᔭᖅᑐᕐᕕᖃᖅᑎᑎᓪᓗᑎᒃ ᓄᓇᖃᖅᑐᓂᒃ.  

 

ᑖᒃᑯᐊᓗ ᕋᑦ ᑯᕌᔅᑯᑦ ᖃᐅᔨᒋᐊᒃᑲᓐᓂᓚᐅᕐᒥᔪᐃᑦ 

ᐊᐃᑉᐹᓂ ᓄᓇᓕᓐᓂᑦ ᐳᓛᕆᐊᕐᓂᖃᖅᑎᓪᓗᑕ 

ᒪᐃᖑᑎᓪᓗᒍ. ᕋᑦ ᑯᕌᔅᑯᑦ ᓴᓐᖏᔪᐊᓗᓐᓂᑦ 

ᑲᑐᔾᔨᖃᑎᒌᓂᐅᔪᓂᒃ ᓴᖅᑮᓯᒪᔪᑦ ᓄᓇᑦᑎᓐᓂᑦ 

ᓯᕗᓂᑦᑎᓐᓂᑦ ᑎᑭᖃᑦᑕᖅᓯᒪᒻᒥᒻᒪᑕ 

ᐱᓕᒻᒪᔅᓴᐃᔭᖅᑐᖃᑦᑕᖅᑎᑦᑎᓯᒪᓪᓗᑎᒃ ᐃᓕᓴᕕᓐᓂᑦ 

ᐃᓕᓐᓂᐊᖅᑎᓂᒃ, ᐃᖅᑲᓇᐃᔭᖅᑎᓂᓪᓗ. ᑖᒃᑯᐊ ᕋᑦ 

ᑯᕌᔅ ᐃᑲᔪᕐᓂᕆᖃᑦᑕᖅᑕᖏᑦ ᐅᕙᑦᑎᓐᓄᑦ, ᐅᕙᒍᑦ 

ᐱᓕᕆᕕᖓᓄᑦ ᐊᑭᓕᖅᑕᐅᖃᑦᑕᖅᑐᑦ.  

 

ᐅᖃᖅᑏ, ᑕᐃᒫᒃ ᐱᕕᖃᖅᑎᑎᓪᓗᓂ ᓄᓇᓕᓐᓂᑦ 

ᖁᐊᖅᓵᓇᖅᑐᖃᓚᐅᖅᑎᓪᓗᒍᐃᓛᒃ ᐱᒻᒪᕆᐊᓘᔪᖅ 

ᒪᒥᓴᕋᓱᐊᕐᓂᕐᒥᑦ ᐱᕙᓪᓕᐊᓪᓗᓂ. ᐱᓕᕆᕕᒐ 

ᐊᖏᖅᓯᒪᓂᖃᑦᑎᐊᖅᑐᖅ ᑕᐃᒪᐃᑦᑐᓂᒃ 

ᐃᑲᔪᖃᑦᑕᕐᓂᐊᕐᓂᕋᕐᓗᑕ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐱᖅᑯᓯᓕᕆᓂᕐᒧᑦ ᐊᒻᒪᓗ ᐃᓕᖅᑯᓯᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᔅᑐ ᔪᐊᔾ ᖁᒃᓱᒃ.  

ᒐᕙᒪᑐᖃᒃᑯᑦ ᐃᑲᔫᑎᖏᑦ ᓄᓇᖃᖅᑳᖅᑐᓄᑦ 

ᐅᐃᕖᒃᑯᓪᓗ ᐅᖃᐅᓯᖏᓐᓄᑦ 

ᐱᔨᑦᑎᕋᐅᑎᓄᑦ ᓄᓇᕗᒻᒥ (ᖁᒃᓱᒃ) 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. 



ᕿᑎᖅᑰ, ᔫᓂ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪᓗ ᐅᓐᓄᒃᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲᓗ, 

ᓄᓇᕗᒻᒥᐅᑦ, ᑎᑭᕋᕐᔪᐊᕐᒥᐅᑦ ᐊᒻᒪᓗ ᐊᕐᕕᐊᕐᒥᐅᑦ, 

ᐅᓐᓄᓴᑦᓯᐊᖅ.  
 

ᐅᖃᖅᑏ, ᐅᓪᓗᒥ ᓇᖏᖅᓯᔾᔪᑎᖃᖅᐳᖓᐃᓛᒃ 

ᖁᕕᐊᕼᐅᓪᓚᕆᒃᑲᒪ ᒪᓕᒐᓕᐅᖅᑎᐅᖃᑎᓐᓂᒃ 

ᐊᒻᒪᓗ ᓄᓇᕗᒻᒥᐅᖃᑎᓐᓂᑦ ᑐᕼᐊᖅᑎᑦᓯᔪᒪᓪᓗᖓ 

ᐊᒻᒪᓗ ᑐᕼᐊᖅᑎᑦᑎᔩᓪᓗᐊᓚᐅᕋᒪ ᐅᓪᓗᒥᐅᔪᖅ. 

ᑖᓐᓇ ᓄᓇᕗᑦ ᐅᖃᐅᕼᐃᖏᑦᑕ ᐃᓗᓕᖓᓄᑦ 

ᐃᓕᑕᕆᔭᐅᕼᐃᒪᔪᑦ ᑖᒃᑯᐊ ᐅᖃᐅᕼᐃᖁᑎᒋᔭᕗᑦ 

ᓄᓇᕗᑦ ᐃᓗᐊᓂ ᐱᔾᔪᑎᒋᓗᒋᑦ 

ᑮᓇᐅᔭᖃᖅᑎᑕᐅᓂᖓ ᐅᕙᒍᑦ ᒐᕙᒪᐅᔪᒍᑦ 

ᓄᓇᕗᒻᒥ ᐊᒻᒪᓗ ᑖᒃᑯᐊ ᒐᕙᒪᑐᖃᒃᑯᑦ, ᑲᓇᑕᐅᑉ 

ᒐᕙᒪᒃᑯᖏᓪᓗ ᐊᖏᖃᑎᒌᖕᓂᕐᒥᑦ 

ᐊᑎᓕᐅᖃᑎᒌᒃᓯᒪᓕᕋᑦᑕ. ᑖᓐᓇ 

ᑐᓴᖅᑎᑦᓯᔪᒪᑦᓗᖓ ᓄᓇᕗᒻᒥᐅᖃᑎᓐᓂᒃ ᐊᒻᒪᓗ 

ᒪᓕᒐᓕᐅᖅᑎᐅᖃᑎᒋᔭᓐᓂᒃ.  
 

ᐅᖃᖅᑎᑦᓯᔩᑦ, ᑖᓐᓇᐃᓛ ᐊᖏᖃᑎᒌᖕᓂᖅ 

ᐊᑐᕐᓗᒍ ᑖᒃᑯᐊ ᓄᓇᕗᑦ ᐃᓗᐊᓂ 

ᐊᑐᖅᑕᐅᓂᐊᖅᑐᑦ ᑮᓇᐅᔭᑦ ᐅᑭᐅᓄᑦ ᓯᑕᒪᓄᑦ 

ᖃᐃᔪᓄᑦ $30 ᒥᓕᐊᒥᒃ ᐊᖏᑎᒋᓂᐊᕐᒪᑦ ᐊᒻᒪᓗ 

ᑖᓐᓇ ᑮᓇᐅᔭᖅ ᐊᑐᖅᐅᓂᐊᖅᖢᓂ ᑕᒪᒃᑯᓄᖓ 

ᐃᓕᑕᕆᔪᒪᔭᑦᑎᓐᓄᓂᓛᒃ ᐅᖃᐅᓯᖁᑎᒋᔭᑉᑎᓐᓄᑦ 

ᓄᓇᕗᑦ ᐃᓗᐊᓂ. ᑖᒃᑯᐊ ᐅᐃᐅᐃᑎᑐᓪᓗ ᐊᒻᒪᓗ 

ᐃᓄᒃᑎᑐᓪᓗ ᐊᒻᒪᓗ ᑖᒃᑯᐊ ᐅᖃᐅᓰᑦ ᐊᓯᖏᑦ 

ᐃᓕᑕᕆᔪᒪᔭᕗᑦ ᓄᓇᕗᒻᒥᓛᒃ.  
 

ᐅᖃᖅᑎᑦᓯᔩ ᑕᒪᓐᓇ ᐊᑐᕐᓗᒍ 

ᐊᖏᖃᑎᒌᓐᓂᕆᔭᕗᑦ, ᖁᕕᐊᓱᒃᐳᖓ 

ᓯᕗᒧᐊᒋᐊᒃᑲᓐᓂᖅᑑᓪᓗᐊᕐᓂᐊᓕᕋᑉᑕ ᑕᒪᒃᑯᐊ 

ᐅᖃᐅᓯᖁᑎᕗᑦ ᐊᒻᒪᓗ ᐱᓗᐊᖅᑐᒥᒃ ᑕᒪᒃᑯᐊ 

ᐃᓄᐃᑦ ᐅᖃᐅᓯᖓ ᐃᓪᓕᕐᓇᕐᓂᖓ ᖃᓄᖅ 

ᑲᒪᒋᔭᐅᒋᐊᒃᑲᓐᓂᖅᑑᓪᓗᐊᕐᓂᐊᕐᒪᖔᑦ 

ᐱᓕᕆᓂᑉᑎᒍᑦ ᑮᓇᐅᔭᑦ ᑖᒃᑯᐊ ᐊᑐᕐᓗᒋᑦ.  
 

(ᑐᓵᔨᑎᒍᑦ) ᑕᕝᕘᓇ ᓄᑖᒃᑯᑦ ᐊᖏᖃᑎᒌᒍᑎᒃᑯᑦ 

ᐊᑐᐃᓐᓇᐅᓂᖅᓴᐅᓕᖅᑐᒍᑦ 

ᓯᕗᒧᐊᒃᑎᑦᑎᒋᐊᕈᓐᓇᕐᓂᖅᓴᐅᓪᓗᑕ 

ᐊᑐᓕᖅᑎᑕᐅᓂᖓᓂᒃ ᐃᓕᓴᕆᔭᐅᓯᒪᓂᖓᓂᒃ 

ᐅᖃᐅᓰᑦ ᐱᖁᔭᖓᓂᒃ, ᐊᒻᒪᓗ ᐃᓄᐃᑦ 

ᐅᖃᐅᓯᖏᓐᓂᒃ ᓴᐳᔾᔨᓂᕐᒧᑦ ᐱᖁᔭᕐᒥᒃ, ᐊᒻᒪᓗ 

ᓴᓐᖏᓕᖅᑎᑦᑎᒋᐊᕈᓐᓇᖅᖢᑕ 

ᓴᖅᑭᔮᓕᖅᑎᑦᑎᒋᐊᕈᓐᓇᖅᖢᑕ ᐃᓄᒃᑐᑦ 

ᐊᑐᖅᑕᐅᓂᖓ ᓄᓇᕗᖁᑎᑦᑎᓐᓂ. ᑕᐃᒪᒃ 

ᑕᑯᓐᓇᓐᖑᐊᖅᑕᐅᓯᒪᖕᒪᑦ ᓯᕗᒧᑦ ᐊᑉᓗᖅᑕ 

ᐊᑐᐊᒐᖏᓐᓂᒃ ᖁᔭᓐᓇᒥᒃ, ᓇᑯᕐᒦᒃ, ᖁᐊᓇ, 

ᒥᐊᖅᓰ, ᒪ’ᓇᓪᓗᐊᕕᒃ, ᐅᖃᖅᑏ.  
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᑲᑎᒪᔾᔪᑎᒃᓴᑦᑎᓐᓄᑦ 

ᐅᑎᕐᓗᑕ. 3. ᒪᓕᒐᓕᐅᖅᑎᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑐ ᓯᑏᕝ ᒪᑉᓴᓛᒃ.  
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

ᐃᖅᑲᓇᐃᔭᖅᑎᑭᒃᓴᓗᐊᕐᓂᖅ ᓄᓇᓖᑦ 

ᐋᓐᓂᐊᕕᖏᓐᓂ (ᒪᑉᓴᓚᒃ) 
 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓐᓄᒃᓴᒃᑯᑦ 

ᓴᓪᓕᕐᒥᐅᑦ, ᓇᐅᔮᕐᒥᐅᑦ, ᓄᓇᕗᒻᒥᐅᑦ.  
 

(ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ, ᐅᓪᓗᒥ 

ᓇᖏᖅᓯᔾᔪᑎᖃᖅᑯᖓ ᐃᓱᒪᓘᑎᒋᔭᓐᓂᒃ 

ᐅᖃᐅᓯᖃᕈᒪᓪᓗᖓ ᐱᓪᓗᒋᑦ 

ᐃᓐᓄᒃᑕᐅᔪᓐᓇᓐᖏᑦᑐᑦ ᑕᕝᕙᓂ ᓇᐅᔮᑦ 

ᐋᓐᓂᐊᕕᖓᓂ.  
 

ᐅᖃᖅᑏ, ᐱᓇᓱᐊᓯᑦ ᖃᔅᓯᐅᓚᐅᖅᑐᑦ 

ᐊᓂᒍᖅᑎᓪᓗᒋᑦ ᒪᓕᒐᓕᐅᕐᕕᖕᒥ ᒪᓕᒐᓕᐅᖅᑏᑦ 

ᐅᖃᖃᑎᒌᒍᓐᓇᖅᓯᓚᐅᕐᒪᑕ 

ᓇᓗᓇᐃᔭᖅᓯᒪᑦᑎᐊᖅᑐᒥᒃ ᐃᓱᒪᒋᔭᐅᔪᓂᒃ 

ᐃᓐᓄᒃᑕᐅᖃᑦᑕᕐᓂᖏᑦᑕ ᓄᓇᕗᒻᒥ 

ᐋᓐᓂᐊᖃᕐᓇᓐᖏᑦᑐᓕᕆᔩᑦ ᑖᒃᑯᓄᖓ 

ᑭᒡᓕᓯᓂᐊᖅᑎᓕᕆᓂᕐᒧᑦ ᑲᓇᑕᒥ ᓄᓇᓖᑦ 

ᐋᓐᓂᐊᕕᖓᓐᓂ.  
 

ᓇᐅᔮᓂ ᑖᓐᓇ ᑐᑭᓕᐅᑎᓪᓚᑦᑖᖑᔪᓐᓇᕐᒪᑦ ᒪᑯᓄᖓ 

ᐊᒃᓱᕈᓪᓚᑦᑖᕐᓂᕆᕙᒃᑕᖏᓐᓄᑦ ᐃᓄᐃᓇᓱᖕᓂᕐᒧᑦ. 

ᑖᒃᑯᐊ ᐅᖃᐅᓯᐅᓚᐅᖅᑐᖅ 

ᑕᒻᒪᖅᓯᒪᔪᖅᓯᐅᖅᑎᕐᔪᐊᒧᑦ ᓄᓇᕗᒻᒥ 

ᐋᓐᓂᐊᕕᖏᓐᓂ.  
 

ᐅᖃᖅᑏ, ᓇᐅᔮᓂ ᐋᓐᓂᐊᕕᒃ ᐊᑕᐅᓯᑦᑎᐊᒻᒪᕆᖕᒥᒃ 

ᐃᖅᑲᓇᐃᔭᐃᓐᓇᖅᑐᒥᒃ ᐋᓐᓂᐊᓯᐅᖅᑎᖃᕐᒪᑦ. ᑖᓐᓇ 

ᐊᒃᓱᕈᕐᓇᖅᑐᒻᒪᕆᐅᖃᑦᑕᕐᒪᑦ ᑖᔅᓱᒧᖓ ᐃᓄᖕᒧᑦ 

ᐊᑕᐅᓯᕐᒧᑦ. ᐃᒪᓐᓇ ᐃᓇᖐᑲᐃᓐᓇᖅᑐᑦ 

ᐃᖅᑲᓇᐃᔭᑲᐃᓐᓇᖅᑐᓪᓘᓐᓃᑦ ᐋᓐᓂᐊᓯᐅᖅᑏᑦ 

ᓄᓇᓕᖕᓄᐊᑲᐃᓐᓇᖃᑦᑕᕋᓗᐊᖅᑎᓪᓗᒋᑦ, 

ᖃᐅᔨᒪᓕᖅᓯᒪᓐᖏᒻᒪᑕ ᓄᓇᓕᖕᓂᒃ 

ᓄᓇᖃᖅᑐᓂᓪᓗ. ᐃᓚᖏᑎᒍᑦ 

ᐊᐱᖅᑯᑕᐅᖃᑦᑕᖅᓯᒪᒻᒪᕆᖕᒪᑦ ᐱᓪᓗᒍ ᑖᒃᑯᐊ 

ᐋᓐᓂᐊᓯᐅᖅᑎᐅᑲᐃᓐᓇᖃᑦᑕᖅᑐᑦ 

ᐃᓕᓐᓂᐊᕐᓂᖃᑦᑎᐊᖅᓯᒪᒐᓗᐊᕐᒪᖔᑕ, ᑖᒃᑯᐊ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᑕᖃᕆᐊᓖᑦ 

ᑎᑭᐅᑎᓇᓱᒡᓗᒋᑦ ᓄᓇᓕᖕᓂ.  
 

ᐅᖃᖅᑏ, ᑕᐃᒪ ᒪᓕᒐᓕᐅᖅᑎᐅᖃᑎᒃᑲ 

ᐅᖃᐅᓯᖃᖃᑦᑕᖅᓯᒪᖕᒪᑕ ᓇᖕᒥᓂᖅ ᓄᓇᓕᖕᒥᓂᒃ 

ᑖᒃᑯᐊ ᐃᑲᕐᕋᒐᓴᐅᓗᐊᖅᑐᓂᒃ ᐋᓐᓂᐊᓯᐅᖅᑎᑦ 

ᐃᖅᑲᓇᐃᔭᖃᑦᑕᕐᒪᑕ ᐅᓐᓄᐊᓕᒪᕐᓘᓐᓃᑦ. ᑖᒃᑯᐊ  



ᕿᑎᖅᑰ, ᔫᓂ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓇᐃᓪᓕᒋᐊᖅᑎᑦᑎᔭᕆᐊᖅᓯᒪᔭᕆᐊᖃᖃᑦᑕᕐᒪᑕ 

ᐅᓪᓗᒥᒃ, ᐅᓪᓗᒃᑯᑦ ᐃᖅᑲᓇᐃᔭᕐᓂᕐᒥᓂᒃ. ᑖᓐᓇ 

ᐅᓄᓐᖏᓗᐊᕌᖓᑕ ᐱᐅᔪᓐᓃᖃᑦᑕᖅᐸᒃᖢᓂ 

ᐃᓅᓕᓴᖅᑕᐅᔭᖅᑐᖅᑑᒐᓗᐊᑦ ᐃᓛᓐᓂᑦ ᐅᓪᓘᖕᓂᒃ 

ᒪᕐᕉᖕᓂᒃ ᐊᑕᐅᓯᕐᒥᓪᓘᓐᓃᑦ ᐅᑕᖅᑭᖃᑦᑕᖅᑐᑦ.  
 

ᐅᖃᖅᑏ, ᐊᔭᐅᖅᑐᖅᐸᒃᑲ ᒐᕙᒪᒃᑯᑦ 

ᐊᒃᓱᕈᒃᑲᓐᓂᖁᓪᓗᒋᑦ ᐃᖅᑲᓇᐃᔭᖅᑎᑦᑎᓇᓱᖕᓂᕐᒥᒃ 

ᐃᖅᑲᓇᐃᔭᓪᓚᑦᑖᖅᑐᓂᒃ ᐋᓐᓂᐊᓯᐅᖅᑐᓂᒃ 

ᓄᓇᓕᖕᓂ. ᓈᒻᒪᒃᓯᒃᐸᑦ ᐊᐱᖅᑯᓯᒃᓴᖃᕐᓂᐊᖅᑐᖓ 

ᑕᒪᑐᒧᖓ. ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑐ ᑕᐃᕕᑦ 

ᔪᐊᓇᓯ.  

2017−ᒥ ᓄᓇᕗᑦ ᓯᕗᓂᒃᓴᕗᒻᒥᒃ 

ᐃᓱᓕᒃᓯᔪᐃᑦ (ᔪᐊᓇᓯ) 
 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ ᐅᓪᓗᒃᑯᑦ 

ᒪᓕᒐᓕᐅᖅᑎᐅᖃᑎᒃᑲ ᐳᓛᕆᐊᖅᓯᒪᔪᑦ ᐊᒻᒪᓗ 

ᑭᓐᖓᕐᒥᐅᑦ, ᑭᒻᒥᕈᒻᒥᐅᑦ ᓈᓚᑦᑐᓕᒫᑦ.  
 

ᐅᖃᖅᑏ, ᐅᓪᓗᒥ ᓂᑯᕕᒍᑎᖃᖅᑐᖓ 

ᖁᕕᐊᓱᖃᑎᒋᔪᒪᓪᓗᓯ ᐃᓱᓕᑦᓯᓚᐅᖅᑐᓂᒃ ᓄᓇᕗᑦ 

ᓯᕗᓂᑦᓴᕗᑦ ᑕᕝᕙᓂ ᐊᕐᕌᒍᒥ 2017-ᒥ.  
 

ᐅᖃᖅᑏ, ᑕᐃᑦᓱᒪᓂᓂᑦ 1985−ᖑᑎᓪᓗᒍ 

ᐱᒋᐊᓚᐅᖅᓯᒪᒻᒪᓂᑦ ᓄᓇᕗᑦ ᓯᕗᓂᑦᓴᕗᑦ 

ᓴᖅᑭᔮᖅᑎᑦᑎᓯᒪᕗᑦ ᑲᔪᓯᑦᑎᐊᖅᓯᒪᓂᕐᒥᓂᒃ ᐊᒻᒪᓗ 

ᑐᓂᓯᒪᑦᓯᐊᖅᑐᒃᑯᑦ ᐱᑎᑦᑎᒍᓐᓇᖁᓪᓗᑎᒃ ᐃᓄᐃᑦ 

ᐃᓄᓐᓂᑦ ᓄᓇᕗᒻᒥᐅᓂᑦ ᐊᔾᔨᐅᓐᖏᑦᑐᒥᑦ 

ᐃᓕᖅᑯᓯᕐᒥᓂᒃ ᐃᓕᓐᓂᐊᖁᓪᓗᒋᑦ ᐊᒻᒪᓗᑦᑕᐅᖅ 

ᖁᑦᑎᓐᓂᖅᓴᒥᑦ ᐊᑐᕈᓐᓇᖁᓪᓗᑎᒍ 

ᐃᓕᓐᓂᐊᕈᑎᓂᒃ.  
 

ᐅᖃᖅᑏ, 40 ᐃᓕᓐᓂᐊᖅᑏᑦ ᓯᕗᓪᓕᖅᐹᖓᓂ, 

ᐊᐃᑉᐹᖓᓂᓪᓗ ᐊᕐᕌᒍᒋᔭᖓᓂᑦ ᐃᓱᓕᑦᑎᓚᐅᖅᐳᑦ 

ᐃᓕᓐᓂᐊᖅᑕᒥᓂᒃ ᐱᓇᓱᐊᕈᓯᕆᓚᐅᖅᑕᑎᓐᓂᑦ 

ᖄᖏᖅᓯᒪᔪᓂᑦ. ᐊᒻᒪᑦᑕᐅᖅ 

ᖁᕕᐊᓱᒻᒪᕆᓚᐅᖅᐳᖓ 

ᐃᓚᒋᔭᐅᖃᑕᐅᔪᓐᓇᓚᐅᕋᒪ ᐊᒥᓱᒻᒪᕇᓪᓗ 

ᖃᐅᔨᒪᔭᐅᑦᑎᐊᖅᑐᑦ ᐃᓚᐅᖃᑕᐅᓪᓗᑎᒃ, ᑖᒃᑯᐊᓗ 

ᐃᓕᓐᓂᐊᖅᑏᑦ ᖃᑕᕐᖑᑎᒋᔭᖏᑦ ᐊᒻᒪᑦᑕᐅᖅ 

ᐱᖃᑎᖏᑦ, ᐱᖃᓐᓇᕆᔭᖏᑦ ᐃᓚᐅᖃᑕᐅᓪᓗᑎᒃ 

ᖁᕕᐊᓲᑎᖃᕐᓂᕐᒥᑦ ᑕᐅᓇᓂ ᐋᑐᕚ ᕚᒍᓄ 

ᓴᓐᑐᖑᓂᕋᖅᑕᐅᔪᒥᑦ ᒪᐃ 15−ᖑᑎᓪᓗᒍ.  
 

ᐅᖃᖅᑏ, ᖁᕕᐊᒋᓗᐊᓚᕿᓚᐅᖅᑕᕋᑦᑕᐅᖅ 

ᓇᒻᒥᓂᖅ ᖁᔭᒋᑦᓯᐊᓚᐅᖅᑐᒋᓪᓗ ᒪᕐᕉᒃ ᑖᒃᑯᐊ  

ᑭᒡᒐᖅᑐᖅᑖᒃᑲ ᑭᒻᒥᕈᒻᒥᐅᒃ ᔨᓃᓇ ᕕᐅᕆᐅ ᐊᒻᒪᓗ 

ᑕᔅᑎᓐ ᔪᐊᓇᔅ, ᑖᒃᑯᐊ ᖁᕕᐊᒋᑦᑎᐊᖅᑐᒋᒃ ᐊᒻᒪᓗ 

ᑲᑎᑎᑕᐅᒍᒫᓕᕐᓂᕋᓚᐅᕐᒪᑎᒃ, ᑖᓐᓇ ᑕᔅᑎᓐ 

ᓄᓕᐊᖃᕈᒪᓕᕐᓂᕋᓚᐅᕐᒪᑦ ᔭᓃᓇᒥᑦ ᑖᓐᓇᓗ 

ᐃᓱᓕᑦᑎᓂᖃᖅᑎᓪᓗᒍ ᖁᕕᐊᓲᑎᖃᕐᓂᕐᒥᒃ 

ᖁᕕᐊᓐᓇᕆᐊᓪᓚᓚᕿᒡᒍᑎᒋᓚᐅᕐᒪᒍ.  

 

ᐅᖃᖅᑏ, ᑖᒃᑯᐊ ᔭᓃᓇᒃᑯᒃ ᔭᔅᑎᓐᑯᒃ 

ᐸᕐᓇᓐᓂᐅᓴᓕᕐᒥᔫᒃ ᐋᑐᕚᒧᑦ ᐅᑎᓛᕐᓂᐊᕐᓂᕐᒥᓂᒃ 

ᐊᐅᔭᐅᒌᖅᓯᒪᓕᖅᐸᑦ ᐊᐃᑉᐹᖓᓂ ᐊᕐᕌᒍᒋᔭᖓᓂ 

ᐃᓕᓐᓂᐊᕆᐊᕈᒫᕐᓗᑎᒃ ᑕᐅᓇᓂ ᓄᓇᕗᑦ 

ᓯᕗᓂᒃᓴᕗᒻᒥᑦ ᐅᑭᐊᒃᓵᖑᓕᖅᐸᑦ. ᐊᒻᒪᓗ, 

ᖁᕕᐊᓱᖃᑎᒋᒍᒪᕙᑦᓰᓛᒃ ᑖᒃᑯᐊ 

ᐃᓱᓕᑦᑎᓚᐅᖅᑐᓕᒫᑦ ᓄᓇᕗᑦ ᓯᕗᓂᒃᓴᕗᒻᒥᑦ 

ᑖᒃᑯᐊᓗ ᐃᓕᓐᓂᐊᖃᑎᒋᓚᐅᖅᑕᖏᑦ ᔭᔅᑎᓐᑯᒃ, 

ᔨᓃᓇᒃᑯᒃ ᓯᕗᓂᑦᓴᖓᓂᑦ ᑲᔪᓯᑦᓯᐊᖁᓪᓗᑎᒍ. 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑐ ᔫ ᐃᓄᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 562 - 4(3): 

ᐃᓕᓐᓂᐊᓕᓐᖏᑦᑐᖅᓯᐅᑎᓂᒃ ᐃᓱᓕᒃᓯᔪᐃᑦ 

ᒥᑦᑎᒪᑕᓕᒻᒥ (ᐃᓄᒃ) 

 

ᐃᓄᒃ: ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ, 

ᒥᑦᑎᒪᑕᓕᖕᒥᐅᑦ, ᓄᓇᕗᒻᒥᐅᖑᖃᑎᒃᑲᓗ. 

 

ᐅᖃᖅᑏ, ᖃᐅᔨᒪᒐᕕᑦ ᐊᒻᒪᓗ ᐅᕙᓂ 

ᒪᓕᒐᓕᐅᖅᑎᐅᖃᑎᒃᑲ ᖃᐅᔨᒪᓪᓗᑎᒃ 

ᑎᓕᐅᖅᑐᐃᖏᓐᓇᐅᔭᖃᑦᑕᕋᒪ ᑕᒪᒃᑯᐊ ᓄᓇᓖᑦ 

ᑎᑎᕋᖅᑎᑕᐅᖁᓪᓗᒋᑦ ᒥᑭᓐᓂᖅᓴᐅᔪᓂᓪᓗ 

ᐱᓗᐊᖅᑐᒥᑦ, ᒐᕙᒪᒋᔭᑦᑎᓐᓄᑦ ᓇᐅᒃᑯᑐᐃᓐᓇᖅ 

ᐃᓕᓐᓂᐊᕐᓂᒃᑯᓪᓘᓐᓃᑦ ᐊᓯᖏᑎᒍᓪᓗ 

ᐱᕙᓪᓕᐊᖃᑕᐅᔭᕆᐊᖃᕐᒪᑕ ᑕᒪᒃᑯᐊ ᓄᓇᓖᑦ 

ᒥᑭᓐᓂᖅᓴᐅᔫᒐᓗᐊᑦ ᐊᔾᔨᒋᔭᐅᔪᒥᑦ.  

 

ᐅᓪᓗᒥ ᖁᕕᐊᓱᒃᑐᖓ ᐅᖃᕈᓐᓇᕋᒪ ᑖᒃᑯᐊ 

ᓯᓚᑦᑐᖅᓴᕐᕕᖕᒥᑦ, ᐅᑭᐅᖅᑕᖅᑐᒥᑦ ᓯᓚᑦᑐᖅᓴᕐᕕᖕᒥᑦ 

ᑕᒪᑐᒥᖓ ᐃᓚᖓᒍᑦ ᓈᓚᖃᑦᑕᖅᓯᒪᖕᒪᑕ 

ᓄᓇᓕᖕᓂᑦ ᐃᓕᓐᓂᐊᒐᒃᓴᓂᒃ 

ᐱᑕᖃᖅᑎᑦᑎᕙᓪᓕᐊᕌᕐᔪᖃᑦᑕᕐᒪᑕ 

ᐅᓄᓐᖏᑦᑑᒐᓗᐊᓂᒃ. ᑭᓯᐊᓂ ᐊᒃᓱᓪᓘᓐᓃᑦ ᒪᑯᐊ  



ᕿᑎᖅᑰ, ᔫᓂ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓲᕐᓗ ᐃᓕᓴᐃᔨᒃᓴᐅᓂᕐᒧᑦ ᐃᓕᓐᓂᐊᕐᓂᑦ 

ᓄᓇᓕᖕᓂᑦ ᒥᑭᓐᓂᖅᓴᐅᔪᓂᑦ ᐊᒻᒪᓗ 

ᒥᑦᑎᒪᑕᓕᖕᒥᑦ ᐱᑕᖃᓚᐅᖅᓯᒪᓪᓗᓂ 

ᐊᕙᑎᓕᕆᓂᕐᒧᑦ ᐃᓕᓐᓂᐊᕐᓂᖅ ᐊᒻᒪᓗ ᒥᓂᔅᑖ, 

ᐅᑭᐅᖅ ᑐᓴᓚᐅᕆᓪᓗᑎᑦ ᐅᖃᖅᑎᓪᓗᒍ ᑖᓐᓇᒎᖅ 

ᒥᑦᑎᒪᑕᓕᖕᒥ ᑲᔪᓯᒃᑲᓐᓂᕋᔭᕐᒪᖔᑦ ᒫᓐᓇ 

ᐃᓱᒪᒃᓴᖅᓯᐅᕈᑕᐅᖕᒪᑦ, ᐊᓯᖏᓪᓗ. 

 

ᐅᖃᖅᑏ, ᖁᕕᐊᓱᒃᑐᖓ ᑖᒃᑯᐊ ᓯᓚᑦᑐᖅᓴᕐᕕᖕᒥᐅᑦ 

ᐱᕕᖃᖅᑎᑦᑎᓚᐅᕐᒥᖕᒪᑕ ᓯᕗᓪᓕᖅᐹᑦᑎᐊᕐᒥᑦ 

ᐃᓕᓐᓂᐊᖅᑎᑦᑎᓂᕐᒥᑦ ᐃᖃᓗᐃᑦ ᓯᓚᑖᓂᑦ 

ᓱᕈᓯᓕᕆᓂᕐᒧᑦ ᐃᓕᓐᓂᐊᓕᓐᖏᑦᑐᓂᒃ. ᑖᓐᓇ 

ᐱᒻᒪᕆᐊᓘᑎᓪᓗᒍ ᐅᖃᖅᑏ, ᐱᒃᑯᓇᕐᒪᑦ ᑖᒃᑯᐊ 

ᐊᕐᕌᒎᖕᓄᒃ ᒪᕐᕉᖕᓄᒃ ᐃᓕᓐᓂᐊᓚᐅᖅᑐᑦ 

ᐱᔭᕇᖅᓯᓂᖃᕈᓐᓇᓚᐅᕐᒪᑕ ᒪᐃ 12−ᖑᑎᓪᓗᒍ 

ᑕᒫᓂ ᐊᕐᕌᒍᑦᑎᓐᓂᑦ. ᑕᒪᓐᓇ ᒥᑦᑎᒪᑕᓕᖕᒥᐅᑎᒍᑦ 

ᖁᔭᓕᔾᔪᑎᒋᓗᐊᖅᑕᕗᑦ ᒥᓂᔅᑕᒧᑦ ᐊᒻᒪᓗ 

ᓯᓚᑦᑐᖅᓴᕐᕕᖕᒥᐅᑦ ᐊᖓᔪᖅᑳᖓᓐᓄᑦ 

ᒥᑦᑎᒪᑕᓕᖕᒥᐅᑎᒍᑦ ᐱᕕᖃᖅᑎᑕᐅᓚᐅᕋᑦᑕ.  

 

ᐱᕕᖃᖅᑎᑕᐅᔭᕌᖓᑕ ᓇᓗᓇᐃᖅᓯᕚᓪᓕᖃᑦᑕᕐᒪᑦ 

ᓄᓇᓖᑦᑕᐅᖅ ᒥᑭᓐᓂᖅᓴᐅᔫᒐᓗᐊᑦ 

ᐊᔪᓐᖏᑦᑎᐊᕈᓐᓇᖅᑐᑦ ᐃᑲᔪᖅᑐᖅᑕᐅᑦᑎᐊᕈᑎᒃ. 

ᑕᐃᒪᐃᓐᓂᖓᓄᑦ ᖁᕕᐊᓱᒃᐳᖓ ᐅᓪᓗᒥ ᑖᒃᑯᐊ 

ᐃᓕᓐᓂᐊᕇᓚᐅᖅᑐᑦ, ᐱᔭᕇᖅᓯᔪᓐᓇᓚᐅᖅᑐᑦ 

ᐊᒻᒪᓗ ᐃᓕᓴᕆᔭᐅᔾᔪᑎᑖᕈᓐᓇᓚᐅᖅᑐᑦ 

ᑕᐃᔪᓐᓇᕋᒃᑭᑦ ᐅᑯᐊ:  

 

 ᕕᐅᓇ ᐊᒡᓚᒃ,  

 ᕉᑦ ᐊᒃᐸᓕᐊᐱᒃ,  

 ᑏᓇ ᐋᕆᐊᒃ,  

 ᓕᐊ ᑭᐳᒥ,  

 ᓴᒫᓐᑕ ᑯᓄᒃ,  

 ᓵᓚᑦ ᒪᒃᑖᖅ.  

 

ᐊᒻᒪᓗ ᑖᒃᑯᐊ ᐃᓕᓴᐃᔨᒋᓚᐅᖅᑕᖏᑦ 

ᖁᔭᓐᓇᒦᖃᓯᐅᑎᓪᓗᑎᒍ ᒫᑕ ᕚᔅᐳ−ᕕᐊᓐᐅᐃᒃ 

ᐊᒻᒪᓗ ᔩᑎᑕ ᒥᖅᑯᓵᖅ. ᖁᔭᓐᓇᒦᒃ ᐊᒻᒪᓗ 

ᑲᔪᓯᑦᓯᐊᕐᓂᐊᖅᐳᓯ 

ᐱᓕᕆᐊᕆᔭᑦᓯᓐᓂᒃ ᐃᓕᓐᓂᐊᓚᐅᖅᑕᔅᓯᓐᓂᓗ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑐ ᔫ 

ᓴᕕᑲᑖᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 563 - 4(3): 

ᓄᓇᕗᒻᒥ ᐃᓕᓴᐃᔨᔅᓴᓐᖑᕐᓂᕐᒧᑦ 

ᐃᓱᓕᒃᓯᔪᐃᑦ ᐊᕐᕕᐊᓂ (ᓴᕕᑲᑖᖅ) 

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑎ ᐊᒻᒪ 

ᐊᕐᕕᐊᕐᒥᐅᑦ ᐅᓪᓗᒃᑰᑦᓯᐊᖅᐸᒃᑲ. ᒫᓐᓇ 

ᓂᕆᓐᓇᔫᒥᖅᑰᕋᑉᓯ.  

 

ᑎᐊᑦᓇᐃᓕᖅᑎᓪᓗᒍ, ᒫᓂ ᒪᐃᒥᕋᓗᒃ, ᔫᓐᒥᕋᓗᒃ 

ᐃᓕᓐᓂᐊᕌᓂᖅᑰᕐᒪᑕ. ᐊᕐᕕᐊᓂᑦᑕᐅᖅ ᒪᐃᒥ 

ᐃᓕᓐᓂᐊᕌᓂᓚᐅᕐᒪᑕ. ᓄᓇᕗᑦ ᓯᓚᑦᑐᖅᓴᕐᕕᒃ 

ᑕᐃᒃᑯᐊ ᐱᓕᕆᐊᖃᖅᑖᕐᓂᕐᒧᑦ ᐱᐊᓂᓚᐅᖅᑐᑦ 

ᐊᒻᒪ ᑕᐃᒃᑯᐊ ᑎᑎᕋᕐᕕᐅᑉ ᐊᐅᓚᓂᐊᓂᒃ 

ᐱᐊᓂᒃᑐᑦ. ᑕᐃᒃᑯᐊ ᐱᐊᓂᖕᒪᑕ ᑕᐃᑲᓃᓚᐅᕋᒪ 

ᖁᕕᐊᓇᖅᑐᔾᔫᓚᐅᖅ ᑕᐃᑲᓃᖃᑕᐅᖦᖢᓂ ᐊᒻᒪ 

ᑕᐃᒃᑯᐊ ᐅᐱᒋᕙᒃᑲ ᖁᕕᐊᓱᖃᑎᒋᖦᖢᒋᑦ 

ᐱᐊᓂᓚᐅᕐᒪᑕ.  

 

ᑭᓯᐊᓂ ᒫᓐᓇ ᐅᓪᓗᒥ ᑖᒃᑯᐊ ᐊᕐᕕᐊᓂᑦᑕᐅᖅ 

ᐱᐊᓂᖕᒪᑕ ᓯᓚᑦᑐᖅᓴᕐᕕᖕᒥ, ᑕᐅᓇᓂ Arctic 

College ᐃᓕᓐᓂᐊᖅᑎᑦᓯᔨᐅᓂᐊᓖᑦ. NTEP 

ᐅᓪᓗᒥ ᐱᐊᓂᖕᓂᐊᓕᕐᒪᑕ ᑐᓂᔭᐅᓂᐊᓕᖅᖢᑎᒃ. 

ᐃᓱᓕᒃᓯᖕᒪᑕ ᑖᒃᑯᐊ ᐅᐱᒋᕙᒃᑲ ᐊᒻᒪ 

ᖁᕕᐊᓱᖃᑎᒋᖦᖢᒋᑦ ᐱᐊᓂᖕᒪᑕ 

ᐃᓕᓐᓂᐊᖅᑎᑦᓯᔨᐅᓂᐊᓕᕐᒪᑕ ᐊᒻᒪᓗ ᑖᒃᑯᐊ 

ᖁᓕᐅᔪᑦ ᑕᐃᒍᐊᖅᓱᒋᑦ ᐊᕐᕕᐊᓂ ᐱᐊᓂᒃᑐᑦ 

ᐃᓕᓐᓂᐊᖅᑎᑦᓯᔨᐅᓂᐊᓕᕐᒪᑕ ᑖᒃᑯᐊᖑᔪᑦ ᖁᓕᑦ:  

 

 ᕼᐋᓇ ᐊᓚᕋᓚᒃ,  

 ᑕᐃᓯ ᐊᓄᐄ,  

 ᕗᕆᔾᔨᑦ ᐊᐅᓚᔾᔪᑦ,  

 ᐹᓖᓐ ᑯᑉᓚᓐ,  

 ᒪᕋᐃᔭ ᐃᓚᖏᐊᔪᖅ,  

 ᐋᓐ ᕉᔅ ᐄᓴᓗᒃ,  

 ᔭᐃᒥ ᖃᕝᓗᑦᓯᐊᖅ,  

 ᒪᕆᓐᑕ ᖃᕕᐅᖅ,  

 ᐄᑉᐳᕉᓪ ᐆᓕ,  

 ᔨᐅᕈᑎᓐ ᐸᒥᐅᓕᒃ.  

ᑖᒃᑯᐊ ᐅᓪᓗᖃᑦᓯᐊᕐᓂᐊᖅᐳᑦ ᐊᒻᒪ ᖁᕕᐊᓇᑯᓂ 

ᐱᐊᓂᖕᒪᑕ ᐃᓕᓐᓂᐊᖅᑎᑦᓯᒻᒫᕐᓂᐊᓕᕐᒪᑕ 

ᓴᓇᒃᓴᖅᑖᕐᓂᐊᕐᓂᖅᐸᑕ. ᐅᖃᖅᑎ, ᒪ’ᓇ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᖁᕐᓗᖅᑐᒧᑦ, ᒥᔅᑐ ᐲᑕ ᑕᑉᑐᓇ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 564 - 4(3): 

103−ᒋᔭᖓᓂᒃ ᓇᓪᓕᐅᓂᖅᓯᐅᕐᓂᖓ ᔫᓐ 

ᑲᓚᓐᖏᓐᐴᒡ (ᑕᑉᑐᓇ) 

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᖁᕕᐊᓱᑦᑐᒻᒪᕆᐅᕗᖓ 2009-

ᒥᓂᑦ ᐃᒪᐃᓕᐅᖅᓯᒪᒻᒪᑦ ᒪᓕᒐᓕᐅᖅᑎ 

ᖁᕐᓗᖅᑐᕐᒥᐅᑕᖅ ᒪᕇᒥᒃ, ᓄᓕᐊᒪ ᐊᔭᖓ, ᔫᓐ 

ᐅᑲᓕᖅ ᑲᓚᖓᒻᕘᒡ ᓇᓪᓕᐅᑎᒻᒪᑦ. 

103−ᖑᓕᖅᑐᖅ. ᐅᓪᓗᒥ 103 ᐊᕐᕌᒍᐃᑦ 

ᒪᒃᑯᒃᑎᒋᓕᖅᑐᖅ... . 

 

>>ᐸᑦᑕᑐᖅᒻᑐᑦ 

 

ᑕᐃᒃᑯᐊ ᐃᓐᓇᕐᓂᒃ ᐸᖅᑭᔨᐅᑦᑕᕐᕕᒃ ᐅᖅᓱᖅᑑᒥ 

ᐃᖃᓗᒃᑑᑦᑎᐊᒥᓗ, ᑖᒃᑯᐊᓗ ᐃᓚᖏᑦ 

ᐃᓚᔮᖏᓐᓂᒃ ᐳᓛᕆᐊᖅᑕᐅᒍᓐᓇᖃᑦᑕᕐᒪᑦ. ᐃᒪᓐᓇ 

ᐃᑲᔫᑎᔪᒻᒪᕆᖃᑦᑕᕐᒪᑦ ᐃᓱᒫᓘᑎᖃᖅᐸᒃᑐᓄᑦ 

ᑖᒃᑯᓄᖓ ᐃᓱᒪᓘᑎᒥᓂᒃ ᐅᖃᖅᐸᑦᑐᓄᑦ.  

 

ᐅᖃᖅᑏ, 103-ᖑᕐᓗᓂ, ᑖᓐᓇ ᐱᒻᒪᕆᐅᖕᒪᑦ 

ᐊᕝᕙᕈᑐᐃᓐᓇᖅᑕᕋᓗᐊᕋ ᑭᓯᐊᓂ ᓴᑭᒐ ᓄᑲᖓ, 

ᐅᑲᓕᖅ ᔫᓐ ᑲᓚᖓᒻᕘᒡ ᐊᓂᖓ 89-ᖑᓕᖅᑐᖅ. 

ᐅᖃᖃᑎᒋᖃᑦᑕᖅᑕᒃᑲ ᓱᓕ. 

 

ᑕᐃᒃᑯᐊᓗ ᖁᔭᓐᓇᒦᕈᒪᓪᓗᒋᑦ ᐃᓐᓇᓕᕆᖃᑦᑕᖅᑐᑦ 

ᐅᖅᓱᖅᑑᒥ  

ᐃᖃᓗᒃᑑᑦᑎᐊᕐᒥᓗ. ᖁᔭᓐᓇᒦᖑᔪᓯ. ᖁᔭᓐᓇᒦᒃ, 

ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ 

ᒪᓕᒐᓕᐅᖅᑎ ᐸᖕᓂᖅᑑᒧᑦ, ᒥᔅᑐ ᔮᓂ ᒪᐃᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 565 - 4(3): 

ᖁᔭᓕᓂᖅ ᒥᓂᔅᑕᐅᑉ ᐳᓚᕋᖅᓯᒪᓂᖓᓄᑦ 

(ᒪᐃᒃ) 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᐅᓪᓗᒥ ᓄᓇᖅᑲᑎᒃᑲ ᐅᓪᓗᑰᑦᑎᐊᖃᒃᑲ ᐊᒻᒪ 

ᓄᓇᕗᒻᒥᐅᑦ.  

 

ᑕᐃᒪ ᒪᐃ 3-ᖑᑎᓪᓗᒍ ᑖᒃᑯᐊ 

ᐸᓐᓂᖅᑑᓕᐊᓚᐅᖅᓯᒪᔪᑦ ᖁᔭᒋᒍᒪᓪᓗᒋᑦ ᑖᒃᑯᐊ 

ᐱᒻᒪᕆᐊᓗᒻᒥᒃ ᐱᓕᕆᔨᐅᓪᓗᑎᒃ ᐱᓗᐊᖅᑐᒥᒃ 

ᑕᐃᓐᓇ ᑲᓇᑕᐅᑉ ᒐᕙᒪᒃᑯᖏᓐᓂᒃ ᑕᐃᓐᓇ 

ᒥᓂᔅᑕᐅᔪᖅ Infrastructure and Communities, 

ᑕᐃᓐᓇ ᒥᓂᔅᑕ ᐊᒫᕐᔨᑦ ᓲᕼᐃ 

ᐸᓐᓂᖅᑑᕐᒨᕈᓐᓇᓚᐅᕐᖓᑦ. ᐊᒻᒪᓗ ᑖᒃᑯᐊ 

ᒥᓂᔅᑑᖃᑎᒋᔮᒃᑲᒃ ᒪᕐᕉᒃ ᓴᕕᑲᑖᒃᑯᑦ, ᐲᑕᓴᒃᑯᑦ 

ᐸᓐᓂᖅᑑᒧᐊᕈᓐᓇᓚᐅᕐᒥᒻᒪᑎᒃ. 

 

ᐊᒻᒪ ᖁᔭᓐᓇᒦᕈᒪᔭᒃᑲ ᖃᐅᒪᓕᕆᔨᒃᑯᑦ ᑲᑎᒪᔨᖏᑦ 

ᐃᖅᑲᓇᐃᔭᖅᑎᖏᓪᓗ ᐊᒻᒪᑦᑕᐅᖅ ᕼᐋᒻᓚᒃᑯᑦ 

ᑲᑎᒪᔨᖏᑦ ᐃᖅᑲᓇᐃᔭᖅᑎᖏᓪᓗ. ᑖᒃᑯᓂᖓ 

ᑕᑯᓐᓇᒋᐊᖅᓯᒪᓚᐅᕋᑦᑕ ᐸᓐᓂᖅᑑᒧᑦ 

ᓇᑉᐸᖅᑕᐅᕋᑖᕐᓂᑯᒥᓂᕐᓂᒃ ᐱᓗᐊᖅᑐᒥᒃ 

ᐊᐅᓚᐅᑎᖃᕐᕕᒻᒥᒃ ᐃᒥᖅᑕᕐᕕᒻᒥᒃ. ᐃᒥᖅᑕᕐᕕᒃ 

ᓴᓇᒋᐊᖅᑕᐅᕋᑖᕐᓂᒥᓂᖅ ᐅᐊᑦᑕᑯᑕᕐᕖᑦ ᑕᐃᒃᑯᐊ 

(ᑐᓵᔨᑎᒍᑦ) ᑭᓈᓗᒃ (ᑐᓵᔨᒃᑰᖏᑦᑐᖅ) 

ᑕᒪᒃᑯᓂᖓᕈᔪᒃ, ᐊᒻᒪᓗ Arena−ᒥᒃ, ᐊᒻᒪᑦᑕᐅᖅ 

ᒥᕝᕕᖓᓂᒃ.  

 

ᑕᐃᓐᓇ ᑲᓇᑕᐅᑉ ᒥᓂᔅᑕᖓ ᑕᒪᑦᓱᒧᖓ 

ᓄᓇᓕᓐᓂᒃ ᑭᓱᑖᕆᐊᖃᕐᓂᖏᓐᓄᑦ ᒥᓂᔅᑕ ᐊᒫᕐᔨᑦ 

ᓲᕼᐃ ᐸᓐᓂᖅᑑᒥ ᑕᑯᒐᒥ, 

ᐱᐅᑦᓴᓪᓚᕆᓚᐅᖅᓯᒪᔪᒻᒪᑦ. ᐅᖃᐅᑎᓚᐅᖅᓯᒪᒐᒃᑯᑦ 

ᐱᐅᓯᒃᑲᓐᓂᕈᓐᓇᖅᑐᖅ ᐊᓯᐊᓂᒃ ᒥᕝᕕᑖᖅᑲᑦ 

ᒥᕝᕕᖓᓗ ᓄᑕᐅᑉᐸᑦ. ᑕᐃᒪᐃᓕᓚᐅᖅᓯᒪᒐᒃᑯᑦ 

ᑕᐃᓐᓇ ᑐᓐᖓᓇᑦᑎᐊᓚᐅᖅᓯᒪᒻᒪᑦ.  

ᑖᒃᑯᐊᓗ ᒥᓂᔅᑑᖃᑏᒃᑲᒃ 

ᐱᖃᑎᒋᑦᑎᐊᓚᐅᖅᓯᒪᒐᒃᑭᑦ ᐊᒻᒪᓗ ᑕᐃᓐᓇ 

ᒥᓂᔅᑑᔪᖅ ᑕᒪᒃᑯᓄᖓ ᓄᓇᓕᓐᓂ 

ᑭᓱᑖᕆᐊᖃᕐᓂᖏᓐᓄᑦ ᒥᓂᔅᑕ ᓲᕼᐃ ᑖᔅᓱᒥᖓ 

ᒥᕝᕕᖓᓂᒃ ᕿᒥᕐᕈᐊᑦᑎᐊᓚᐅᖅᓯᒪᔪᖅ ᐊᒻᒪᓗ 

ᑕᒪᓐᓇ ᖁᕕᐊᒋᓚᐅᖅᓯᒪᓪᓗᒍ ᑖᒃᑯᐊ 

ᐸᓐᓂᖅᑑᒨᖅᓯᒪᑎᓪᓗᒋᑦ ᑕᒪᒃᑯᓂᖓ 

ᑲᒪᔭᖅᑐᖅᓯᒪᑎᓪᓗᒋᑦ. ᐱᔭᕆᐊᑐᔪᒥᓈᓗᐃᑦ 

ᐱᔭᕆᐊᑭᑦᑐᕈᓘᔮᖅᑎᑕᐅᖃᑦᑕᕐᖓᑕ 

ᐊᑭᑐᔪᒥᓈᓗᐃᑦ ᐊᑭᑭᑦᑐᒥᓂᖅᑎᑐᑦ ᓲᕐᓗ 

ᐊᑐᓕᖃᑦᑕᖅᑐᑦ ᑕᒪᒃᑯᓂᖓ.  
 

ᖁᔭᓐᓇᒦᑦᑎᐊᖅᑯᖓ ᐸᓐᓂᖅᑑᒨᖅᓯᒪᓚᐅᖅᑐᓂᒃ 

ᑭᒡᒐᖅᑐᑐᒋᑦ ᑖᒃᑯᐊ ᓂᕈᐊᖅᑎᒋᓯᒪᔭᒃᑲ 

ᐸᓐᓂᖅᑑᕐᒥᐅᑦ. ᖁᔭᓐᓇᒦᒃ, ᐅᖃᖅᑏ.  
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᒡᒍᒧᑦ, ᒥᔅᑐ ᐹᓪ ᖁᐊᓴ.  
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 566 - 4(3): 

ᐃᒡᓗᓕᒻᒥ ᐃᖃᓪᓕᐊᖃᑦᑕᐅᑐᑦ (ᖁᐊᓴ) 
 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᓄᓇᖅᑲᑎᒃᑲ ᐅᓪᓗᖃᑦᑎᐊᖁᑐᐃᓐᓇᓕᕆᕙᒃᑲ 

ᐊᒻᒪᓗ ᐅᓪᓗᒥ ᓄᓇᕗᒻᒥᐅᑕᐃᑦ.  
 

ᑕᐃᒪ ᑐᓴᖃᑦᑕᖅᓯᒪᒐᑦᑕᐃᓛᒃ ᑕᒪᓂ 

ᒪᓕᒐᓕᐅᕐᕕᑦᑎᓐᓂ ᓄᓇᑦᑎᓐᓂ 

ᐃᖃᓗᖅᑳᖁᓴᐅᔾᔪᐊᖅᑐᓪᓘᓐᓃᑦ ᐅᕝᕙᓘᓐᓃᑦ 

ᐃᖃᓗᒐᓱᖃᑦᑕᕐᒪᑕ ᓵᓚᒃᓴᕋᓱᐊᖅᖢᑎᒃ. 

ᖁᕕᐊᓱᑦᑎᐊᕐᒥᔪᖓ ᓄᓇᖅᑲᑎᒃᑲ ᑕᐃᒪ 

ᓄᓇᖅᑲᑎᒃᑲᓖᓛᒃ ᒪᕐᕈᐃᒻᒪᕆᒃᖢᑎᒃ 

ᐃᖃᓗᒐᓱᖕᓂᕐᒧᑦ ᑖᒃᑯᐊ ᓵᓚᒃᓴᕋᓱᐊᖅᓯᒪᖕᒪᑕ ᒪᐃ 

19-ᖑᑎᓪᓗᒍ. ᑕᐃᔅᓱᒪᓂ 

ᓯᕗᓕᖅᐹᑦᑎᐊᖑᓚᐅᖅᖢᓂ. ᑕᐃᒃᑯᐊ 

ᓵᓚᒃᓴᕈᓐᓇᓚᐅᖅᑐᐃᑦ ᑕᐃᒪ 

ᐃᖅᑲᐅᒪᑦᑎᐊᖦᖤᕋᒃᑭᑦ. 
 

ᐊᒻᒪᓗ ᑕᒪᓂ ᐱᓇᓱᐊᕈᓯᐅᑉ ᓄᓐᖑᐊᓂ ᔫᓐ 2-ᒥ 

ᔫᓐ 5-ᒧᑦ ᑕᐃᒪ ᐃᖃᓗᒐᓱᒡᔪᐊᕐᓂᐊᓕᕐᒥᖕᒪᑕ 

ᓵᓚᒃᓴᕋᓱᐊᕐᓗᑎᒃ.  

ᓄᓇᖅᑲᑎᒃᑲ ᑖᒃᑯᐊ ᑲᔪᓯᑦᑎᐊᖁᕙᒃᑲ ᑖᔅᓱᒥᖓ 

ᐊᒻᒪᓗ ᐅᔾᔨᖅᓱᑦᑎᐊᕐᓗᑎᒃ 

ᐅᐱᕐᖓᒃᓵᖑᓕᖅᑎᓪᓗᒍᓗ ᑕᒪᓐᓇ 

ᐅᔾᔨᖅᓱᑦᑎᐊᖃᑦᑕᕆᐊᖃᕋᑦᑕ ᓇᓂᑐᐃᓐᓇᖅ 

ᐃᖏᕐᕋᑎᓪᓗᑕ. ᑖᒃᑯᐊ 

ᖁᕕᐊᓱᖃᑎᒋᔪᒪᑐᐃᓐᓇᖅᐸᒃᑲ 

ᐃᖃᓗᒐᓱᒡᔪᐊᕐᓂᐊᖅᑎᓪᓗᒋᑦ ᓄᓇᖅᑲᑎᒃᑲ, ᔫᓐ 2-

ᒥ ᖃᐅᒃᐸᑦ ᐱᒋᐊᕐᓗᑎᒃ ᑕᐃᑯᖓ ᓇᒡᒐᔾᔭᒧᑦ 

ᑎᑭᓪᓗᑎᒃ. ᑖᒃᑯᐊ ᓵᓚᒃᓴᕐᓂᐊᕐᒥᔪᑦ ᑕᐃᒃᑯᐊ 

ᐅᐱᒋᑦᑎᐊᕐᓂᐊᕆᕙᒃᑲ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ. 

ᐊᑎᖁᑎᖃᕈᓐᓃᕋᒪ. ᑲᑎᒪᔾᔪᑎᒃᓴᑦᑎᓐᓄᑦ ᐅᑎᕐᓗᑕ. 

4. ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ ᑭᐅᔾᔪᑎᑦ. 5. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᓂᖅ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᐊᕐᕕᐊᓄᑦ ᐊᒻᒪ ᑎᑭᕋᕐᔪᐊᕐᒧᑦ, ᒥᔅᑐ 

ᔪᐊᔾ ᖁᒃᓱᒃ.  

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ. 

ᒪ’ᓈᑲᓐᓂᖅᐸᒋᑦ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, 

ᐅᓪᓗᒦᓛᒃ ᑕᕝᕙᓃᑦᑎᓪᓗᑕ ᐅᓐᓄᒃᓴᐅᖃᐅᔪᖅ 

ᐃᓕᑕᖅᓯᔪᒪᒐᒪ ᑕᒪᓃᑦᑐᓂᒃ ᐊᒻᒪᓗ ᖁᕕᐊᓱᒃᖢᖓ 

ᓯᕗᓪᓕᖅᐹᒥ ᐅᓂᒃᑳᕌᕐᔪᖅᑳᕐᓗᖓ.  

 

ᑖᒃᑯᐊ ᐃᓕᑕᕆᓂᐊᒃᑲᒐ ᐱᔾᔪᑎᒋᓪᓗᒋᑦ 

ᐅᖃᖅᑎᑦᓯᔩ ᑕᕝᕙᓂ ᐅᖃᐅᓯᕇᓐᓇᖅᐸᒃᑕᕗᑦ 

ᐱᓕᕆᕝᕕᖁᑎᒋᔭᕐᒪ ᑲᒪᒋᖃᑕᐅᔭᖓᑕ ᐃᓚᖏᓐᓂᒃ. 

ᑖᒃᑯᐊ ᐱᓕᕆᐊᖃᓪᓚᕆᒃᑐᑦ ᐊᒻᒪᓗ ᒐᕙᒪᒃᑯᑦ 

ᖃᓄᖅᑑᖅᐸᓪᓕᐊᔾᔪᑎᖏᓐᓂᒃ ᐅᕙᒍᑦ ᐅᖃᐅᓯᕗᑦ, 

ᐃᓄᒃᑐᑦ ᐅᖃᐅᓯᕗᑦ ᐱᔾᔪᑎᒋᓪᓗᒋᑦ ᐊᒻᒪᓗ 

ᑕᒪᒃᑯᐊ ᐃᓄᐃᑦ ᖃᐅᔨᒪᔭᑐᖃᖏᑦ ᐱᔾᔪᑎᒋᓪᓗᒋᑦ. 

ᐊᒥᓱᑦ ᖃᐅᔨᒪᔪᓯ ᑕᒪᑦᓱᒥᖓ 

ᐱᓕᕆᐊᖃᓪᓚᕆᒃᐸᒃᑲᑦᑕ ᓄᓇᕗᒥᐅᖃᑎᕗᑦ 

ᐱᔾᔪᑎᒋᓪᓗᒋᑦ. 

 

ᑭᓯᐊᓂ ᓇᐃᓈᕐᓗᒍ, ᐅᖃᖅᑎᑦᓯᔩ, ᑖᒃᑯᐊ 

ᑕᕝᕙᓃᑦᑐᑦ ᐅᓪᓗᒥ ᐊᒻᒪᓗ ᑕᕝᕙᓂ ᓴᓇᑦᑕᐃᓕᐅᑉ 

ᐊᑯᓐᓂᖓᓂ ᑕᕝᕙᓂ ᐃᖃᓗᖕᓂ ᑲᑎᒪᓂᖃᕐᒪᑕ. 

ᑖᒃᑯᐊ ᑲᑎᒪᔨᖁᑎᒋᔭᕗᑦ ᐃᓕᖅᑯᓯᓕᕆᔨᒃᑯᓐᓂᑦ 

ᑲᒪᔨᐅᔪᒍᑦ. ᐃᓄᐃᑦ ᖃᐅᔨᒪᔭᑐᖃᖏᓐᓂᑦ 

ᑲᑎᒪᔨᖁᑎᖏᑦ ᑕᒫᓂ ᐃᖃᓗᖕᓂᑦ ᑲᑎᒪᑎᓪᓗᒋᑦ 

ᐊᒻᒪᓗ ᐃᑉᐸᒃᕼᐊᖅ ᑲᑎᖃᑎᒋᓚᐅᖅᑐᒋᑦ. ᐅᕙᖓ 

ᑕᑯᔭᖅᑐᓚᐅᖅᑐᒋᑦ ᑕᐃᑲᓂ ᑲᑎᒪᕝᕕᒋᔭᖓᓐᓂᑦ 

ᐱᐊᓂᒃᐸᓪᓕᐊᓕᖅᑎᓪᓗᒋᑦ ᐅᓪᓗᒥ, ᐊᖃᒍᓗ 

ᖃᐃᕙᓪᓕᐊᒋᐊᕐᓂᐊᖅᖢᑎᒃ 

ᐊᐅᓪᓛᑦᑎᐊᖁᓪᓗᒋᓪᓗ, ᐃᓚᒥᓄᓪᓗ 

ᐅᑎᖅᐸᓪᓕᐊᑦᓯᐊᖁᓪᓗᒋᑦ. 

 

ᐅᖃᖅᑎᑦᓯᔩ, ᐃᓕᑕᕆᓚᐅᕐᓂᐊᕋᒃᑭᓄᑯᐊ 

ᕼᐃᕗᓪᓕᐅᑎᓚᐅᖃᒃᑭᑦ ᑖᒃᑯᐊ  



ᕿᑎᖅᑰ, ᔫᓂ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᖅᑲᓇᐃᔭᖅᑎᒋᔭᕗᑦ ᑖᒃᑯᓂᖓ ᐃᓄᐃᑦ 

ᖃᐅᔨᒪᔭᑐᖃᖏᓐᓄᑦ ᑲᑎᒪᔨᖁᑎᒋᔭᑦᑎᓐᓂᑦ ᐅᓇ 

ᐱᓕᕆᐊᓗᒃᑖᖏᓐᓂᑦ ᑲᒪᔨᒋᔭᕗᑦ ᐱᓕᕆᕝᕕᖕᓂᑦ 

ᐃᖅᑲᓇᐃᔭᖅᑎᐅᔪᑦ ᐃᓄᐃᑦ ᖃᐅᔨᒪᔭᑐᖃᖏᑦ 

ᐱᔾᔪᑎᒋᓪᓗᒍ. ᕼᐃᕗᓪᓕᖅᐸᐅᓪᓗᒍ ᑖᓐᓇ 

ᑐᑭᒧᐊᖅᑎᓪᓚᕆᒋᔭᐅᔪᖅ ᑕᕝᕙᓂ ᓱᕕᓇᐃ ᒪᐃᒃ, 

ᐃᖅᑲᓇᐃᔭᖅᑎᒋᔭᕗᑦ ᐊᒻᒪᓗᑦᑕᐅᖅ ᑖᓐᓇ ᐅᓖᓇ 

ᑯᓘᓚ, ᐃᓄᐃᑦ ᐅᒃᐱᕆᔭᖏᓐᓂᑦ 

ᖃᐅᔨᓴᖅᑎᐅᓂᕋᖅᑕᐅᔪᒥᑦ (Inuit Societal Values 

Research anylist-ᖑᓂᕋᖅᑕᐅᔪᒥᑦ) ᑲᒪᒋᔭᓂᒃ 

ᐊᒻᒪᓗ ᕼᐅᓕᑦᑕᐅᖅ ᐱᓕᕆᔨᒋᔭᖅᐳᑦᑕᐅᖅ ᑕᐃᑲᓂ 

ᐃᓕᓴᐱ ᕐᑰᐱ, Special Advisor−ᒋᔭᖅᐳᑦ ᐊᒻᒪᓗ 

ᑭᖑᓪᓕᖅᐹᖅ ᐃᖅᑲᓇᐃᔭᖅᑎᒋᔭᑦᑕ ᐃᓗᐊᓂ ᐋᓐᔨᓚ 

ᒪᐃᑯᓴᓐ Policy Advisor−ᖑᓂᕋᖅᑕᕗᑦ ᑖᓐᓇ 

ᑕᐃᑲᓂ ᐃᓕᖅᑯᕼᐃᓕᕆᔨᒃᑯᓐᓂᑦ.  
 

ᑖᒃᑯᐊᓕ, ᐅᖃᖅᑎᑦᓯᔩ, ᒪᓕᒐᓕᐅᖅᑎᐅᖃᑎᒃᑲᓗ 

ᑐᓐᖓᕼᐅᖁᑦᓯᐊᖅᐸᒃᑲ ᐅᓪᓗᒥ ᐊᑎᖏᑦ ᑕᐃᓂᐊᒐᒃᑲ 

ᑕᐃᑲᓐᖓᑦ ᐱᒋᐊᕐᓗᒋᑦ ᐃᒃᓯᕙᐅᑕᕆᔭᐅᔪᒥᑦ ᑖᒃᑯᐊ 

ᐃᓄᐃᑦ ᖃᐅᔨᒪᔭᑐᖃᖏᓐᓂᑦ ᑲᑎᒪᔨᖁᑎᒋᔭᕗᑦ 

ᐅᑯᐊᖑᕗᑦ ᐃᒃᓯᕙᐅᑕᓗ ᕼᐃᕗᓪᓕᖅᐹᕆᓗᒍ, ᓴᐃᒪᓐ 

ᕿᕐᓇᖅᑐᖅ, ᑕᓗᕐᔪᐊᕐᒥᐅᑕᖅ ᑐᓐᖓᕼᐅᒋᑦ ᐊᒻᒪᓗ 

ᑐᒡᓕᕆᔭᖓ ᑲᑎᒪᔨᖏᑕ, ᕙᑭ ᐃᔨᑦᓯᐊᖅ, 

ᑭᓐᖓᕐᒥᐅᑕᖅ, ᑐᓐᖓᕼᐅᒋᑦ. ᐊᒻᒪᓗ ᑖᒃᑯᐊ 

ᑲᑎᒪᔨᐅᔪᑦ ᐃᓚᖏᑦ ᑭᒍᑎᒃᑳᕐᔪᒃ ᓴᐸ, ᐃᒃᐱᐊᕐᔪᒥᑦ 

ᑕᐅᕙᓐᖔᖅᖢᓂ ᐊᒻᒪᓗ ᒥᐊᓕ ᑲᓇᔪᖅ−ᕗᐃᓯ, 

ᑎᑭᕋᕐᔪᐊᕐᒦᓐᖔᖅᖢᓂ ᐊᒻᒪᓗᑦᑕᐅᖅ ᐃᒃᓯᕙᐅᑖᖅ, 

ᑖᓐᓇ ᒥᐊᓕ ᑲᓇᔪᖅ−ᕗᐃᓯ ᐅᐱᕐᖓᒃᕼᐋᖅ 

ᑎᒃᑯᐊᖅᑕᐅᕼᐋᓚᐅᕐᒪᑦ ᑲᑎᒪᔨᓄᑦ ᐃᓚᐅᓂᐊᓕᖅᖢᓂ 

ᑕᕝᕗᖓ ᑲᑎᒪᔭᖅᑐᖃᐅᑕᓪᓗᓂ 

ᕼᐃᕗᓪᓕᖅᐹᕆᓪᓗᓂᐅᓪᓗ ᑖᓐᓇ. ᐊᒻᒪᓗ ᑐᒡᓕᖓ 

ᑖᓐᓇ ᐊᑎᕐᓂᒃ, ᑖᓐᓇᑦᑕᐅᖅ ᐋᓂ ᓇᐸᔪᖅ, 

ᑎᑭᕋᕐᔪᐊᕐᒦᓐᖔᖅᑐᖅᑕᐅᖅ 

ᑲᑎᒪᔨᐅᑐᖃᐅᔭᐃᓐᓇᓕᖅᑐᖅ ᑕᕝᕙᓂ ᐃᓄᐃᑦ 

ᖃᐅᔨᒪᔭᑐᖃᖏᑕ ᑲᑎᒪᔨᖏᓐᓂᑦ. ᐊᒻᒪᓗᑦᑕᐅᖅ 

ᓂᕈᐊᖅᑕᐅᕼᐋᓚᐅᕐᒥᔪᖅᑕᐅᖅ ᑖᒃᑯᓄᖓ 

ᑲᑎᒪᔨᐅᓂᐊᖅᑐᓂᒃ ᑖᒃᑯᓇᓂ ᖃᒪᓂᑦᑐᐊᕐᒦᓐᖔᖅᑐᓂ 

ᔩᓐ ᓯᒪᐃᓚᒃ, ᑕᕝᕙᓂ ᑲᑎᒪᔨᖃᖅᑎᓪᓗᑕ 

ᑐᓐᖓᕼᐅᒋᑦ. ᐊᒻᒪᓗ ᕼᐅᓕᑦᑕᐅᖅ ᑖᓐᓇ 

ᑰᒑᕐᔪᖕᒦᓐᖔᖅᑐᖅ ᑲᑎᒪᔩᑦ ᐃᓚᖓᑦ, ᒧᕇ ᐊᖑᑎ 

ᐊᒻᒪᓗ ᕼᐅᓕ ᑰᒑᕐᔪᖕᒦᓐᖔᕆᓪᓗᓂᑦᑕᐅᖅ ᑖᓐᓇ 

ᒪᑲᐱ ᓇᑐᖅ.  
 

ᐃᒃᓯᕙᐅᑖᖅ, ᐅᓇ ᐃᓚᖓᑦ ᑕᒪᐅᓐᖓᕐᓂᖅ 

ᐊᔪᓚᐅᕐᒪᑦ ᑕᒫᓃᓐᖏᑦᑑᒐᓗᐊᖅ 

ᑐᓐᖓᕼᐅᑦᑎᖃᑕᐅᕙᒃᐳᑦ ᑲᑎᒪᔨᐅᖃᑕᐅᖕᒥᔪᖅ 

ᓴᓂᑭᓗᐊᕐᒥᐅᑕᖅ ᐋᓂ ᑐᑲᓗᒃ, ᑕᕝᕙᓃᓐᖏᑦᑑᒐᓗᐊᖅ 

ᑖᒃᑯᓇᓂ ᐃᓚᒋᔭᐅᖃᑕᐅᕙᒃᑐᖅ.  
 

ᐅᖃᖅᑎᑦᓯᔩ, ᑕᕝᕙ ᑖᒃᑯᐊ ᑕᑯᔭᕼᐃ ᒐᕙᒪᒃᑯᑦ 

ᓯᕗᒡᒍᐊᒍᑎᑦᓴᖏᓪᓗ, ᖃᐅᔨᒪᔭᑐᖃᖓᑦ ᐃᓄᐃᑦ 

ᐱᔾᔪᑎᒋᓪᓗᒍ ᐅᐱᓐᓇᓪᓚᕆᖃᑦᑕᕐᒪᑕ ᑖᒃᑯᐊ 

ᑐᓐᖓᕼᐅᒃᑎᑕᐅᑦᑎᐊᖁᕙᒃᑲ ᑕᕝᕙᓂ ᐃᒡᓘᑉ 

ᐃᓗᐊᓂ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦᑎ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᐊᒡᒍᒧᑦ, ᒥᔅᑐ ᐹᓪ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

(ᑐᓵᔨᑎᒍᑦ) ᐅᓪᓗᒥ ᓇᖏᖅᓯᕗᖓ ᐊᒻᒪᓗ 

ᖁᕕᐊᓱᒃᑐᖓ ᓇᓗᓇᐃᖅᓯᔪᓐᓇᕋᒪ, 

ᐃᓕᓴᖅᓯᔪᓐᓇᕋᒪᓗ ᐋᓐᔨᓖᓇ ᒫᓐᑎᐊᓪ, 

ᓇᖏᖅᓯᔪᓐᓇᕈᕕᑦ ᑕᐃᑲ ᐊᑎᑦᑎᐊᖓᓂᑦ.  

 

ᐋᓐᔨᓖᓇ ᐃᓕᓐᓂᐊᕐᕕᑦᑎᓐᓄᑦ 

ᐊᑎᓕᐅᖃᑕᐅᓚᐅᖅᓯᒪᔪᖅ ᒍᕋᐃᑦ 12−ᒥᑦ 

ᖁᕝᕙᓯᖕᓂᖃᖅᑐᓂ ᐊᒻᒪᓗ ᒍᕋᐃᑦ 12−ᒥ 

ᐱᔭᕇᖅᓯᕙᓪᓕᐊᓕᖅᑐᖅ ᐃᓄᒃᓲᑉ 

ᐃᓕᓐᓂᐊᕐᕕᐊᓗᐊᓂᑦ. ᑖᓐᓇ ᖁᓕᐅᖃᑕᐅᓪᓗᓂ 

ᑲᓇᑕᒥ ᑯᐃᓐ ᓯᓚᑦᑐᖅᓴᕐᕕᖓᓄᑦ ᐃᓕᓴᕋᐃᑦᑐᓄᑦ 

ᐃᓅᓕᓴᐃᓂᕐᒥᒃ ᐃᓕᓐᓂᐊᕆᐊᕈᒪᖕᒪᖔᑦ 

ᐊᐱᕆᔭᐅᓯᒪᓕᕇᖅᑐᖅ. 

 

>>ᐸᑦᑕᑐᖅᑐᑦ 

 

ᐊᒻᒪᓗ ᐃᓕᓴᕆᔪᒪᒋᓪᓗᒍ ᐋᓐᔩᓚᐅᑉ ᐊᖓᔪᖅᑲᖏᒃ 

ᑖᒃᑯᐊ ᑕᒪᓃᖃᑕᐅᖕᒥᔫᒃ ᓇᖏᖅᓯᓂᐊᖅᐳᓯ ᐊᒻᒪᓗ 

ᓵᓐᓰᑕ ᐊᒻᒪᓗ ᐊᕐᓈᑉ ᒪᓐᑎᐅᓪ. 

 

>>ᐸᑦᑕᑐᖅᑐᑦ 

 

ᑖᒃᑯᐊ ᖁᔭᒋᔭᕆᐊᖃᖅᐸᕗᑦ 

ᐃᓕᓐᓂᐊᑎᑦᑎᑦᑎᐊᖅᓯᓯᒪᖕᒪᑎᒃ ᐋᓐᔭᓖᓇᒥᒃ 

ᐊᒻᒪᓗ ᑖᓐᓇ ᐊᖓᔪᖅᑳᒥᓂᒃ ᐊᖅᑯᑎᖃᖅᖢᓂ 

ᐊᓂᒍᐃᑦᑎᐊᕈᓐᓇᖅᓯᒪᔪᖅ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᒋᑦᓯ. ᒪᓕᒐᓕᐅᖅᑎ ᐅᖅᓱᖅᑑᒧᑦ, ᒥᔅᑐ ᑑᓂ 

ᐋᖁᐊᖅ.  

 

ᐋᖁᐊᖅ: ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᒥ 

ᓇᒡᓕᒋᕙᒃᑲ ᐅᖅᓱᖅᑑᒥ ᒫᓐᓇᕈᓗᒃ ᐅᓪᓛᕉᖅ  

ᐃᓚᐃᖦᖤᕐᒥᒐᑦᑕ ᐃᓐᓇᕐᒥᒃ.  

 

ᐊᒻᒪᓗ ᐅᑯᐊ ᓂᕈᐊᖅᑎᒋᓐᖏᒃᑲᓗᐊᖅᖢᒋᑦ 

ᓇᑦᑎᓕᐅᑉ, ᓇᑦᑎᓕᖕᒥᐅᑦ ᒪᓕᒐᓕᐅᖅᑎᖓᑦᑕ 

ᓂᕈᐊᖅᑎᖏᑦ ᑕᓗᕐᔪᐊᖅ ᓴᐃᒪᓐ ᕿᕐᓇᖅᑐᖅ 

ᐊᒻᒪᓗ ᑯᒑᕐᔪᖕᒥᐅᑕ ᒪᑭᐱ ᓇᑦᑐᖅ ᐊᒻᒪᓗ ᒪᕇ 

ᐊᖑᑎ ᑐᓐᖓᓱᒋᔅᓯ ᒪᓕᒐᓕᐅᕐᕕᖕᒧᑦ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᖃᒪᓂᑦᑐᐊᕐᒧᑦ, ᒥᔅᑐ ᓯᒥᐊᓐ ᒥᑭᓐᖑᐊᖅ.  

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ ᐃᑉᐸᒃᓴᖅ 

ᒪᓕᒐᓕᐅᖅᑎᐅᖃᑎᒃᑲ ᒪᓕᒃᓴᖅᐸᓪᓕᐊᓚᐅᕐᓂᕐᒪᑕ 

ᐅᖃᐅᓯᒻᓂᒃ. ᑐᓐᖓᓱᖁᑦᑎᐊᖁᕙᕋ (ᑐᓵᔨᑎᒍᑦ) 

ᖃᒪᓂᑦᑐᐊᕐᒦᓐᖔᖅᑐᖅ ᑲᔾᔮᕐᓇᖅᑐᐊᓗᒻᒥᒃ. . . . 

 

>>ᐃᓪᓚᖅᑐᑦ 

 

(ᑐᓵᔨᑎᒎᕈᓐᓃᖅᑐᖅ) ᑖᓐᓇ ᖃᒪᓂᑦᑐᐊᕐᒥᒃ 

ᑐᓐᖓᓱᖁᑦᑎᐊᖅᐸᕋ ᑕᕝᕙᓂ ᒪᓕᒐᓕᐅᕐᕕᖕᒥ ᔭᐃᓐ 

ᓯᒪᐃᓚᒃ, ᑐᓐᖓᓱᑦᑎᐊᕐᓂᐊᖅᐳᖅ. ᒪ’ᓇᓪᓗᐊᕕᒃ, 

ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᐅᖅᑯᕐᒥᐅᓄᑦ, ᒥᔅᑐ ᐸᐅᓗᓯ ᕿᔪᒃᑖᖅ.  

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ 

ᐅᕙᖓᑦᑕᐅᖅ ᐃᓕᓴᖅᓯᔪᒪᓪᓗᖓ ᑖᓐᓇ 

ᓇᓗᓇᐃᒐᓛᓪᓗᒍᑦᑕᐅᖅ ᓄᓇᖅᑲᑎᒋᔭᕋ 

ᓂᖓᐅᑦᓴᕆᓪᓗᒍᓗ. ᐃᕐᓂᕆᔭᐅᔪᖅ ᑕᐃᑦᓱᒪᖓ  

ᖃᐅᔨᒪᑦᑎᐊᖅᑕᐅᓚᐅᖅᑐᒧᑦ ᐊᒥᓱᓄᑦ 

ᐃᕐᓂᕆᓚᐅᖅᑕᖓ ᔪᐊᓇᓯ ᑯᓂᓘᓯᐅᓚᐅᖅᑑᑉ 

ᐃᕐᓂᕆᓪᓗᓂᐅᓪᓗ, ᐃᕐᖑᑕᕆᓪᓗᓂᐅᓪᓗ. ᑖᓐᓇ 

ᖃᐅᔨᒪᔭᐅᓪᓚᕆᓚᐅᖅᑐᖅ ᑖᑦᓱᒪ ᐊᑖᑕᒋᓚᐅᖅᑕᖓ 

ᑕᐃᓐᓇ ᐱᓕᕆᖃᑕᐅᓪᓚᕆᑉᐸᓚᐅᖅᓯᒪᒻᒪᑦ ᔪᐊᓇᓯ 

ᑯᓂᓘᓯ. ᑖᓐᓇ ᐃᓕᓴᕆᔪᒪᓪᓗᖓ 

ᐃᕐᓂᕆᓚᐅᖅᑕᖓ ᑖᑦᓱᒪ ᓂᖓᐅᔅᓴᕆᓪᓗᒍᓗ 

ᐊᐃᒧ ᑯᓂᓘᓯ ᐊᒻᒪᓗ ᑖᓐᓇ ᐃᕐᖑᑕᑯᓗᒐ 

ᓇᓪᓕᓇᕐᓂᖅᐹᖑᔪᖅ ᐸᓂᒋᔭᖓ ᐊᓖᓴ ᕿᔪᒃᑖᖅ. 

ᖁᔭᓐᓇᒦᒃ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᑦ 

ᑐᓐᖓᓱᑦᑎᐊᕆᑦᑎ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᑦ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᐃᖃᓗᐃᑦ−ᒪᓂᕋᔭᒃ, ᒥᔅ ᒪᓂᑲ  ᐃᐊᓪ ᑲᓇᔪᖅ.  

 

ᐊᖓᔪᖅᑳᖅ ᒪᓂᑲ ᐃᐊᓪ ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᑐᓐᖓᓱᓪᓕ ᑕᒪᓂ ᐃᖃᓗᓐᓃᑦᑐᐃᑦ 

ᐃᖃᓗᐃᑦ ᒪᓂᕋᔭᒻᒦᒃᑲᑦᓯ ᑐᓐᖓᓱᒋᑦᓯ.  

 

ᑖᒃᑯᐊ ᐃᓕᑕᕆᔪᒪᔮᒃᑲ ᒪᕐᕉᒃ ᐱᓗᐊᖅᑐᒥᒃ 

ᐃᓕᑕᕆᓐᖏᒃᑯᒃᑭᒃ ᓱᐊᑕᐅᑦᑕᕈᐊᕋᒪ. 

 

>>ᐃᓪᓚᖅᑐᑦ 

 

ᐊᑦᓵᒃᑲ ᑕᕝᕙᓃᒻᒪᑎᒃ ᐃᓯᕆᓂᖅ ᐋᓂ ᓇᐸᔪᖅ 

ᐊᒻᒪᓗᑦᑕᐅᖅ ᑖᓐᓇ ᐊᑦᓴᒋᒻᒥᔭᕋ ᒥᓯᔅ ᑲᓇᔪᖅ 

ᐅᖃᐅᑕᐅᖅᑲᐅᔫᒐᓗᐊᖅ ᕗᐃᓯ. ᑖᒃᑯᐊᖏᓛᒃ 

ᑐᓐᖓᓱᑦᓯᐊᕐᓖᒃ ᑕᒪᓃᓐᓂᖏᓐᓂᒃ.  

 

ᐊᒻᒪᓗᑦᑕᐅᖅ ᑖᓐᓇ ᓴᓂᓪᓕᑯᓗᒐ ᑭᒡᒐᖅᑐᖅᑕᕋ 

ᑕᐃᔭᐅᖅᑲᐅᔫᒐᓗᐊᖅ ᐅᓖᓇ ᑯᓗᓛᖅ. ᐅᓖᓇ 

ᓇᐅᔫᕙᔪᔫᒐᓗᐊᖅ ᐅᕙᑦᓯᐊᖅ 

ᓂᐊᖁᓐᖑᒥᐅᑕᐅᕙᑦᑎᓪᓗᑕ. ᐊᒻᒪᓗᑦᑕᐅᖅ 

ᐃᓐᖏᖅᑎᐅᓪᓗᓂ ᐃᖅᑲᓇᐃᔭᖅᑎᐅᓂᖓᓂᒃ 

ᐃᓕᑕᕆᔭᐅᖅᑲᐅᔫᒐᓗᐊᖅ. ᑕᐃᒃᑯᐊ 

ᑐᓴᐅᒪᑦᓯᐊᖅᑕᓯ ᐅᕙᒍᑦ 

ᑕᐃᑲᓃᖃᑕᐅᖃᑦᑕᖅᓯᒪᔪᖅ. ᐃᕐᓂᑯᓗᐊᓗ ᒫᓐᓇ 

ᐊᔪᓐᖏᑦᑐᒻᒪᕆᐊᓘᓕᖅᓱᓂ ᐃᓐᖏᖅᑎᐅᔪᖅ. 

ᕿᑐᕐᖓᖏᓪᓗ ᐃᖏᖅᑎᐅᕙᓪᓕᐊᕙᓗᑦᑐᑦ. ᑖᒃᑯᐊ 

ᐅᐱᒋᑦᓯᐊᖅᑲᕗᑦ.  

ᖃᒪᓂᑦᑐᐊᕐᒥᓗ ᑖᓐᓇ ᔩᓐ ᓯᒪᐃᓛᒃ ᐊᑯᓂ 

ᖃᐅᔨᒪᒐᒃᑯ ᑐᓐᖓᓱᑦᓯᐊᕆᑦ ᑲᑎᒪᔨᐅᖃᑦᑕᖅᓯᒪᔪᖅ 

ᓇᒧᓕᒪᖅ ᖁᓪᓕᒃᑯᓐᓄᓪᓗ ᐊᕐᓇᓄᑦ ᖃᓄᑐᐃᓐᓇᖅ 

ᑭᒡᒐᖅᑐᑦᓯᐊᖃᑦᑕᖅᑐᖅ ᐃᓐᓇᕆᔭᐅᓪᓗᓂ 

ᐅᐱᒋᑦᓯᐊᖅᑲᕋ.  

 

ᑖᓐᓇᓗ ᑕᐃᔭᐅᕋᑖᓐᖏᑦᑑᒐᓗᐊᖅ 

ᑭᒡᒐᖅᑐᓐᖏᑦᑕᕋᓗᐊᕋ ᔪᐊᔾ ᕼᐃᒃᔅ ᑭᒡᒐᖅᑐᖅᑕᖓ 

ᓱᕕᓇᐃ ᒪᐃᒃ ᐱᕈᖅᓴᖃᑎᒋᓯᒪᒻᒥᒐᒃᑯ 

ᓂᐊᖁᓐᖑᒥᐅᑕᐅᖃᑦᑕᔪᑎᓪᓗᑕ ᑐᓐᖓᓱᑦᓯᐊᖁᕙᕋ.  

 

ᐊᒻᒪᓗ ᑐᓴᕋᑖᕋᒪ ᑖᒃᑯᐊ ᐅᐱᒋᑦᓯᐊᕆᕙᒃᑲ 

ᑕᕝᕙᓃᑦᑐᐃᑦ. ᑖᑦᓱᒪ ᐋᓐᔨᓖᓇ, ᐊᓈᓇᒃᑯᖏᓪᓗ 

ᐅᐱᒋᕙᑦᓯ ᑕᕝᕙᓃᒃᑲᓯ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦᓯ ᐃᓘᓐᓇᓯ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᐸᖕᓂᖅᑑᒧᑦ, ᒥᔅᑐ ᔮᓂ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᐅᕙᖓᑦᑕᐅᖅ ᐃᓕᓴᖅᓯᖃᑕᐅᒍᒪᓪᓚᕆᒃᑲᒪ ᑖᒃᑯᐊ 

ᐃᓐᓇᐃᑦ ᑲᑎᒪᔨᒋᔭᖏᑦ ᐃᖅᑲᓇᐃᔭᖅᑎᖏᓪᓗ 

ᐱᓗᐊᖅᑐᒥᒃ ᑖᒃᑯᐊ ᒪᕐᕉᒃ ᓇᒻᒥᓂᓪᓚᑦᑖᕆᒐᒃᑭᒃ. 

ᓇᔭᒋᒐᒃᑭᑦ ᓇᓗᓇᐃᕈᒪᒋᓪᓗᒋᒃ 

ᑐᓐᖓᓱᑦᑎᐊᖁᓪᓗᒋᒃ ᐊᓂ ᓇᐸᔪᖅ 

ᑕᐃᔭᐅᕋᑖᕐᒥᔫᒐᓗᐊᖅ ᐊᒻᒪᓗ ᓇᔭᒃᑲᓐᓂᕋᑦᑕᐅᖅ 

ᒥᐅᕆ ᑲᓇᔪᖅ ᕗᐊᓯ ᐊᒻᒪᓗ ᑖᒃᑯᐊ ᐊᓯᖏᑦ 

ᑕᕝᕙᓃᑦᑐᑦ ᒪᑲᕕᒃᑯᑦ ᑕᒪᒃᑯᐊ ᑐᓐᖓᓱᑦᑎᐊᕆᔅᓯ 

ᑕᕝᕗᖓ ᒪᓕᒐᓕᐅᕐᕕᒻᒧᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦᑎ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ 

ᐊᑎᖁᑎᖃᕈᓐᓃᕋᒪ. ᒪᒥᐊᓇᖅ ᒪᓕᒐᓕᐅᖅᑎ 

ᕿᑭᖅᑖᓘᑉ ᓂᒋᐊᓄᑦ, ᒥᔅᑐ ᑕᐃᕕᑦ ᔪᐊᓇᓯ. 

 

ᔪᐊᓇᓯ: ᖁᔭᓐᓇᒦ ᐅᖃᖅᑎ. ᑭᓐᖓᕐᒥᐅᑕᒥᑦᑕᐅᖅ 

ᐳᓛᕆᐊᖅᑕᐅᓯᒪᒐᑦᑕ ᑐᓐᖓᓱᖁᑦᑎᐊᖅᓱᒍ 

ᑕᕝᕗᖓ ᒪᓕᒐᓕᐅᕐᕕᒻᒧᑦ ᔩᒃ ᐃᔨᑦᓯᐊᖅ 

ᐊᒃᑲᑯᓗᒋᓪᓗᒍ ᑐᓐᖓᓱᒋᑦ ᐊᒻᒪᓗ 

ᐳᓛᕆᐊᖅᓯᒪᔪᓕᒫᑦ ᑐᓐᖓᓱᑦᓯᐊᕆᑦᓯ. ᖁᔭᓐᓇᒦᒃ, 

ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ ᐊᒻᒪᓗ ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐊᑎᖁᑎᖃᕈᓐᓃᕋᒪ. 

ᑲᑎᒪᔾᔪᑎᒃᓴᑦᑎᓐᓄᑦ ᐅᑎᕐᓗᑕ. 6. ᐅᖃᐅᓯᒃᑯᑦ 

ᐊᐱᖅᑯᑎᑦ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑐ 

ᐸᐅᓗᓯ ᕿᔪᒃᑖᖅ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 737 - 4(3): ᐳᕙᓪᓗᑦᑐᓕᕆᓂᖅ 

ᓄᓇᕗᒻᒥ (ᕿᔪᒃᑖᖅ) 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ 

ᐊᐱᖅᑯᑎᒋᓂᐊᖅᑕᕋ ᑐᕌᖅᑎᒍᒪᔭᕋ ᒥᓂᔅᑕᐅᔪᒧᑦ 

ᐋᓐᓂᐊᖃᕐᓇᓐᖏᑐᓕᕆᓂᕐᒧᑦ.  

 

ᐅᖃᖅᑎᑦᑎᔩ, ᑕᖅᑭᓂ ᐊᓂᒍᕋᑖᖅᑐᓂ 

ᐱᕙᓪᓕᐊᔪᑎᒍᑦ ᑐᓴᖃᑦᑕᓚᐅᖅᓯᒪᒐᑦᑕ 

ᓄᓇᕗᒻᒥᐅᑕᕐᓂᒃ ᐃᓅᒍᓐᓃᖅᑐᓂᒃ ᐳᕙᓪᓗᓇᕐᒥᒃ 

ᐋᓐᓂᐊᓪᓗᑎᒃ. ᖁᕕᐊᓱᕝᕕᐅᕋᑖᓚᐅᖅᑐᒥᓗ 

ᒪᒃᑯᑦᑐᒥ ᐃᓄᔪᓐᓃᖅᑐᖃᓚᐅᕐᒥᒻᒪᑦ ᕿᑭᖅᑕᔪᐊᕐᒥ 

ᐃᓄᔪᓐᓃᓚᐅᕆᓪᓗᓂ ᐳᕙᓪᓗᓂᕐᒧᑦ ᐋᓐᓂᐊᓂᕐᒧᑦ.  

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᐅᓪᓗᒥ 

ᖃᐅᔨᒪᓕᕐᒪᖔᑕ ᐳᕙᓪᓗᑦᑐᑦ, ᐳᕙᓪᓗᑦᑐᒥᒃ 

ᐋᓐᓂᐊᖃᖅᑐᓂᒃ ᓄᓇᕗᒻᒥ ᐊᒻᒪ ᖃᓄᐃᑦᑐᓂᒃ 

ᐱᓕᕆᐊᖃᖅᐸᑦ ᑕᒪᓐᓇ ᐳᕙᓪᓗᓐᓇᖅ ᓯᐊᒻᒪᖁᓇᒍ 

ᓄᓇᕗᑦ ᐃᓗᐊᓂ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑑᔪᖅ, ᒥᔅᑐ 

ᔪᐊᔾ ᕼᐃᒃᔅ. 

 



ᕿᑎᖅᑰ, ᔫᓂ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᖅᐸᕋ ᑖᓐᓇ 

ᒪᓕᒐᓕᐅᖅᑎᐅᖃᑕᐅᔪᖅ ᐊᐱᖅᓱᕐᒪᑦ ᑖᑦᓱᒪ 

ᒥᒃᓵᓄᑦ. ᐊᒃᓱᐊᓗᒃ ᒪᒥᐊᕝᕕᒋᕙᒃᑲ ᑕᐃᒃᑯᐊ 

ᐃᓚᐃᓚᐅᖅᑐᑦ ᓄᓇᓕᖕᓂ ᐃᓄᔪᓐᓃᓚᐅᖅᑐᑦ 

ᓄᓇᖓᓐᓂ.  

 

ᐊᒻᒪᓗᑦᑕᐅᖅ ᐱᔾᔪᑎᒋᓪᓗᒍ ᑕᐃᒃᑯᐊ ᐳᕙᒡᓗᖕᓇᐃᑦ 

ᖃᓄᖅ ᐅᓄᖅᑎᒋᖕᒪᖔᑕ ᓇᐃᓴᐅᑎᒥᒃ 

ᐱᓯᒪᓐᖏᓐᓇᒪ ᒫᓐᓇ ᖃᑦᓯᐅᖕᒪᖔᑕ 

ᐳᕙᒡᓗᖕᓇᖅᑐᖃᖅᑐᑦ. ᑭᓯᐊᓂᓕ ᐅᓄᕐᓂᖃᖅᑐᑦ 

ᐊᕐᕌᒍᑕᑦ ᐳᕙᒡᓗᖕᓇᖅᑐᖃᖃᑦᑕᖅᑐᑦ 

ᐃᓚᐃᓐᓇᖓᓂ ᐱᓯᒪᒐᓗᐊᖅᑐᖓ 

ᐊᒡᒍᖅᑐᖅᓯᒪᓂᖏᑦᑐᒎᖅᖢᑎᒃ. 2017-ᖑᑎᓪᓗᒍ 

39−ᖑᓚᐅᖅᑐᑦ ᐳᕙᒡᓗᖕᓇᖅᑐᖃᖅᑐᑦ ᓇᓂᓯᕕᐅᔪᑦ 

TB−ᖑᓂᕋᖅᑕᐅᔪᒥᒃ.  

 

ᐊᒻᒪᓗᑦᑕᐅᖅ ᐅᖃᕈᒪᓪᓗᖓ ᑕᐃᒪᓐᓇ ᓄᓇᓕᖕᓂ 

TB−ᒥᒃ ᐳᕙᒡᓗᖕᓇᖅᑐᖃᓕᕌᖓᑦ ᑕᒪᒃᑯᓂᖓ 

ᑲᑐᔾᔨᓪᓗᑕ ᐋᖅᑭᒃᓱᐃᖃᑦᑕᕋᑦᑕ 

ᐸᕐᓇᐅᑎᓕᐅᖅᖢᑕ. ᑕᐃᒃᑯᐊ ᖃᐅᔨᓴᐃᖃᑦᑕᖅᖢᑕ 

ᖃᓄᖅ ᐳᕙᒡᓗᖕᓇᖅᑐᖃᕐᒪᖔᑦ 

ᖃᐅᔨᓴᐃᓇᓱᑲᑕᖃᑦᑕᖅᖢᑕ.  

 

ᐊᒻᒪᓗ ᐅᖃᕈᒪᓪᓗᖓ ᒫᓐᓇ ᑕᖅᑭᐅᔪᒥ, ᐅᓪᓗᒥ 

ᔫᓂ 1−ᖑᖕᒪᑦ, ᓴᖅᑭᑎᑦᑎᓂᐊᖅᑐᒍᑦ ᓄᑖᒥᒃ 

ᐳᕙᒡᓗᖕᓇᖅᑐᓕᕆᓂᕐᒧᑦ ᐊᑐᐊᒐᕐᒥᒃ. ᒫᓐᓇ 

ᐊᒥᓱᕈᖅᑎᑕᐅᕙᓪᓕᐊᓕᖅᑐᖅ ᐊᒻᒪ 

ᓯᐊᒻᒪᒃᑎᖅᑕᐅᓂᐊᖅᑐᓂᒃ ᑕᖅᑭᑦᑕ ᑭᖑᓂᖔᖓᓂ. 

ᑕᒪᓐᓇ ᑕᒪᔅᓱᒥᖓ ᐃᑲᔪᕐᓂᖃᕐᓂᐊᖅᖢᓂ 

ᐃᑲᔫᑕᐅᒐᔭᕐᒪᑦ ᐃᑲᔪᖃᑦᑕᕐᓂᕐᒥᒃ 

ᐳᕙᒡᓗᒃᑐᖁᑎᑦᑎᓐᓂᒃ.  

 

ᓂᕆᐅᒃᐳᖓ ᑭᐅᑦᑎᐊᖅᑕᕋ ᒪᓕᒐᓕᐅᖅᑎᐅᖃᑎᒪ 

ᐊᐱᖅᑯᑖᓂᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᐱᕙᓪᓕᐊᔪᑎᒍᑦ ᑐᓴᓚᐅᕋᑦᑕ ᑐᐊᕕᕐᓇᑐᒃᑯᑦ 

ᐊᐅᓪᓚᖅᑎᑕᐅᖁᔭᐅᓚᐅᕐᓂᖓᓂᒃ ᑕᐃᓐᓇ 

ᒪᒃᑯᒃᑐᖅ ᕿᑭᖅᑕᔪᐊᕐᒥᐅᑕᖅ ᐳᕙᓪᓗᓂᕐᒥᒃ 

ᐋᓐᓂᐊᖃᓚᐅᖅᑐᖅ, ᑭᓯᐊᓂᓕ 

ᓄᖅᑲᖅᑎᑕᐅᓚᐅᕐᒪᑦ ᖃᖓᑕᓲᖅ.  

 

ᓇᓗᓈᕿᒻᒪᑦ ᖃᓄᐃᑦᑐᓂᒃ ᐊᐅᓚᑎᑦᑎᔾᔪᑎᓂᒃ 

ᒪᓕᒋᐊᖃᕐᒪᖔᑦᑕ ᐋᓐᓂᐊᓯᐅᖅᑎ, ᒪᓕᒋᐊᖃᕐᒪᑕ  

ᐋᓐᓂᐊᓯᐅᑏᑦ, ᓲᕐᓗ ᓄᓇᓕᓐᓂ 

ᐋᓐᓂᐊᓯᐅᖅᑎᒋᔭᐅᔪᑦ ᑐᔅᓯᕋᕋᓗᐊᖅᑎᓪᓗᒋᑦ 

ᑐᐊᕕᕐᓇᑐᒃᑯᑦ ᖃᖓᑕᓲᒃᑯᑦ ᐅᓯᔭᐅᖁᔨᑎᓪᓗᒋᑦ 

ᐋᓐᓂᐊᕕᓕᐊᕈᔾᔭᐅᖁᓪᓗᒋᑦ ᖃᓂᒪᔪᓄᑦ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑭᓇ ᑭᖑᓪᓕᖅᐹᒥᒃ 

ᐃᓱᒪᓕᐅᕆᐊᖃᕐᒪᖔᖅ ᑐᐊᕕᕐᓇᑐᒃᑯᑦ 

ᖃᖓᑕᓲᒃᑯᑦ ᐅᓯᔭᐅᓂᐊᖅᑐᑦ ᐱᓪᓗᒋᑦ ᐊᒻᒪ 

ᖃᓄᐃᒻᒪᑦ ᑕᐃᓐᓇ ᑭᖑᓪᓕᖅᐹᒥᒃ 

ᐃᓱᒪᓕᐅᕈᑕᐅᔪᖅ ᐊᓯᔾᔨᖅᑕᐅᓚᐅᕐᒪᖔᖅ 

ᐃᓱᒪᓕᐅᕈᑕᐅᓚᐅᖅᑐᒥᒃ ᐋᓐᓂᐊᓯᐅᖅᑎᒧᑦ ᑖᓐᓇ 

ᐋᓐᓂᐊᓯᐅᖅᑎ ᐋᓐᓂᐊᔪᒥᒃ ᑕᑯᓐᓇᕋᓗᐊᖅᑎᓪᓗᒍ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑑᔪᖅ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑐ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑐᐊᕕᕐᓇᖅᑎᑕᐅᓂᕐᒧᑦ 

ᑐᒃᓯᕋᐅᑕᐅᔪᖃᕌᖓᑦ ᓄᓇᓕᖕᓂ, ᑖᓐᓇ 

ᐋᖅᑭᔾᔪᑕᐅᓲᖅ ᐋᓐᓂᐊᖅᑐᓕᕆᔨᒧᑦ. ᑖᔅᓱᒧᖓ 

ᐅᖃᐅᓯᕆᔮᓄᑦ ᑖᓐᓇ ᐅᖃᐅᓯᕆᔪᓐᓇᓐᖏᑕᕋ. 

ᐅᐱᒋᓪᓗᒋᑦ ᑕᐃᔅᓱᒪᐅᑉ ᐃᓚᒋᔭᖏᑦ ᐊᒻᒪᓗ 

ᐃᖅᑲᓇᐃᔭᖅᑎᓄᑦ ᑲᒪᖃᑕᐅᓚᐅᖅᑐᓄᑦ. 

ᒪᓕᒐᓕᐅᖅᑎ ᐊᐱᖅᑯᑎᓪᓗᐊᑕᖃᕈᓂ ᑖᔅᓱᒧᖓ 

ᑐᓐᖓᓱᑎᑦᑎᐊᖅᐸᕋ ᐅᕙᓐᓄᑦ ᐅᐸᒍᑎᖁᓪᓗᒍ 

ᑖᖅᑳᓂᑐᐃᓐᓇᐅᖏᑦᑐᖅ. ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᕿᔪᒃᑖᖅ. 

 

ᕿᔪᒃᑖᖅ: ᐅᖃᖅᑎᑦᑎᔩ, ᖃᐅᔨᒪᒐᓗᐊᖅᑐᖓ 

ᑐᖁᖓᔪᓕᕆᓂᕐᒧᑦ ᖃᐅᔨᓴᖅᑕᐅᓂᐊᕐᓂᖓᓂᒃ 

ᐱᓕᕆᕝᕕᐅᑉ ᐃᓗᐊᓂ ᖃᓄᐃᓕᖓᓚᐅᕐᒪᖔᑕ 

ᕿᑭᖅᑕᕐᔪᐊᒥ ᐳᕙᓪᓗᓇᒧᑦ 

ᐃᓅᔪᓐᓃᖅᑐᖃᓚᐅᖅᑎᓪᓗᒍ. ᒥᓂᔅᑕ ᐊᖏᕈᓐᓇᖅᐹ 

ᑕᐃᒃᑯᐊ ᖃᐅᔨᓴᕐᓂᐅᔪᑦ 

ᖃᐅᔨᓴᖅᑕᐅᔭᕇᖅᑎᓪᓗᒋᑦ 

ᑐᓴᖅᑎᑦᑎᔾᔪᑕᐅᓂᐊᕐᒪᖔᑕ ᑕᖅᑲᒃᑯᓄᖓ ᐊᒻᒪ 

ᒪᓕᑦᑕᐅᓗᑎᒃ ᐊᑐᓕᖅᑕᐅᖁᔭᐅᔪᑦ ᐳᕙᓪᓗᓇᕐᒧᑦ 

ᐃᓅᔪᓐᓃᖅᑐᖃᒃᑲᓐᓂᖁᓇᒍ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 



ᕿᑎᖅᑰ, ᔫᓂ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑑᔪᖅ, ᒥᔅᑐ 

ᔪᐊᔾ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑕᐃᒪᐃᑦᑐᖃᑐᐊᕌᖓᑦ 

ᖁᕕᐊᓇᓐᖏᑦᑐᒥᒃ ᐊᒻᒪ ᖃᐅᔨᓴᕈᑕᐅᓚᕿᓕᕌᖓᑦ, 

ᑕᖅᑲᒃᑯᓄᖔᑦᑕᐅᑎᒋᕙᓐᖏᒻᒥᔪᖅ. ᑭᓯᐊᓂ 

ᓇᓗᓇᐃᕐᕕᒋᔪᓐᓇᖅᑕᒃᑲ ᑕᖅᑳᓃᑦᑐᓕᒫᑦ 

ᖃᐅᔨᔾᔪᑕᐅᔪᑦ ᑲᑎᑕᐅᔪᐃᑦ ᑕᒪᑐᒨᓇ 

ᖃᐅᔨᓴᕐᓂᒃᑯᑦ ᐊᑐᖅᑕᐅᕙᖕᒪᑕ 

ᐋᓐᓂᐊᖅᑕᐃᓕᒪᔪᓕᕆᔨᒃᑯᓐᓄᑦ 

ᐱᐅᓯᒋᐊᒃᑲᓐᓂᖁᓪᓗᒋᑦ 

ᐋᓐᓂᐊᖅᑐᓕᕆᓂᕆᕙᑦᑕᕗᑦ. 

 

ᑕᐃᔅᓱᒧᖓᓕ ᑖᔅᓱᒧᖓ ᑕᖅᑲᒃᑯᓄᖓ 

ᑐᓴᖅᑎᑕᐅᓂᒃᓴᖓ ᖃᐅᔨᓴᐃᓂᐅᔪᖅ 

ᖃᓄᓕᒫᕐᓘᓐᓃᑦ ᑐᖁᖓᔪᓕᕆᓂᐅᔪᖅ, 

ᓯᕗᓪᓕᐅᑎᑦᑎᓲᖑᔪᖓ ᐃᓚᒋᔭᐅᔪᓄᑦ. ᑕᒪᓐᓇ 

ᓯᕗᓪᓕᐅᑎᒐᔭᖅᑕᕋ ᖃᐅᔨᔭᐅᔪᐃᑦ ᐱᔭᕇᖅᑕᐅᒃᐸᑕ 

ᐊᒻᒪ ᐅᖃᖃᑎᒋᓚᐅᕐᓗᑎᒃᑯ, 

ᖃᓄᐃᓕᖓᒃᑲᓐᓂᕐᓂᐊᕐᒪᖔᑦᑕ 

ᓇᓗᓇᐃᖅᓯᒐᔭᖅᐳᒍᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑲᖏᖅᖠᓂᐅᑉ ᓂᒋᐊᓄᑦ, ᒥᔅᑐ 

ᐋᓕᒃᓵᓐᑐ ᓴᒻᒧᖅᑐᖅ. 

 

ᐊᐱᖅᑯᑦ 738 - 4(3): ᐃᓄᓕᒫᖅᓯᐅᑎᓂᒃ 

ᐃᒡᓗᓕᕆᓂᖅ (ᓴᒻᒧᖅᑐᖅ, ᐋ) 

 

ᐋᓕᒃᓵᓐᑐ ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᐱᖅᑯᑎᒋᓂᐊᖅᑕᕋ ᒥᓂᔅᑕᖓᓐᓄᑦ 

ᓄᓇᕗᒻᒥ ᐃᒡᓗᓕᕆᔨᕐᔪᐊᑯᓐᓄᑦ.  

 

ᔪᓚᐃ 2016−ᖑᑎᓪᓗᒍ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᓴᖅᑭᑦᑎᓚᐅᖅᓯᒪᖕᒪᑕ ᑳᓐᑐᕌᒥᒃ 

ᐱᔪᒪᓇᓱᒍᑎᒥᒃ ᐅᖁᕐᓂᑦ ᓴᓗᒻᒪᖅᓴᐃᓂᐊᖅᑐᓂᒃ 

ᐊᒻᒪ ᖃᐅᔨᓴᐃᓂᐊᖅᑐᓂᒃ ᖃᓄᑎᒋ 

ᐅᖁᖃᖅᑐᖃᕐᒪᖔᑦ. ᑖᓐᓇ ᑳᓐᑐᕌᒧᑦ 

ᐱᓇᓱᒍᑎᐅᔪᖅ ᓇᓗᓇᐃᖅᓯᓯᒪᖕᒪᑦ 16−ᒎᖅ 

ᐃᒡᓗᖑᔪᑦ ᑲᖏᖅᖠᓂᕐᒥ ᖃᐅᔨᓴᖅᑕᐅᓂᐊᕐᒪᑕ. 

ᒥᓂᔅᑕ ᓇᓗᓇᐃᕐᔪᓐᓇᖅᐹ ᖃᖓᒃᑯᑦ ᑕᒪᑐᒧᖓ 

ᓴᓗᒻᒪᖅᓴᐃᕙᓪᓕᐊᒋᐊᕐᓂᐊᕐᒪᖔᑕ ᐃᒡᓗᓕᕆᔨᒃᑯᑦ 

ᐃᒡᓗᖁᑎᖏᓐᓂᒃ ᐅᖁᖃᖅᑐᓂᒃ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕᐅᔪᖅ, ᒥᔅᑐ ᔪᐊᔾ 

ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. ᒪ’ᓈᖅᑐᒍᓗ ᐊᐱᖅᑯᑎᒋᔭᖓᓂᑦ 

ᑕᒪᑦᓱᒥᖓ. ᐅᖃᖅᑏ, ᑖᒃᑯᐊ ᓄᓇᓖᑦ ᓄᓇᕗᒻᒥ 

ᑕᒪᓐᓇ ᐅᖂᓂᕋᖅᑕᐅᔪᖅ ᐱᔾᔪᑎᒋᓪᓗᒍ 

ᖃᐅᔨᕼᐊᖅᑕᐅᓚᐅᖅᑎᓪᓗᒋᑦ ᓇᓕᐊᑦ 

ᕼᐃᕗᓪᓕᐅᑎᔭᐅᔭᕆᐊᖃᕐᒪᖔᑕ ᐊᒻᒪᓗ ᓇᓕᐊᑦ 

ᐃᒡᓗᓕᕆᔨᕋᓛᒃᑯᑦ ᐱᓕᕆᔨᖏᓐᓂᑦ 

ᑲᒪᒋᔭᐅᔫᓪᓗᐊᕋᔭᕐᒪᖔᑕ 

ᖃᐅᔨᕼᐊᖅᑕᐅᓚᐅᖅᑐᕕᓂᐅᑎᓪᓗᒋᑦ 

ᓇᓗᓇᐃᖅᕼᐃᒪᓕᓚᐅᖅᐳᒍᑦ. ᑕᐃᒪ ᐊᒥᕼᐆᖕᒪᑕ 

ᓄᓇᕗᒻᒥ ᑲᒪᒋᔭᐅᔭᕆᐊᓖᑦ ᐃᓚᖏᑦ 

ᐃᒡᓗᓕᕆᔨᕋᓛᒃᑯᑦ ᑲᒪᒋᔫᓪᓗᐊᕐᓂᐊᖅᑕᖏᑦ.  

 

ᑭᕼᐃᐊᓂ ᐃᓚᖏᑦ ᒪᑯᓂᖓ (ᑐᓵᔨᑎᒍᑦ) 

ᐊᔾᔨᐅᖏᑦᑐᖅ ᐱᓕᕆᔾᔪᑎᓂᒃ (ᑐᓵᔨᒃᑰᖏᑦᑐᖅ) 

ᑕᒪᒃᑯᓂᖓ ᐅᖁᕐᓗᕐᒥᑦ ᑲᒪᒋᔾᔪᑎᓕᓐᓂᒃ 

ᐱᔭᕆᐊᖃᕐᓂᐊᖅᐸᑕ ᑳᓐᑐᕌᑦᑎᖑᔪᓄᑦ ᕼᐃᓚᑖᓂᑦ 

ᑖᒃᑯᐊ ᐃᒡᓗᓕᕆᔨᕐᔪᐊᒃᑯᑦ 

ᑎᓕᕼᐃᔫᓪᓗᐊᕐᓂᐊᕐᒪᑕ. ᑖᓐᓇ ᑲᔪᕼᐃᑦᑎᐊᖅᑐᖅ 

ᐊᐱᖅᑯᑎᒋᔭᖓ ᑕᒪᓐᓇ ᐅᖁᕐᓘᓂᕋᖅᑕᐅᔪᖅ 

ᐅᖂᓂᕋᖅᐸᒃᑲᑦᑎᒍᐃᓛᒃ ᐃᓚᖏᑎᒍᑦ, 

ᑲᒪᒋᔭᐅᕙᓪᓕᐊᓂᖏᑦ ᑖᒃᑯᐊ ᐃᒡᓗᖁᑎᒋᔭᑦᑎᓐᓂᑦ 

ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐋᓕᒃᓵᓐᑐ ᓴᒻᒧᖅᑐᖅ.  

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒥᓂᔅᑕ ᖃᐅᔨᒪᖕᒪᑦ ᐃᑯᐊᓪᓚᒃᑐᖃᓚᐅᕐᒪᑦ 

ᐱᓇᓱᐊᕈᓯᕆᔭᑦᑎᓐᓂᑦ ᑲᖏᖅᖠᓂᕐᒥᑦ, ᐃᒡᓗᓕᓂᒃ 

ᓱᕋᐃᓚᐅᖅᑐᖅ ᑲᑎᓐᖓᐅᖅᑐᓂᒃ ᑲᖏᖅᖠᓂᕐᒥᑦ. 

ᓱᖅᑯᐃᖅᓯᓯᒪᒐᒪ ᑖᒃᑯᐊ ᐃᒡᓗᐃᑦ 

ᓇᖕᒥᓂᕆᔭᐅᓚᐅᕐᒪᑕ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᓐᓄᑦ. ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᐅᕙᓐᓄᑦ ᓄᓇᕗᒻᒥ 

ᐃᒡᓗᓕᕆᕐᔪᐊᒃᑯᑦ ᑖᒃᑯᓂᖓ ᐃᒡᓗᓂᒃ 

ᓴᓇᒃᑲᓐᓂᕐᓂᐊᕐᒪᖔᑕ ᐅᕝᕙᓘᓐᓃᑦ 

ᑭᒡᒍᕝᕕᖅᑕᐅᑦᑎᐊᒻᒪᕆᒡᓗᑎᒃ ᐊᕐᕌᒎᓛᖅᑐᒧᑦ? 

ᖁᔭᓐᓇᒦᒃ, ᐅᖃᖅᑏ.  

 



ᕿᑎᖅᑰ, ᔫᓂ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ ᑲᒪᔪᖅ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᑦ, ᒥᔅᑐ ᔪᐊᔾ 

ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. ᑐᑭᓯᑦᓯᐊᕈᐊᖅᑐᒍ 

ᓇᓗᓇᐃᕆᐊᒃᑲᓐᓂᖁᒐᓗᐊᖅᐸᕋ, ᐊᐱᖅᑯᑎᒋᔭᖓ 

ᑖᒃᑯᐊ ᐅᖁᖃᕐᓂᖓᓄᑦ ᐱᔾᔪᑎᖃᕐᓗᑕ ᐃᒡᓗᓂᒃ, 

ᐃᓇᖏᖅᑎᓂᑦ ᐃᓇᖏᖅᑎᔾᔪᒃᕼᐊᓂᒃ ᐊᐱᕆᕙᖄ 

ᐅᓇ, ᐅᕝᕙᓗ ᐅᕝᕙ ᐃᑯᐊᓪᓚᖕᓂᑯᖏᓐᓂᑦ 

ᐱᔾᔪᑎᖃᖅᖢᑎᒃ? ᓇᓕᐊᖕᓂᒃ ᑖᒃᕼᐅᒥᖓ 

ᐃᓇᖏᖅᑕᐅᓇᔭᖅᑐᒥᑦ ᐊᐱᕆᔾᔪᑎᖃᕐᒪᖔᑦ 

ᑐᑭᕼᐃᑦᓯᐊᕈᒪᒐᓗᐊᕋᒃᑯ. ᖃᓄᐃᒃᕼᐊᖏᒃᑯᕕᑦ, 

ᐅᖃᖅᑎᑦᓯᔩ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᐋᓕᒃᓵᓐᑐ ᓴᒻᒧᖅᑐᖅ. 

 

ᖁᔭᓐᓇᒦᒃ. ᑕᐃᓐᓇ ᐊᐱᖅᑯᑎᒋᔭᐃᑦ 

ᑐᑭᓯᓇᖅᓯᑦᑎᐊᒃᑲᓐᓂᕐᓗᒍ ᐊᐱᖅᑯᑎᒋᑦᑎᐊᓚᐅᕈᒃ, 

ᒥᔅᑐ ᓴᒻᒧᖅᑐᖅ.  

 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 

ᒥᓂᔅᑕ ᖃᐅᔨᒪᒻᒪᑦ ᐃᒃᑯᐊᓪᓚᑦᑐᖃᓚᐅᕐᒪᑦ 

ᐱᓇᓱᐊᕈᓯᒋᔭᑦᑎᓐᓂᑦ ᑲᖏᖅᖠᓂᕐᒥᑦ, 

ᐅᓄᑲᓪᓚᑦᑐᓂᒃ ᐃᓪᓗᕐᔪᐊᓂᑦ ᑲᑎᓐᖓᐅᖅᑐᓂᒃ 

ᓱᕋᐃᓚᐅᕐᒪᑦ. ᓱᖅᑯᐃᖅᓯᓯᒪᒐᒪ ᑖᒃᑯᐊ ᑖᒃᑯᐊ 

ᐃᓪᓗᕐᔪᐊᑦ ᓇᖕᒥᓂᕆᔭᐅᓚᐅᕐᒪᑕ ᓄᓇᕗᒻᒥ 

ᐃᓪᓗᓕᕆᔨᔪᐊᒃᑯᓐᓄᑦ, ᒥᓂᔅᑕ ᐅᖃᐅᔾᔨᔪᓐᓇᖅᐹ 

ᐅᕙᓐᓄᑦ ᑖᒃᑯᐊ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 

ᓴᓗᒻᒪᖅᓴᐃᓂᐊᕐᒪᖔᑕ ᓱᕋᑦᑐᑦ ᐃᑯᐊᓪᓚᑦᑐᒧᑦ 

ᓱᕋᒃᓯᒪᔪᓂᒃ ᐋᖅᑭᒃᓱᐃᓂᐊᕐᒪᖔᑕ ᐃᓪᓗᓂᒃ 

ᐊᕐᕌᒎᓛᖅᑐᖅ? (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐃᒡᓗᓕᕆᔨᕐᔪᐊᒃᑯᓐᓄᑦ 

ᓄᓇᕗᒻᒧᑦ ᒥᓂᔅᑑᔪᖅ, ᒥᔅᑐ ᔪᐊᔾ ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. ᐊᒻᒪᓗ ᒪ’ᓈᖅᐸᒋᑦ  

ᑐᑭᕼᐃᓇᑦᓯᐊᓕᕐᒪᑦ ᐊᐱᖅᑯᑎᒋᔭᕐᓄᑦ. 

ᐅᖃᖅᑎᑦᓯᔩ, ᑖᓐᓇᐃᓛᒃ ᐅᖃᐅᕼᐃᕆᔭᖓ 

ᒫᓐᓇᕼᐋᖅ ᐱᓐᓂᑰᑎᓪᓗᒍ ᐊᒻᒪᓗ ᑕᒪᒃᑯᐊ 

ᖃᐅᔨᕼᐊᖅᑏᑦ, ᖃᐅᔨᕼᐊᖅᑐᑦ 

ᐊᔾᔨᒌᓐᖏᑦᑑᓂᐊᕐᒪᑕ ᓇᓗᓇᓐᖏᒻᒪᑦ 

ᐃᑯᐊᓪᓚᒃᑐᓕᕆᔨᒃᑯᓪᓗ ᐊᕼᐃᖏᓪᓗ ᑕᒪᒃᑯᐊ. 

ᑕᒪᓐᓇ ᐱᔾᔪᑎᒋᓪᓗᒍ ᐅᖃᖅᑎᑦ 

ᓇᓗᓇᐃᖅᑕᐅᓪᓗᐊᕕᒃᓯᒪᓐᖏᒻᒪᑦ ᖃᓄᖅ ᐊᒻᒪᓗ 

ᖃᑉᓯᑦ ᐃᒡᓗᑦ ᑖᓐᓇ ᐃᑯᐊᓪᓚᓚᐅᖅᑐᑦ ᑖᑉᑯᓂᖓ 

ᐊᓯᖏᓐᓂᒡᓗ ᑕᕝᕗᖓ ᐊᒃᑐᐊᔪᓂᒃ 

ᕼᐅᐃᓐᓇᕈᓐᓂᖅᑕᖃᕐᒪᖔᑦ ᑕᐃᑦᓱᒪ ᐃᒡᓘᑉ 

ᐊᓯᐊᒍᑦ.  

 

ᐅᖃᖅᑎᑦᓯᔩ ᒫᓐᓇ ᑭᐅᔪᓐᓇᓐᖏᓐᓇᒃᑯᑦ ᑖᒃᑯᐊᓗ 

ᐱᓕᕆᕝᕕᖕᒥ ᐱᓕᕆᔨᒋᔭᕗᑦ ᑕᕝᕙᓂ 

ᐃᒡᓗᓕᕆᔨᕐᔪᐊᑉ ᐃᒡᓗᐊᓂ ᑲᑎᒪᖃᑎᖃᕐᓂᐊᕐᒪᑕ 

ᑖᒃᑯᓂᖓ ᐃᒻᒪᖄ ᐊᓪᓛᖑᔪᓐᓇᖅᑐᑦ ᐳᑭᖅᑕᓖᑦ 

ᐅᕝᕙᓘᓐᓃᑦ ᐃᑯᐊᓪᓚᒃᑐᓕᕆᔨᒃᑯᑦ. ᑕᒪᒃᑯᐊ 

ᖃᐅᔨᓴᖅᑕᐅᓂᖏᑦ ᑐᑭᓯᓐᓇᑦᓯᐊᓚᐅᖅᑎᓪᓗᒋᑦ 

ᐊᒻᒪᓗ ᖃᓄᖅ ᓴᓇᔭᐅᒃᑲᓐᓂᖅᑑᓪᓗᐊᕐᓂᖓᓘᕝᕙ 

ᐅᕝᕙᓘᕝᕙ ᐊᔪᖅ. ᐃᑯᐊᓪᓚᓪᓗᐊᖅᓯᒪᓂᖓᓄᑦ 

ᐃᓇᖏᖅᑕᐅᔭᕆᐊᖃᕐᓂᐊᖅᐸᑦ. ᑕᒪᒃᑯᐊ ᐅᖃᖅᑎ 

ᐅᕙᒻᓄᑦ ᓱᓕ ᑐᓂᔭᐅᓯᒪᓐᖏᒻᒪᑕ ᐊᑕᐅᖄᖅ 

ᒫᓐᓇᓵᕐᖕᒋᓛᖅ ᐱᓗᕿᓂᖅ ᑎᐊᑦᓇᐃᓚᐅᕐᒪᑦ. 

ᐅᑕᖅᑭᓚᐅᕐᓂᐊᕋᑉᑕ ᐃᓛ ᐅᑕᖅᑭᒐᒪᐃᓛᒃ 

ᑐᑭᓯᓐᓇᑦᓯᐊᑐᐊᖅᐸᑦ ᑕᒪᓐᓇ 

ᒪᓕᒐᓕᐅᖅᑎᐅᖃᑎᒐ ᐊᐱᖅᑯᑎᖓ ᑕᒪᓐᓇ 

ᑐᓴᒐᒃᓴᓕᐊᕆᔫᓪᓗᐊᓕᕈᑉᑯ ᑐᓂᔫᓪᓗᐊᕈᒫᖅᐸᕋ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐋᓚᒃᓵᓐᑐ ᓴᒻᒧᖅᑐᖅ.  

 

ᓴᒻᒧᖅᑐᖅ: ᖁᔭᓐᓇᒦᒃ. ᒥᓂᔅᑕ ᐃᖅᑲᐅᒪᔪᒃᓴᐅᖕᒪᑦ 

$286,000-ᓂᒃ ᓄᓇᕗᑦ ᒐᕙᒪᒃᑯᖏᓐᓃᓐᖔᖅᑐᑦ 

ᐱᖃᓯᐅᑎᔭᐅᓚᐅᕐᒪᑕ ᐃᒡᓗᓕᕆᔨᕐᔪᐊᒃᑯᑦ 2017-

18 ᐊᑭᑐᔪᖅᑐᕈᑎᒃᓴᖏᓐᓄᑦ ᓄᑖᕈᕆᐊᕈᑎᒃᓴᐃᑦ 

ᐱᐅᓯᒋᐊᕈᑎᒃᓴᐃᑦ ᐅᕝᕙᓘᓐᓃᑦ 

ᓄᑖᕈᕆᐊᕈᑕᐅᓂᐊᕐᓗᑎᒃ ᐃᒡᓗᖁᑎᖏᓐᓂᒃ 

ᑲᖏᖅᖠᓂᕐᒦᑦᑐᓂᒃ.  

 

ᒥᓂᔅᑕ ᖃᐅᔨᒪᖕᒪᑦ ᓇᓗᓇᐃᖅᓯᓯᒪᓕᕋᒪ 

ᐅᓄᖅᑐᐃᖅᓯᐊᓗᒃᖢᖓ 

ᓇᓗᐃᓇᐃᖅᓯᖃᑦᑕᖅᓯᒪᓕᕋᒪ ᒪᓕᒐᓕᐅᕐᕕᖕᒥ 

ᐃᒡᓗᓕᐅᓐᖏᓗᐊᓕᕐᒪᑕ ᓄᑖᓂᒃ ᑲᖏᖅᖠᓂᕐᒥ.  

 

ᓄᑖᓂᒃ ᐃᒡᓗᓕᕆᔨᒃᑯᑦ ᐃᒡᓗᓕᐅᕐᓂᐊᖏᒻᒪᑕ 

2018-

19 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ. ᒥᓂᔅᑕ 

ᐊᖏᕈᓐᓇᖅᐹ ᐅᓄᖅᓯᒋᐊᕈᓐᓇᕐᒪᖔᑕ ᑮᓇᐅᔭᐃᑦ  

ᐊᑐᖅᑕᐅᓂᐊᖅᑐᑦ ᓄᑖᕈᕆᐊᕈᑎᒃᓴᖏᓐᓄᑦ 

ᐃᒡᓗᖁᑎᖏᑦᑕ ᑲᖏᖅᖠᓂᕐᒥ ᓄᓇᕗᑦ 

ᐃᒡᓗᓕᕆᔨᕐᔪᐊᒃᑯᑦ 2018-19 

ᐊᑭᑐᔪᖅᑐᕈᑎᒃᓴᖏᑦᑕ ᐃᓗᐊᓐᓂ. ᖁᔭᓐᓇᒦᒃ, 

ᐅᖃᖅᑎ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᕗᒻᒧᑦ 

ᐃᒡᓗᓕᕆᔨᕐᔪᐊᕐᓂᕐᒧᑦ ᒥᓂᔅᑑᔪᖅ, ᒥᔅᑐ ᔪᐊᔾ 

ᕐᑯᒃᓱᒃ.  

 

ᐊᖓᔪᖅᑳᖅ ᔪᐊᔾ ᕐᑯᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. ᑕᐃᒪᐃᓛᒃ 

ᓇᓗᓇᐃᖅᑐᐃᓚᐅᖅᓯᒪᒐᑦᑕ ᑕᐃᒃᑯᐊ ᐃᒡᓗᓄᑦ 

ᐊᑐᕐᓂᐊᖅᑐᑦ ᑮᓇᐅᔭᖅᑑᑎᒋᓂᐊᒃᑲᕗᑦ 

ᓄᑖᖑᓂᐊᖅᐸᑕᓘᓐᓃᑦ ᐊᒻᒪᓗ ᑖᒃᑯᐊ ᓴᓂᐊᒍᑦ 

ᓄᑖᖕᒍᔪᑦ ᓴᓇᔭᐅᓂᐊᖅᑐᑦ 

ᓄᑖᓐᖑᖅᑎᕈᑕᐅᔭᕆᐊᖃᕐᓂᐊᖅᑐᓄᑦ 

ᑮᓇᐅᔭᖃᖅᑎᑕᐅᕙᒃᑲᑦᑕ ᓄᓇᓕᖕᓂ.  

 

ᐅᖃᖅᑎᑦᓯᔩ, ᒫᓐᓇ ᑕᐃᒃᑯᐊ ᑐᓂᓯᒪᔭᕗᑦ 

ᓄᓇᓕᖕᓄᑦ ᑎᐊᑦᓇᐃᑦᑑᓗᒋᑦ 

ᑲᔪᓯᒋᐊᖅᐸᓪᓕᐊᓂᐊᕋᑦᑕ 

ᓯᕗᒧᐊᒍᑎᒋᓚᐅᕐᓂᐊᒃᑲᕗᑦ. ᒫᓐᓇ ᕿᓯᐊᓂ, 

ᐅᖃᖅᑎᑦᓯᔩᑦ, ᐱᓕᕆᕝᕕᒋᔭᕋ ᐊᒻᒪᓗ ᑖᒃᑯᐊ 

ᐃᒡᓗᓕᕆᐊᓛᖁᑎᒋᔭᕗᑦ ᓄᓇᓕᖕᓂ M&I 

Projects ᐱᔾᔪᑎᒋᓪᓗᒋᑦ ᖃᓄᖅ ᑮᓇᐅᔭᖅ 

ᐊᒥᒐᕐᓂᐊᖅᐸᓪᓘᓐᓃᑦ ᒪᑯᐊ ᑭᓯᐊᓂ 

ᑕᑯᔭᐅᑦᑎᐊᓚᐅᕐᓗᑎᐅᔭᕆᐊᖃᕋᔭᕐᒪᑦ.  

 

ᑭᓯᐊᓂ ᒫᓐᓇᒧᑦ ᓄᓇᓕᖁᑎᒋᔭᕗᑦ ᓲᕐᓗ 

ᑲᖏᖅᖠᓂᕐᒥ ᐃᒡᓗᓕᕆᔨᐊᓛᕗᑦ ᑕᒪᑦᓱᒧᖓᑦᑕᐅᖅ 

ᐋᖅᑭᒃᓱᖅᑕᐅᔾᔪᑕᐅᓂᐊᖅᑐᓂᒃ 

ᑮᓇᐅᔭᖃᖅᑎᑕᐅᑦᓯᐊᕐᒪᑦ ᐊᒻᒪᓗ 

ᑲᒪᒋᔭᐅᑦᓯᐊᕐᓂᐊᕆᓪᓗᑎᑦᑕᐅᖅ ᑖᒃᑯᓇᓐᖓᑦ 

ᐃᒡᓗᓕᕆᔨᐊᓛᑯᓐᓂᒃ. ᑖᓐᓇ 

ᑎᐊᑦᓇᐃᑦᑑᓚᐅᕐᓂᐊᕐᒪᑦ ᑎᐊᑦᓇᐃᑦᑑᖕᒪᓂᓛᒃ, 

ᑮᓇᐅᔭᖃᖅᑎᑕᐅᓂᖓ ᑖᒃᓱᒥᖓ ᑎᐊᑦᓇᐃᑦᑐᒥᒃ. 

ᒫᓐᓇ ᑭᐅᔪᓐᓇᖅᐸᕋ. ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ 

ᒪᓕᒐᓕᐅᖅᑎ ᕿᑭᖅᑖᓗᑉ ᓂᒋᐊᓄᑦ, ᒥᔅᑕ ᑕᐃᕕᑦ 

ᔪᐊᓇᓯ.  

 

ᐊᐱᖅᑯᑦ 739 - 4(3): ᐃᓄᑦᑎᑐᑦ 

ᐃᓕᓐᓂᐊᕈᑎᓕᐊᖑᔪᑦ ᓄᓇᕗᒻᒥ 

ᐃᓕᓐᓂᐊᕕᓐᓄᑦ (ᔪᐊᓇᓯ) 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᑦᓴᖃᕋᒪ 

ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓐᓄᑦ.  

 

ᐅᖃᖅᑏ, ᐱᕙᓪᓕᐊᔪᒃᑯᑎᒍᑦ 

ᐅᓂᒃᑳᓕᐅᖅᑕᐅᕙᓪᓕᐊᖃᑦᑕᖅᓯᒪᓕᖅᑯᖅ 

ᐃᓕᓐᓂᐊᕈᑎᑦᓴᓕᕆᓂᖅ ᐱᔾᔪᑎᒋᔭᐅᓪᓗᓂ ᐊᒻᒪᓗ 

ᐱᓗᐊᖅᑐᒥᒃ ᐅᖃᓕᒪᕋᑖᓚᐅᕋᒪ ᓄᓇᑦᓯᐊᖅ 

ᐱᕙᓪᓕᐊᔪᒃᑯᑎᒍᑦ ᒪᐃ 26-ᖑᑎᓪᓗᒍ 

ᐅᓂᒃᑳᓕᐊᕆᔭᐅᓚᐅᖅᑐᒥ. ᑕᐃᑲᓂ 

ᑎᑎᕋᖅᓯᒪᓗᓂᒎᖅ ᓄᓇᕗᑦ ᒐᕙᒪᒃᑯᓐᓄᑦ 

ᐃᓕᓐᓂᐊᕈᑎᑦᓴᓕᐅᖅᑐᒥᒃ ᐱᓕᕆᔨᐅᖃᑦᑕᖅᓯᒪᔪᖅ 

ᐅᖃᕐᓂᕐᒪᑦ ᐊᒻᒪᓗ ᐅᓇ ᑕᐃᒧᓐᖔᓯᕙᕋ, 

“ᐊᒥᓱᒻᒪᕇᑦ ᐃᓕᓐᓂᐊᕈᑎᑦᓴᐃᑦ 

ᓴᓇᔭᐅᓚᐅᖅᓯᒪᔪᕕᓃᑦ ᐊᕐᕌᒍᖏᓐᓂ 

2000−ᖏᓐᓂᑦ ᕿᑎᒐᓚᖏᓐᓂᑦ, ᑭᓯᐊᓂᓕ 

ᑭᓇᒧᓪᓘᓐᓃᑦ ᑕᑯᔭᐅᓚᐅᖅᓯᒪᓐᖏᑦᑎᐊᖅᑐᑎᒃ”. 

ᒥᓂᔅᑕ ᐊᐱᕆᒍᒪᔭᕋ ᑖᓐᓇ ᐅᖃᐅᓯᕆᔭᐅᑎᓪᓗᒍ 

ᓱᓕᕚ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐃᓕᓐᓂᐊᖅᑐᓕᕆᓂᕐᒧᑦ 

ᒥᓂᔅᑑᐅᔪᖅ, ᒥᔅᑐ ᐹᓪ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᖁᔭᓐᓇᒦᒡᓗ ᑖᓐᓇ ᒪᓕᒐᓕᐅᖅᑎᐅᖃᑎᒐ 

ᑕᒪᑐᒥᖓ ᐊᐱᖅᑯᑎᖃᕐᒪᑦ. ᑭᓯᐊᓂ ᑖᓐᓇ 

ᑐᓵᓚᐅᕐᒥᔭᕋ ᐱᕙᓪᓕᐊᔪᒃᑯᑦ ᖃᐅᔨᒋᐊᖅᓯᒪᖕᒥᒐᒃᑯ 

ᑕᒪᓐᓇ, ᑖᓐᓇ ᓱᓇᓪᓚᕆᒻᒥᑦ ᐅᖃᐅᓯᖃᕐᒪᖔᑦ. 

ᐅᖃᖅᑎᑦᑎᔩ ᖃᐅᔨᒪᓐᖏᑦᑐᒍᑦ ᑖᓐᓇ 

ᐃᓕᓴᐃᔨᐅᕙᓚᐅᖅᓯᒪᔪᕕᓂᖅ ᑕᐃᔅᓱᒪᓂᑲᓪᓚᒃ 

ᑭᓯᐊᓂ ᑖᓐᓇ ᑐᑭᓯᔪᓐᓇᓚᐅᓐᖏᑕᕗᑦ 

ᓇᓕᐊᓪᓚᕆᖕᒥᑦ ᐅᖃᐅᓯᖃᕋᓗᐊᕐᒪᖔᑕ. ᐅᕙᖓᓕ 

ᖃᐅᔨᒪᓐᖏᑕᕋ. ᒪᓕᒐᓕᐅᖅᑎᐅᖃᑎᒐ ᑖᒃᓱᒥᖓ 

ᖃᐅᔨᒪᖁᕙᕋ.  

 

ᑭᓯᐊᓂ ᑕᒪᒃᑯᐊᓕ ᐃᓕᓐᓂᐊᕐᕕᖕᓂᑦ 

ᐊᑐᖅᑕᐅᖃᑦᑕᕐᓂᐊᖅᑐᐃᑦ ᒫᓐᓇ 

ᐋᖅᑭᑦᑎᐊᖅᓯᒪᖕᒪᑕ ᐊᒻᒪᓗ ᑖᒃᑯᐊ 

ᐊᔾᔨᒌᓐᖏᑦᑐᓂᒃ ᓇᓗᓇᐃᕐᕕᒋᔪᓐᓇᑦᑎᐊᓪᓚᕆᑦᑕᕋ 

ᓱᓇᓂᓪᓕ ᐱᑕᖃᐅᑦᑎᐊᕐᒪᖔᑕ. ᐊᒡᓛᑦ ᐃᓄᒃᑎᑐᑦ 

ᒥᒃᓵᓄᑦ ᑐᕌᖓᓗᐊᖅᑐᖅ. ᑖᓐᓇ ᒥᑭᓛᓂᑦ 

ᐃᓕᓐᓂᐊᖅᑎᓄᑦ ᐱᒋᐊᓕᓵᖅᑐᓄᑦ ᑕᑉᐱᑯᖓ 

ᖁᑦᑎᖕᓂᓕᖕᓄᑦ ᒍᕋᐃ 6−ᒧᑦ ᑎᑭᓪᓗᒍ ᑖᓐᓇ 

ᐸᕐᓇᒃᐸᓪᓕᐊᒐᑦᑎᒍ. ᓄᑖᓂᒃ 

ᓴᓇᕙᓪᓕᐊᖏᓐᓇᖅᐸᒃᑲᑦᑕ ᑕᒪᒃᑯᓂᖓ 

ᐃᓕᓐᓂᐊᕈᑎᒃᓴᓂᒃ.  

ᑕᐃᒃᑯᐊᓕ ᐅᖃᐅᓯᕆᔭᐅᔪᕕᓃᑦ 

ᖃᐅᔨᒋᐊᖅᓯᒪᒐᓗᐊᕋᒃᑭᑦ, ᖃᐅᔨᒪᓚᐅᓐᖏᑦᑐᑦ 

ᓱᓇᓪᓚᕆᖕᒥᑦ ᐅᖃᐅᓯᖃᕋᓗᐊᕐᒪᖔᑦᑕ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 
 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᔪᐊᓇᓯ.  
 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐃᓕᓐᓂᐊᖅᑐᓕᕆᔨᒃᑯᑦ ᐊᒡᒍᖅᑐᖅᓯᒪᔪᖁᑎᖓᓂᑦ 

ᐃᓕᓐᓂᐊᒐᑦᓴᓕᕆᓂᕐᒧᑦ ᐱᕙᓪᓕᐊᑎᑦᓯᖃᑦᑕᖅᑐᐃᑦ 

ᐊᒥᓱᒻᒪᕆᓐᓂᒃ ᓴᓇᓯᒪᒻᒪᑕ ᐃᓄᐃᑦ ᐅᖃᐅᓯᖏᓐᓄᑦ 

ᑐᕌᖓᔪᓂᑦ. ᐊᒻᒪᑦᑕᐅᖅ ᐃᓄᐃᑦ 

ᖃᐅᔨᒪᔭᑐᖃᖏᓐᓂᑦ ᐃᓕᓐᓂᐊᕈᑎᑦᓴᐅᒐᔭᖅᑐᓂᒃ 

ᐊᑐᖅᑐᑦᓴᐅᑕᐅᓂᐊᕐᒪᑕ ᓄᓇᕗᑦ 

ᐃᓕᓐᓂᐊᕐᕕᖏᓐᓂᑦ. ᒥᓂᔅᑕᖃᐃ 

ᑐᑭᓯᓇᑦᓯᑎᑦᓯᒋᐊᕈᓐᓇᖅᑲ ᖃᓄᖅ ᑕᒪᒃᑯᐊ 

ᐃᓕᓐᓂᐊᕈᑎᑦᓴᐃᑦ ᖃᐅᔨᓴᖅᑕᐅᓲᖑᕙᒻᒪᖔᑕ 

ᐅᕝᕙᓘᓐᓃᑦ ᐆᑦᑐᕋᖅᑕᐅᓗᑎᒃ, ᑕᐃᒪᐃᑉᐸᑕᓗ 

ᖃᓄᐃᒻᒪᑦ ᐊᑐᖅᑕᐅᓐᖏᓚᑦ ᓄᓇᕗᑦ 

ᐃᓕᓐᓂᐊᕐᕕᖁᑎᖏᓐᓂᑦ? ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 

ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑐ ᐹᓪ 

ᖁᐊᓴ.  
 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑕᐃᒪᐃᓛᒃ ᐅᖃᖅᑲᐅᑎᓪᓗᖓ ᐊᒥᓱᓂᒃ 

ᐃᓕᓐᓂᐊᕈᑎᓂᒃ ᓴᓇᖃᑦᑕᕋᑦᑕ. ᐊᒡᓛᑦ 

ᓄᓇᕗᒻᒦᓐᖔᓐᖏᑦᑐᓂᒃ ᐃᓚᖏᓐᓂᒃ 

ᐃᓕᓐᓂᐊᕈᑎᓄᑦ ᐃᓕᓯᖃᑦᑕᕋᑦᑕ. 

ᓄᓇᕗᒻᒥᐅᑕᓪᓚᕆᖕᓄᑦ ᑐᕌᖓᓂᖅᓴᐅᓕᖅᖢᒍ. 

ᑕᒪᔾᔭ ᐊᒥᓱᐃᑦ ᐊᔾᔨᒌᓐᖏᑦᑐᓂᒃ ᐃᓕᓐᓂᐊᕈᑎᓂᒃ 

ᑕᑯᖃᑦᑕᖅᐳᒍᑦ, ᓴᓇᖃᑦᑕᖅᐳᒍᑦ. ᐊᒥᓱᒻᒪᕆᖕᓂᒃ 

ᐃᓕᓐᓂᐊᕈᑕᐅᔪᒥᓇᖅᑐᓂᒡᒎᖅ ᓇᒃᓯᐅᔾᔨᕕᐅᕙᒃᑐᒍᑦ 

ᑭᒃᑯᑐᐃᓐᓇᕐᓄᑦ.  
 

ᑭᓯᐊᓂ ᑖᒃᑯᐊ ᐃᓕᓐᓂᐊᕐᕕᖕᓂᑦ ᐃᓕᓐᓂᐊᕈᓯᕐᓄᑦ 

ᐊᑐᖅᑕᐅᓂᐊᖅᑐᐃᑦ ᓄᓇᕗᒻᒧᑦ ᓈᒻᒪᑦᑎᐊᕐᓗᑎᒡᓗ, 

ᕿᒥᕐᕈᐊᖅᑕᐅᑦᑎᐊᕐᓗᑎᒡᓗ ᑭᓯᐊᓂ 

ᐃᓕᓐᓂᐊᕐᕕᑦᑎᓐᓄᑦ ᐃᓯᖅᑎᓕᑕᐃᓐᓇᖃᑦᑕᕋᑦᑎᒍ 

ᑕᒪᒃᑯᐊ ᐃᓕᓐᓂᐊᕈᑎᒃᓴᑦ. ᑕᐃᒪᓐᓇᑐᐃᓐᓇᖅ 

ᐃᓕᓐᓂᐊᕈᑎᒃᓴᓂᒃ ᑐᓂᔭᐅᒍᑦᑕ 

ᐃᓕᑲᐅᑎᒋᔾᔮᓐᖏᓇᑦᑎᒍ, 

ᖃᐅᔨᓴᖅᑕᐅᑦᑎᐊᓚᐅᕐᓗᓂ ᑭᓯᐊᓂ ᐊᒻᒪᓗ 

ᑕᕝᕗᖓ ᓄᓇᕗᒻᒧᑦ ᐃᓕᓐᓂᐊᕈᑎᑦᑎᓐᓄᑦ 

ᓈᒻᒪᑦᑎᐊᕋᓗᐊᕐᒪᖔᑦ 

ᖃᐅᔨᓴᖅᑕᐅᑦᑎᐊᓚᐅᖅᑎᓪᓗᒍ ᑭᓯᐊᓂᓕ ᑕᒪᒃᑯᐊ 

ᐃᓕᓐᓂᐊᕐᕕᑦᑎᓐᓄᑦ ᐃᓕᓐᓂᐊᕈᑎᖏᓐᓄᑦ 

ᐊᑦᑕᑕᖅᑎᖃᑦᑕᖅᑕᕗᑦ. 

ᐊᒻᒪᓗ ᑖᒃᑯᓂᖓᐃᓛᒃ ᐋᓪᕘᑕ 

ᐃᓕᓐᓂᐊᕐᓂᓕᕆᔾᔪᑎᖏᓐᓂᑦ ᒪᓕᖃᑦᑕᕐᒥᒐᑦᑕ. 

ᑕᐃᒃᑯᓇᓐᖓᑦᑕᐅᖅ ᐃᓕᓐᓂᐊᕈᑎᒃᓴᓂᒃ ᐱᕙᒃᑲᑦᑕ 

ᐊᑐᕆᐊᖃᖅᑐᓂᒃ. ᐊᒡᓛᑦ 

ᐊᖏᕆᐊᖃᖃᑦᑕᖅᓯᒪᕗᒍᑦ ᑕᐃᒃᑯᓇᓐᖓᑦ ᓄᑖᓂᒃ 

ᓴᖅᑭᑦᑎᓐᓂᖅᐸᑕ ᐅᕝᕙᓘᓐᓃᑦ ᐊᓯᔾᔨᓕᕐᓂᖅᐸᑕ 

ᑖᒃᑯᓂᖓ ᑕᕝᕙ ᐊᑐᕆᐊᖃᖃᑦᑕᖦᖤᕋᑦᑕ. ᐊᒻᒪᓗ 

ᐅᖃᕈᓐᓇᖅᑐᖓ ᐊᕐᕌᓂ ᑖᒃᑯᐊ ᒥᓂᔅᑕᐅᖃᑎᒃᑲ 

ᓄᓇᑦᓯᐊᕐᒥᓗ ᐊᒻᒪᓗ ᐋᓕᕘᑕᒦᓐᖔᖅᑐᑦ 

ᑲᑎᖃᑎᒋᓚᐅᖅᓯᒪᖕᒥᒐᒃᑭᑦ ᐊᖏᕈᑎᓂᒃ ᑕᐃᑲᓂ 

ᐋᖅᑭᒃᓯᓚᐅᖅᓯᒪᖕᒥᒐᑦᑕ ᑖᒃᑯᐊ ᓄᓇᕗᒻᒥᐅᑕᐃᑦ. 

ᐅᕙᒍᑦ ᐃᓚᐅᓪᓚᕆᖃᑦᑕᕐᓂᐊᓕᕋᑦᑕ ᑖᒃᑯᐊ 

ᐋᓪᕘᑕᒥ ᐃᓕᓐᓂᐊᕈᑎᒃᓴᐃᑦ 

ᖃᓄᐃᓕᖓᒋᐊᖃᓪᓚᕆᖕᒪᖔᑦ. ᓄᓇᕗᒻᒧᑦ 

ᐊᒃᑑᑎᖃᕐᓂᐊᖅᑐᐃᑦ. 
 

ᐅᕙᒍᑦ ᑕᕝᕙ ᐅᖃᕐᕕᒋᔪᓐᓇᖅᓯᑦᑎᐊᖅᑕᕗᑦ 

ᐋᖅᑭᒃᓱᖃᑕᐅᔪᓐᓇᖅᓯᓪᓗᑕ ᐃᒪᓐᓇᐃᓕᖓᔪᒥᒃ, 

ᓯᕗᓕᖅᐹᒥ ᑕᑯᓕᓚᐅᕋᑦᑕ ᐊᕐᕌᓂ ᐱᒋᐊᖅᖢᒍ 

ᐅᖃᕈᓐᓇᖅᑐᖓ ᐊᔾᔨᒌᓐᖏᑦᑐᐊᓗᐃᑦ ᐊᒥᓱᐊᓗᐃᑦ 

ᐃᓕᓐᓂᐊᕈᑎᒃᓴᒥᒃ ᓲᕐᓗ ᐅᕙᑦᑎᓐᓄᑦ 

ᑐᓂᓯᓇᔪᖃᑦᑕᖅᑐᑦ ᑭᓯᐊᓂ ᐋᖅᑭᑦᑎᐊᖅᓯᒪᓗᑎᒃ 

ᐅᕙᑦᑎᓐᓄᓐᓗ ᓈᒻᒪᒡᓗᑎᒃ 

ᐃᒪᓐᓇᐃᓕᖓᒋᐊᖃᖃᑦᑕᕐᒪᑕ. ᑕᐃᒪ ᑖᒃᑯᐊ 

ᒪᓕᖃᑦᑕᖅᑕᕗᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᔪᐊᓇᓯ.  

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ 

ᑭᐅᒋᐊᕐᒪᑦ ᒥᓂᔅᑕ ᐊᒻᒪᓗ 

ᑐᑭᓯᓇᕆᐊᒃᑲᓐᓂᕈᒥᓇᑐᐃᓐᓇᓕᖅᑐᖅ ᖃᓄᖅ 

ᑕᒪᒃᑯᐊ ᐋᖅᑭᑦᓯᐊᖅᓯᒪᔪᒃᑯᑦ ᐊᒻᒪᓗ ᖃᓄᑎᒋ 

ᐊᑯᓂᐅᑎᒋᔪᒥᒃ ᑕᒪᒃᑯᐊ ᐃᓕᓐᓂᐊᕈᑎᑦᓴᐃᑦ 

ᐊᑐᓕᖅᑎᑕᐅᕙᒻᒪᖔᑕ. 

ᐊᖏᖅᑕᐅᒋᐊᖃᖅᑳᓲᖑᖅᑰᕐᒪᑕ 

ᐃᓕᓐᓂᐊᖅᑐᓕᕆᔨᒃᑯᑦ 

ᐃᓕᓐᓂᐊᕈᑎᑦᓴᓕᕆᔨᒃᑯᖏᓐᓄᑦ.  

 

ᑭᓯᐊᓂ ᑭᖑᓪᓕᖅᐹᒥ ᐊᐱᕆᔪᒪᓕᖅᑕᕋ 

ᑐᑭᓯᓇᑦᓯᐊᖅᑐᒥᒃ ᐅᓂᒃᑲᕌᕐᔪᒍᓐᓇᕐᒪᖔᖃᐃ. 

ᐃᓕᓐᓂᐊᖅᑐᓕᕆᔨᒃᑯᑦ ᒪᓐᓇᐅᔪᖅ ᖃᓄᖅ 

ᑐᕌᒐᖃᓪᓚᑦᑖᕐᒪᖔᑕ ᐃᓕᓐᓂᐊᕈᑎᑦᓴᓕᐅᕐᓂᒥᒃ 

ᐃᓄᐃᑦ ᐅᖃᐅᓯᖏᓐᓂᒃ ᑕᒪᒃᑯᐊᓕᒪᑦ 

ᐃᓕᓐᓂᐊᕐᕖᑦ ᖁᑦᑎᓂᓕᒫᖏᓐᓂ ᐊᑕᖏᕐᓗᒋᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐃᓕᓐᓂᐊᖅᑐᓕᕆᓂᕐᒧᑦ 

ᒥᓂᔅᑑᔪᖅ, ᒥᔅᑐ ᐹᓪ ᖁᐊᓴ.  



ᕿᑎᖅᑰ, ᔫᓂ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ 

ᐊᒻᒪᓗ ᖁᔭᓐᓇᒦᒃ ᒪᓕᒐᓕᐅᖅᑎᐅᖃᑎᒐ ᑕᒪᔅᓱᒥᖓ 

ᑐᓴᕈᒪᔪᐊᓐᓅᖕᒪᑦ. ᐃᓕᓐᓂᐊᕐᓂᖅ ᑕᒪᓐᓇ 

ᐱᒻᒪᕆᐅᑎᑎᓪᓗᑎᒍᑦ ᑕᕝᕙᓂ ᒐᕙᒪᒋᔭᑦᑎᓐᓂ, 

ᑕᒪᓐᓇ ᑐᓴᕐᓂᕆᑦᑎᐊᖃᑦᑕᖅᑕᕋ ᐃᓕᓐᓂᐊᕐᓂᕐᒧᑦ 

ᑐᓴᕈᒪᔪᓂᒃ.  

 

ᐄ, ᑕᐃᒪ ᑖᓐᓇᓕ ᐃᓄᒃᑎᑐᑦ ᓲᕐᓗ 

ᐃᓕᓐᓂᐊᕈᓯᐅᓯᒪᔪᖅ ᑖᓐᓇ ᐊᑐᖃᑦᑕᖅᑕᕗᑦ 

ᐃᓄᒃᑎᑐᑦ Language Arts-ᖑᓂᕋᖅᑕᕗᑦ. ᑖᓐᓇ 

ᑕᕝᕗᖓ ᑕᐃᒪ ᐅᖃᖅᑲᐅᑎᓪᓗᖓ, ᑕᐃᒪ 

ᓴᓇᕙᓪᓕᐊᓯᒪᓪᓚᕆᓕᖅᑐᒍᑦ ᐃᓄᒃᑎᑐᑦ 

ᐃᓕᓐᓂᐊᕈᓯᐅᖃᑦᑕᕐᓂᐊᖅᑐᖅ ᑕᐃᒪ ᑕᕝᕗᖓ 

ᐃᓕᓐᓂᐊᓕᓵᖅᑐᓄᑦ ᑕᑉᐱᑯᖓ ᖁᑦᑎᖕᓂᓖᑦ 6-ᒧᑦ 

ᑎᑭᖦᖢᒍ. ᑖᒃᑯᐊ ᐃᓄᒃᑎᑐᑦᒧᑦ ᑐᕌᖓᓪᓚᕆᒃᑐᒥᒃ 

ᐃᓕᓐᓂᐊᕈᓯᕐᒥᒃ ᐊᑐᖃᑦᑕᖅᑐᐃᑦ ᒫᓐᓇᒧᑦ 

ᑎᑭᖦᖢᒍ. ᐊᒻᒪ ᑖᒃᑯᐊ ᖁᑦᑎᖕᓂᖅᓴᓄᑦ ᒫᓐᓇ 

ᓴᓇᕙᓪᓕᐊᖑᔭᓕᕐᒥᔭᕗᑦ ᑕᑉᐱᑯᐊ ᖁᑦᑎᖕᓂᓖᑦ 

12-ᒧᑦ ᑎᑭᓕᒑᒐᑦᑕ. ᓲᖃᐃᒻᒪ 

ᑎᑭᓐᓇᓱᐃᓐᓇᕐᓂᐊᕋᑦᑕ ᑕᐃᑯᖓ.  

 

ᑎᑭᖦᖢᒍᐃᓛᒃ ᑕᐃᑲᓐᖓᑦ ᐃᓕᓐᓂᐊᓕᓵᖅᑐᓂᒃ 

ᑕᑉᐱᑯᖓ ᖁᑦᑎᖕᓂᓕᖕᒧᑦ 6-ᒧᑦ ᑎᑭᓪᓗᒍ ᑕᕝᕙᓂ 

2016-2017-ᒥ ᐊᑐᓚᐅᕋᑦᑎᒍᑦ. ᐊᒻᒪᓗ ᑕᐃᒪ 

ᑭᖑᓪᓕᕐᒥ 2017-2018-ᒥ ᑖᒃᑯᐊ ᖁᑦᑎᖕᓂᓖᑦ 

7−ᒥ 9-ᒧᑦ. ᑖᒃᑯᐊ ᑎᑭᓪᓗᒍ ᐃᓄᒃᑑᖅᑐᓂᒃ 

ᐃᓕᓐᓂᐊᕈᒻᒥᒃ ᑕᐃᑯᖓ 

ᐋᖅᑭᒃᓯᓯᒪᕙᓪᓕᐊᖑᔭᖅᐳᒍᑦ. ᑕᒪᓐᓇ 

ᑲᔪᓯᑦᑎᐊᖅᑐᓪᓛᓘᖕᒪᑦ ᐱᒃᑯᒋᑦᑎᐊᖅᐸᕋ. 

ᐃᓄᒃᑎᑐᓪᓗ ᐅᖃᐅᓯᖅ ᐊᑐᕆᐊᖃᓪᓚᕆᖕᒪᑦ 

ᐃᓕᓐᓂᐊᕐᕕᑦᑎᓐᓂ ᐊᑐᖅᑕᐅᖃᑦᑕᖅᖢᓂᓗ 

ᑖᔅᓱᒥᖓ. ᑕᕝᕙ ᓇᓗᓇᐃᕐᕕᒋᔪᒪᑐᐃᓐᓇᖅᐸᑦᓯ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 

ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑐ ᐊᐃᓴᒃ ᓲᔪᖅ.  

 

ᐊᐱᖅᑯᑦ 740 - 4(3): ᐱᓕᕆᐊᕆᔭᐅᓂᖏᑦ 

ᐋᓐᓂᐊᖅᑐᓕᕆᔾᔪᑎᑦᓄᑦ ᐃᓗᐊᓐᖏᓕᐅᕈᑎᑦ 

(ᓲᔪᖅ) 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ 

ᐊᐱᖅᑯᑎᒐ ᑐᕌᖅᑎᑦᑐᒪᔭᕋ ᒥᓂᔅᑕᖓᓐᓄᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ.  

 

ᐅᖃᖅᑎᑦᑎᔩ, ᐃᓱᒪᓘᑎᖃᕋᒪ ᐋᓐᓂᐊᓯᐅᖅᑎᑦ 

ᐱᓕᕆᐊᖏᓐᓂᒃ. ᐋᓐᓂᐊᖅᑐᑦ ᐋᓐᓂᐊᕌᖓᒥᒃ 

ᓄᓇᕘᒥ ᐋᓐᓂᐊᕕᓕᐊᓲᖑᖕᒪᑕ. ᑕᒪᓐᓇᓗ 

ᐱᕐᔪᐊᖑᓪᓗᓂ. ᑕᐃᒪᐃᑦᑑᑎᓪᓗᒍ ᑕᒪᓐᓇ, 

ᐅᖃᖅᑎᑦᑎᔩ, ᐱᕐᔪᐊᖑᑎᓪᓗᒍ, ᑕᒪᒃᑯᐊ 

ᐋᓐᓂᐊᓪᓚᑦᑖᖅᑑᒐᓗᐊᑦ ᐃᓛᓐᓂᑦ 

ᖃᐅᔨᓴᖅᑕᐅᔭᕌᖓᒥᒃ ᐊᐱᖅᓱᖅᑕᐅᑐᐃᓐᓇᖅᖢᑎᒃ 

ᖃᐅᔨᓴᐅᒻᒧᓪᓘᓐᓂᑦ ᖃᐅᔨᓴᖅᑕᐅᓇᑎᒃ 

ᐱᔭᐅᖃᑦᑕᖅᑎᓪᓗᒋᑦ.  

 

ᐋᓐᓂᐊᕕᓕᐊᖃᑦᑕᖅᑐᑦ ᑕᒪᒃᑯᐊ ᐋᓐᓂᐊᒥᓂᒃ 

ᐃᒃᐱᒍᓱᒃᖢᑎᒃ ᐃᒃᐱᒋᔭᐅᒃᑲᓐᓂᕆᐊᖃᕐᒪᑕ 

ᑕᒪᒃᑯᓄᖓ ᐋᓐᓂᐊᓯᐅᖅᑎᓄᑦ. ᑕᐃᒪᐃᑦᑑᑎᓪᓗᒍ 

ᑕᒪᓐᓇ ᖃᓄᕐᓕ ᑐᕌᒐᖅ ᐊᑲᐅᓯᕚᓪᓕᕈᓐᓇᖅᐸ 

ᑕᐃᒃᑯᐊ ᐋᓐᓂᐊᓪᓚᑦᑖᖅᑐᑦ ᓲᕐᓗ ᐃᒪᐃᑦᑐᒥᒃ 

ᐱᔭᐅᖃᑦᑕᕐᒪᑕ ᖃᐅᔨᓴᖅᑕᐅᒐᒥᒃ ᐄᔭᒐᕐᒥᒃ 

ᑕᐃᓚᓈᒥᒃ ᑐᓂᔭᐅᑐᐃᓐᓇᖅᖢᓂ. ᑕᐃᒪᓘᓐᓃᑦ 

ᖃᓂᒪᔪᖅ ᑖᓐᓇ ᖃᐃᒃᑲᓐᓂᕐᕕᒃᓴᖓᓂᒃ 

ᐅᖃᐅᔾᔭᐅᓐᖏᑦᑎᐊᒻᒪᕆᒃᖢᓂ. ᑕᒪᓐᓇ 

ᑕᐃᒪᐃᑦᑑᓪᓗᒍ, ᐅᓄᖅᑐᑦ ᐃᓅᔪᓐᓃᖃᑦᑕᓕᕐᒪᑕ 

ᖃᐅᔨᓴᖅᑕᐅᑦᑎᐊᓚᐅᕋᓂ. 

ᖃᓄᐃᑦᑐᓐᓃᖅᐹᓪᓕᕈᓐᓇᕋᔭᓚᐅᖅᑐᖅ.  

 

ᒥᓂᔅᑕ ᓇᓗᓇᐃᖅᓯᑦᑎᐊᕈᓐᓇᖅᐹ 

ᖃᓄᐃᓕᐅᕆᐊᖃᕐᒪᖔᑕ ᐋᓐᓂᐊᕐᓂᓕᕆᔨ 

ᐋᓐᓂᐊᕐᓂᕆᔭᖓᓄᑦ ᐅᓐᓂᕐᓗᒍᑎᖃᕈᒪᔪᑦ 

ᑭᐅᔭᐅᓚᐅᓐᖏᒃᑯᑎᒃ ᐋᓐᓂᐊᓯᐅᖅᑐᓄᑦ. 

ᐅᓐᓂᕐᓗᒃᓴᖃᑦᑕᕐᓂᖅ ᑕᒪᓐᓇ ᐱᑕᖃᕋᓗᐊᕐᒪᑦ. 

ᐃᑯᖓᒎᖅ ᐱᒋᐊᕐᓗᑕ ᑕᒪᓐᓇ ᓱᓕ  

ᐋᖅᑭᐅᒪᓪᓚᑦᑖᕐᓗᓂ, ᓱᓕ ᐋᖅᑭᐅᒪᓐᖏᒻᒪᑦ. 

ᖃᓄᖅ ᑕᒪᓐᓇ ᒥᓂᔅᑕ ᑕᒪᑐᒥᖓ  

ᑐᑭᓯᑎᑦᑎᒋᐊᒃᑲᓐᓂᕈᓐᓇᖅᐸ ᐊᐱᖅᑯᑎᒋᔭᓐᓂᒃ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᕆᔭᐅᔪᖅ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑐ ᔪᐊᔾ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᔾᔨᐸᓗᖏᓐᓂᒃ 

ᑭᐅᖃᑦᑕᕐᓂᐊᖅᑐᒃᓴᐅᖕᒥᔪᖓ ᐅᐊᑦᑎᐊᕈ. 

ᒪᓕᒐᓕᐅᖅᑎᑦ ᓂᓪᓕᐊᖅᑲᐅᖕᒪᑕ ᑕᒪᐃᓐᓇᐃᓛᒃ 

ᐱᓪᓗᒍ.  

 

ᐱᔭᕇᖅᐸᓪᓕᐊᓇᓱᓕᖅᑕᕋᓗᐊᕗᓂᒃᑯᐊ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐃᖅᑲᓇᐃᔭᖅᑎᑖᕋᓱᐊᕐᓂᕆᓂᐊᖅᑕᕗᑦ 

ᑭᖑᕙᕆᐊᖅᓯᒪᖕᒪᑕᐃᓛᒃ. ᖃᐅᔨᒪᑦᑎᐊᕋᓱᐊᕈᒪᒐᑦᑕ 

ᐊᑕᐅᑦᑎᒃᑰᖃᑎᖃᖅᑎᓪᓗᑎᒍ ᖃᓄᖅ 

ᑲᒪᖃᑦᑕᕐᓂᕐᒪᖔᑦ ᐸᕐᓇᐅᑎᑦᑎᓐᓄᑦ.  

 

ᐋᓐᓂᐊᕕᓕᐊᖅᑐᖃᕋᐃᖕᒪᑦ ᑕᐃᒪ ᑕᕝᕙ 

ᐋᓐᓂᐊᖃᕐᓇᓐᖏᑦᑐᓕᕆᔨ ᑖᓐᓇ ᐋᓐᓂᐊᓯᐅᖅᑎ 

ᖃᐅᔨᓴᑦᑎᐊᕆᐊᖃᕐᖓᑦ ᖃᓄᖅ 

ᐃᑲᔪᖅᑕᐅᒋᐊᖃᕐᒪᖔᖅ ᑖᓐᓇ ᐋᓐᓂᐊᕕᓕᐊᖅᑐᖅ. 

ᑖᒃᑯᐊ ᐋᓐᓂᐊᓯᐅᖅᑎᑦ ᓄᓇᓕᓐᓃᖃᑦᑕᖅᑐᑦ 

ᖃᑦᑎᓐᓇᐅᖃᑦᑕᕐᖓᑕ ᓄᓇᓕᓐᓃᖏᓐᓇᓕᕋᐃᒻᒪᑕ 

ᐃᓄᖏᓐᓂᒃ ᖃᐅᔨᒪᓕᓲᖑᒻᒪᑕ. ᐊᒻᒪᓗ ᐃᓄᖏᑦ 

ᐋᓐᓂᐊᓯᐅᖅᑎᖏᓐᓂᒃ 

ᖃᐅᔨᒪᓕᖃᑦᑕᖅᓯᒪᒐᓗᐊᕐᖓᑕ ᑖᑦᓱᒥᖓ 

ᑐᕌᒐᖃᕋᓱᐊᕋᓗᐊᖅᑐᒍᑦ 

ᐃᖅᑲᓇᐃᔭᐃᓐᓇᖃᑦᑕᕐᓂᐊᖅᑐᓂᒃ ᓄᓇᓕᖕᓂ. 

ᐋᓐᓂᐊᓯᐅᖅᑎᑖᖅᑎᑦᑎᒐᓱᐊᖅᑐᑕ 

ᐊᓯᔾᔨᖅᑕᓗᐊᓐᖏᓪᓗᑎᒃ.  

 

ᑕᐃᒪᐃᓕᓚᐅᕋᓗᐊᕐᓗᖓ, ᐅᖃᖅᑲᓐᓂᕈᒪᔪᖓ, 

ᓴᓐᖏᓈᕋᓱᓪᓗᒍ ᑖᒃᑯᐊ ᐋᓐᓂᐊᓯᖅᑎᖁᑎᕗᑦ 

ᐃᖅᑲᓇᐃᔭᑦᑎᐊᖅᑐᐊᓘᕙᒃᑲᓗᐊᕐᖓᑕᒎᖅ. 

ᖁᕕᐊᒋᔭᖃᕐᓂᕋᖅᑐᓂ ᐅᖃᐅᔾᔭᐅᕈᓘᔭᖅᐸᒃᑲᒪ 

ᓄᓇᓕᓐᓃᓐᖔᖅᑐᓂᒃ ᐃᒪᒃ 

ᑭᑭᑕᐅᓯᒪᔪᖃᖃᑦᑕᕆᕙᖃᐃ, ᐄ, ᓇᓗᓇᓐᖏᑦᑐᖅ.  

ᐄᖑᔪᖅ. ᑕᐃᒪ ᑕᕝᕙ ᖃᓄᖅ ᑲᒪᖃᑦᑕᓲᖑᒻᒪᖔᑦᑕ 

ᐸᕐᓇᐅᑎᑦᑎᓐᓂᒃ ᐋᖅᑭᑦᑎᕆᑦᑎᐊᕋᓱᒃᓯᒪᕗᒍᑦ 

ᓄᓇᕗᒻᒥ ᐊᔾᔨᒋᔭᐅᓐᖏᒻᒪᓂᓛᒃ. ᐅᓇᓂ ᑲᓇᑕᐅᑉ  

ᖃᓪᓗᓈᓂ ᐋᓐᓂᕕᓕᐊᖃᑦᑕᖅᑐᓂᓪᓕ 

ᑐᕚᖃᕐᓂᖅᓴᕕᔾᔪᐊᕌᓘᕙᒃᑲᑦᑕ 

ᐋᓐᓂᐊᓯᐅᖅᑎᑐᐃᓐᓇᕐᓂᒃ ᐊᓯᕗᓪᓕ ᓘᑦᑖᓂᒃ 

ᑐᕚᖃᕐᓂᖅᓴᐅᑎᓪᓗᒋᑦ.  

 

ᑕᐃᓐᓇᓗ ᐅᓐᓂᓗᒃᓴᕐᕕᒃ ᐊᓪᓚᕝᕕᒃ ᒪᑐᐃᖓᔪᖅ 

ᐋᖅᑭᑦᑎᖅᓯᒪᓕᖅᑐᖅ ᐅᖄᓚᕕᐅᖃᑦᑕᖅᑐᖅ 

ᑎᑎᕋᕐᕕᐅᖃᑦᑕᖅᑐᓂᓗ ᐃᓱᒪᓗᒃᑐᓄᑦ ᐊᒻᒪ 

ᐅᖃᐅᔾᔭᐅᒐᐃᒍᑎᒃ ᐃᑲᔪᕆᐊᕋᓱᐊᖃᑦᑕᕈᓐᓇᖅᑐᑦ. 

ᑖᓐᓇ ᓴᖅᑭᕆᐊᖅ ᑕᐃᓐᓇᓗ 

ᐄᔭᒐᖅᑖᑎᑦᑎᓂᐅᖃᑦᑕᖅᑑᖅ, ᑖᓐᓇ 

ᐅᖃᐅᓯᐅᖃᑦᑕᖅᓯᒪᒻᒥᔪᖅ 

ᐄᔭᒐᖅᑖᑎᑦᑎᑐᐃᓐᓇᖃᑦᑕᖁᔨᓐᖏᓐᓂᖅ 

ᓂᐊᖁᓐᖑᓐᓇᖏᑦᑐᖅᑖᑦᑎᑦᑎᑐᐃᓐᓇᖃᑦᑕᖁᔨᓐᖏᒻ

ᒥᒐᑦᑕᑦᑕᐅᖅ ᐊᖏᕐᕋᖅᑎᑕᐅᑐᐃᓐᓇᕐᓗᑎᒃ.  

 

ᒪᓕᒋᐊᓕᖏᓐᓂᒃ ᐋᖅᑭᑦᑎᒍᔾᔭᐅᓯᒪᔫᒐᓗᐊᓂᒃᑯᐊ 

ᑕᕝᕘᓇ ᖃᓄᖅ ᑲᒪᒋᐊᖃᕐᒪᖔᑕ ᐸᕐᓇᐅᑎᑎᒍᑦ 

ᐊᒻᒪ ᐃᖅᑲᓇᐃᔭᖅᑎᑖᕋᓱᐊᕐᓂᖅᑎᒍᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᓲᔪᖅ.  

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ 

ᖁᔭᓐᓇᒦᖅᐸᕋ ᑖᓐᓇ ᒥᓂᔅᑕ ᑐᑭᓯᑎᑦᑎᒋᐊᕐᒪᑦ. 

ᑐᑭᓯᒐᓗᐊᖅᑐᖓ ᑕᒪᑐᒥᖓ ᐅᖃᐅᓯᕆᔭᖓᓂᒃ. 

ᖃᐅᔨᒪᓗᐊᓕᕌᖓᒥᒃ ᐋᓐᓂᐊᓯᐅᖅᑎᑦ ᑕᒪᓐᓇ 

ᐱᐅᓐᖏᒻᒪᑦ. ᐅᓇ ᐋᓐᓂᐊᓗᐊᓐᖏᑦᑐᖅ. ᑕᒪᓐᓇ 

ᑕᐃᒪᐃᓕᐅᕐᓂᖅ ᓄᖅᑲᕆᐊᖃᕐᒪᑦ. ᐋᓐᓂᐊᕌᖔᑦᑕ  

ᐃᒃᐱᖕᓂᐊᔭᕌᖓᑦᑕ ᐋᓐᓂᐊᕕᓕᐊᓲᖑᒐᑦᑕ. ᑕᒪᓐᓇ 

ᖃᐅᔨᒪᒃᑲᓐᓂᕐᓂᐊᖅᐸᐃᑦ.  

ᑐᑭᓯᐅᒪᔪᖓ ᑎᑎᕋᕐᕕᒃᑕᖃᕐᒪᑦ 

ᐅᓐᓂᕐᓗᒃᓴᕐᕕᐅᓪᓗᓂ ᐃᓅᓕᓴᖅᑕᐅᕙᒃᑐᓄᑦ 

ᐊᒻᒪᓗ ᑭᒃᑯᑐᐃᓐᓇᐃᑦ ᑐᓴᖅᑎᑦᑎᔪᓐᓇᖅᑐᑦ 

ᐃᓱᒪᓘᑎᒥᖕᓂᒃ ᑕᕝᕗᖓ ᑎᑎᕋᕐᕕᖕᒧᑦ ᑭᓯᐊᓂᓕ 

ᐅᖄᓚᕕᐅᒐᓗᐊᕌᖓᑕ ᑖᓐᓇ ᑎᑎᕋᕐᕕᒃ 

ᐅᖃᐅᔾᔭᐅᑐᐃᓐᓇᖃᑦᑕᕐᒪᑕ ᐊᓯᐊᓄᑦ 

ᐅᖄᓚᖁᔭᐅᓪᓗᑎᒃ ᐃᓱᒫᓘᑎᖏᓐᓂᑦ ᒥᒃᓵᓄᑦ, 

ᖃᓄᐃᓕᔭᐅᒋᐊᕋᑎᒡᓗ ᐃᓱᒫᓘᑕᐅᔪᑦ.  

 

ᒥᓂᔅᑕ ᓇᓗᓇᐃᖅᓯᑦᑎᐊᕈᓐᓇᖅᐹ ᖃᓄᐃᑦᑐᓂᒃ 

ᐱᔪᓐᓇᐅᑎᖃᕐᒪᖔᑕ ᑭᒃᑯᑐᐃᓐᓇᐃᑦ ᐊᓯᖓᓂᑦ 

ᐋᓐᓂᐊᓯᐅᖅᑎᒥᑦ ᖃᐅᔨᓴᖅᑕᐅᖁᓪᓗᒋᑦ, 

ᐃᒃᐱᒍᓱᒃᑯᑎᒃ ᐋᓐᓂᐊᖓᓄᑦ 

ᖃᐅᔨᓴᖅᑕᐅᑦᑎᐊᖁᓪᓗᒍ.  

 

ᑕᒪᑐᒥᖓ ᒥᓂᔅᑕ ᖃᓄᖅᑐᖅ 

ᐱᒋᐊᒃᑲᓐᓂᕈᓐᓇᖅᐳᖅ ᐅᕐᓂᕐᓗᒃᓴᕐᕕᒃ ᑕᐃᓐᓇ 

ᖃᓄᖅ ᐋᖅᑭᑦᑎᐊᕐᓗᓂ ᐱᒋᐊᒃᑲᓐᓂᕈᓐᓇᖅᐳᖅ 

ᐅᓪᓗᒥ ᐊᑐᖅᑕᓄᑦ ᑖᓐᓇ ᐊᑑᑎᖃᓐᖏᒻᒪᑦ? 

ᑕᒪᑐᒥᖔ ᑐᑭᓯᑎᒋᐊᒃᑲᓐᓂᕈᓐᓇᖅᐱᓐᖓ? 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑕᐅᔪᖅ, ᒥᔅᑐ 

ᔪᐊᔾ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐅᖃᐅᓯᖃᓕᕌᖓᑕ 

ᐅᓐᓂᕐᓗᒃᓴᕐᕕᓐᓂᑦ ᐃᒪᓐᓇ 

ᐱᓕᕆᑦᑎᐊᕐᓂᖏᓐᓂᑦᑕᐅᖅ ᐊᓯᖏᑎᒍᑦ 

ᑐᓴᖃᑦᑕᕐᒥᒐᒪ. ᐃᒪᓐᓇ ᐃᑲᔪᕋᓱᑦᑎᐊᕐᒪᑕ ᑕᒪᓐᓇ 

ᐃᓅᓕᓴᖅᑕᐅᔪᑦ ᓇᒧᑦ ᐅᖃᓪᓚᒍᓐᓇᕐᒪᑦ ᐃᒪᓐᓇ 

ᐃᑯᖓ ᑐᓂᓯᑐᐃᓐᓇᖃᑦᑕᕆᐊᖃᓐᖏᑦᑑᒐᓗᐊᑦ 

ᓇᓗᓇᐃᖅᓯᑦᑎᐊᓐᖏᓗᐊᕐᓗᑎᒃ ᑖᒃᑯᐊ 

ᐃᓅᓕᓴᖅᑕᐅᔪᑦ ᐱᔪᒪᔭᖏᑦ ᐱᔭᐅᖁᓪᓗᒋᑦ. 

 

ᑕᐃᒪ ᐅᑎᕐᕕᒋᓂᐅᓴᑐᐃᓐᓇᕋᒃᑯ 

ᐅᖃᖃᑦᑕᖅᓯᒪᓪᓗᖓᓗ ᑎᒥᕗᑦ ᓇᖕᒥᓂᖅ 

ᖃᐅᔨᒪᒐᑦᑎᒍ ᐋᓐᓂᐊᕕᓕᐊᕌᖓᑕ ᐋᓐᓂᐊᒍᑦᑕ 

ᑕᒪᓐᓇᓗ ᓈᒻᒪᖏᑦᑐᖅᑕᓕᒃ ᖃᐅᔨᒪᒍᕕᑦ ᑖᓐᓇ 

ᐅᖃᐅᓯᕇᓐᓇᕋᓱᓪᓗᒍ. ᑕᐃᒪᓕ  

ᖃᓄᐃᓕᐅᖅᑕᐅᑦᑎᐊᓐᖏᓗᐊᖅᑐᕆᒍᕕᑦ ᑕᐃᒃᑯᐊ 

ᐅᓐᓂᕐᓗᒃᓴᕐᕖᑦ ᐅᖄᓚᕕᒋᓗᒋᑦ ᑕᐃᒪᓗ  

ᓈᒻᒪᒃᓯᓐᖏᒃᑯᕕᑦ ᐅᕙᒍᑦ, ᐅᕙᑦᑎᓐᓄᑦᑎᐊᒻᒪᕆᒃ 

ᓇᒻᒥᓂᖅ ᐅᖃᕐᓗᑎᑦ. 

 

ᐄ, ᐅᓪᓗᑕᒫᑲᓴᒃ ᐅᖃᐅᔾᔭᐅᖃᑦᑕᕋᒪ 

ᒪᓕᒐᓕᐅᖅᑎᐅᖃᑎᓐᓂᑦ ᑕᕝᕙᓂ, ᑕᐃᒪ 

ᖃᐅᔨᒪᖃᑦᑕᖅᓯᒪᔪᐃᓐᓇᐅᖅᑰᖅᑐᑦ ᑖᒃᑯᐊ 

ᐱᒻᒪᕆᐅᑎᒃᑲᒃᑭᑦ ᐊᒃᓱᕈᖅᐸᑦᑐᖓᓗ 

ᐋᖅᑭᒍᑎᒃᓴᖅᓯᐅᕐᓗᒋᑦ. ᐃᓱᓕᑦᑎᓪᓗᒍᓕ, 

ᐊᖏᖅᑕᐃᓐᓈᓗᒋᔪᓐᓇᖏᓐᓇᒃᑭᑦ ᑐᒃᓯᕋᖅᑑᒐᓗᐊᑦ 

ᑮᓇᐅᔭᕗᓪᓗ, ᐱᓕᕆᔾᔪᑎᒃᓴᕗᓪᓗ ᐃᓱᖃᐅᕐᒪᑕ. ᐄ, 

ᐊᖏᖃᑎᒋᔭᕋ ᐊᒃᓱᕈᖃᑦᑕᕋᓗᐊᖅᑐᖓᑦᑕᐅᖅ 

ᑕᒪᒃᑯᐊ ᐋᖅᑭᒍᓐᓇᕌᖓᑕ 

ᐋᖅᑭᒐᓱᖃᑦᑕᖅᑕᕋᓗᐊᒃᑲ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᓲᔪᖅ.  

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ 

ᖁᔭᓐᓇᒦᒃ. ᐃᓛᒃ, ᑕᐃᒪᐃᑦᑑᒐᓗᐊᖅᑎᓪᓗᒍ ᑕᒪᓐᓇ 

ᐱᔭᕐᓂᖏᑦᑐᕐᔪᐊᖅ ᖃᐅᔨᒪᔭᕋ.  

 

ᐅᖃᖅᑎᑦᑎᔩ, ᓯᕗᒧᐊᖅᐸᓪᓕᐊᑎᓪᓗᑕ 

ᐱᒻᒪᕆᐅᖕᒪᑦ ᐋᓐᓂᐊᖅᑐᓕᕆᓂᕐᒧᑦ ᐊᐅᓚᔾᔪᑏᑦ 

ᑭᐅᔭᐅᔪᓐᓇᖁᓪᓗᒋᑦ ᑭᓐᖒᒪᔭᖏᓐᓄᑦ, ᑕᐃᒃᑯᐊ 

ᐅᓐᓂᕐᓗᒃᓴᖅᐸᒃᑐᑦ ᓄᓇᕗᑦ ᐃᓄᖏᑕ. ᒥᓂᔅᑕ 

ᐊᖏᕈᓐᓇᖅᐹ ᐱᐅᓯᒋᐊᑦᑎᐊᖁᓪᓗᒍ ᐅᓐᓂᕐᓗᒃᑐᑦ 

ᑲᒪᒋᔭᐅᑦᑎᐊᒃᑲᓐᓂᖃᑦᑕᖁᓪᓗᒋᑦ ᐅᓐᓂᓪᓗᒃᓴᕌᖓᑕ 

ᑕᖅᑲᒃᑯᐊ ᑐᑭᓯᑦᑎᐊᕈᓐᓇᕐᓂᐊᕐᒪᑕ. 

 

ᑕᒪᓐᓇ ᐱᕐᔪᐊᖑᖕᒪᑦ ᐋᓐᓂᐊᕐᓂᖅ ᑖᔅᓱᒥᖓ 

ᐅᖃᔭᖃᑦᑕᖅᐳᒍᑦ. ᐅᖃᖅᑎᑦᑎᔩ, 

ᐃᒪᐃᑦᑐᖃᕋᑖᕐᒥᖕᒪᑦ ᓄᓇᑦᑎᓐᓂᑦ ᓂᐅᖓ, 

ᐃᓯᒐᖓᒍᑦ ᐱᕐᕈᓗᐊᕿᓪᓗᓂ ᓄᑎᒃᖢᓂ, ᑕᒪᓐᓇ 

ᐃᓯᒐᖓ. ᑕᐃᒪ ᐅᖄᓚᖕᒪᑦ ᐋᓐᓂᐊᖅᑐᖅ,  

ᐋᓐᓂᖅᓯᒪᔪᕐᔪᐊᖅ ᐅᖃᐅᔾᔭᐅᓪᓗᓂ ᖃᐅᒃᐸᒡᒎᖅ  

ᖃᐃᓂᐊᖅᐳᖅ. ᑕᒪᓐᓇ ᑕᑯᒥᓇᓐᖏᒻᒪᑦ  

ᑕᐃᒪᐃᑦᑑᑎᓪᓗᒍ. ᐃᓄᒃ ᓴᐅᓂᖓ ᓱᕋᒃᑯᓂ 

ᐋᓐᓂᕐᓇᕐᔪᐊᕐᒪᑦ ᑕᒪᓐᓇ.  

 

ᑕᒪᓐᓇᓕ ᒫᓐᓇ ᒥᓂᔅᑕ ᐱᓕᕆᕝᕕᒃᑎᓪᓗ ᑕᒪᒃᑯᐊ 

ᓴᐅᓂᒃᑯᑦ ᓱᕋᒃᓯᒪᔪᑦ ᑕᐃᒪᐃᑦᑑᑎᓪᓗᒋᑦ, 

ᑐᐊᕕᕐᓇᖅᑐᒃᑯᖅᑲᐃ 

ᐱᓕᕆᐊᖑᔪᖃᓚᐅᖅᓯᒪᔾᔮᓐᖏᓚᖅ ᑕᒪᑐᒧᖓ? 

ᑕᐃᒃᑯᐊ, ᐱᕐᔪᐊᖑᓪᓗᓂᓗ ᑕᒪᓐᓇ 

ᖃᐅᒃᐹᖅᑕᐅᑐᐃᓐᓇᖃᑦᑕᖅᑎᓪᓗᒋᑦ ᑕᒪᓐᓇ 

ᑕᑯᒥᓇᓐᖏᒻᒪᑦ ᓄᓇᕗᒻᒥ. ᓇᓂᑐᐃᓐᓇᖅ 

ᑕᐃᒪᐃᑦᑐᖃᖅᓯᒪᔪᖅ ᓇᓗᓇᓐᖏᒻᒪᑦ.  

 

ᐃᒃᐱᒍᓱᒃᑯᑎᒃ, ᐃᒃᐱᒍᓱᑦᑎᐊᕈᑎᒃ ᓯᕗᓪᓕᕐᒥᑦ 

ᑲᒪᒋᔭᐅᑦᑎᐊᓕᕈᓐᓇᕋᓗᐊᖅᖢᑎᒃ ᑕᒪᒃᑯᐊ 

ᑐᐊᕕᕐᓇᖅᑐᒃᑯᑦ. ᐱᔭᒃᓴᖃᕌᖓᒥ ᑕᒪᑐᒧᖓ 

ᑕᐃᒪᐃᑎᑦᑎᖃᑦᑕᖅᑑᒐᓗᐊᑦ ᑕᒪᓐᓇ ᓴᐅᓂᒃᑯᑦ 

ᓱᕋᒃᓯᒪᓂᖓ ᐱᕐᔪᐊᖑᑎᓪᓗᒍ. ᑕᒪᓐᓇᖃᐃ ᓇᐅᒃᑯᑦ 

ᐱᓕᕆᕝᕕᒃᑎᓪᓗ ᑲᒪᒋᒋᐊᒃᑲᓐᓂᕈᓐᓇᖅᐱᓯᐅᒃ? 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑑᔪᖅ, ᒥᔅᑕ 

ᔪᐊᔾ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑕᐃᓐᓇ ᐅᓂᒃᑳᕆᔭᖓ 

ᐅᖃᕈᓐᓇᓪᓚᑦᑖᖏᒃᑲᓗᐊᖅᑐᖓ ᑭᓯᐊᓂ ᑖᒃᑯᐊ 

ᒪᓕᒐᓕᐅᖅᑎᓕᒫᑦ ᑖᒃᑯᐊᓗ ᑕᑯᓐᓈᖅᑐᑦ 

ᓈᓚᒃᑐᓪᓗ. ᑕᐃᒪ ᐋᓐᓂᐊᕕᖕᓂ 

ᐋᖅᑭᒃᓱᐃᔪᖃᖅᓯᒪᔪᖅ ᐃᒪᓐᓇ 

ᐃᖅᑲᓇᐃᔭᕐᓇᐅᔪᓐᓃᖅᑎᓪᓗᒍ ᐅᖄᓚᔪᖃᖅᐸᑦ 

ᐋᓐᓂᐊᕕᓕᐊᕈᒪᔪᒥᒃ. ᑕᐃᒪ ᐊᖏᖅᑕᐅᖏᒃᑯᑎᑦ 

ᑕᐃᒫᒃ ᓇᓖᕌᕋᒃᓴᖅᑕᖃᕐᒥᔪᖅ ᑕᐃᓐᓇ  

ᐋᓐᓂᐊᓯᐅᖅᑎ ᐊᖓᔪᖅᑳᖓᑦ 

ᐅᖄᓚᕝᕕᒋᓚᐅᕋᓗᐊᕐᒥᓗᒍ ᐊᔪᕐᓇᑐᐃᓐᓇᕐᒥᒃᐸᑦ  

ᑕᐃᒪ ᐅᓐᓂᕐᓗᒃᓴᕐᕕᖕᒧᑦ ᐅᖄᓚᔪᓐᓇᖅᐳᑎᑦ 

ᑲᒪᔨᒧᑦ.  

 

ᐃᒪᓐᓇ ᑐᓴᕐᓂᖏᑦᑑᖕᒪᑦ ᐃᒪᓐᓇ ᐋᓐᓂᖅᓯᒪᔪᒥᒃ 

ᑲᒪᒋᔭᐅᑲᐅᑎᒋᓐᖏᑦᑐᒥᒃ ᑐᓴᖅᑐᓂ ᐱᐅᓐᖏᒻᒪᑦ.  

ᑕᐃᒪᓐᓇᐃᑦᑐᓂᒃ ᐃᒃᐱᒍᓱᑦᑎᐊᖅᑐᖓᐅᒐᓗᐊᖅ 

ᐃᒪᓐᓇᖃᐃ ᑭᒡᒐᖅᑐᑦᑎᐊᒃᑲᓐᓂᕋᓱᖃᑦᑕᕈᑦᑎᒍ. 

ᐅᖃᕆᐊᒃᑲᓐᓂᕈᒪᓪᓗᖓᓗ ᐅᑎᕐᕕᒋᓂᐅᓴᒐᒃᑯ 

ᐃᒪᓐᓇ ᐋᓐᓂᐊᓯᐅᖅᑎᖃᐅᕈᑦᑕ 

ᐃᖅᑲᓇᐃᔭᐃᓐᓇᖅᑐᓂᒃ ᐃᓅᓕᓴᐃᔨᓂᓪᓗ 

ᖃᐅᔨᒪᔪᓂᒃ ᓄᓇᖃᖅᑐᓂᒃ.  

 

ᐃᒪᓐᓇ, ᓘᒃᑖᓕᐊᑐᐃᓐᓇᓲᖑᓐᖏᓐᓇᒪ ᑭᓯᐊᓂ 

ᓱᕋᒃᓯᒪᔪᖃᖅᐸᑦ ᑭᓯᐊᓂ ᐋᓐᓂᐊᕈᒪᓗ 

ᓘᒃᑖᓕᐊᓲᖑᒐᒪ. ᐃᒪᓐᓇ ᑕᑯᔭᐅᑲᐅᑎᒋᔪᒪᓲᖑᒐᒪ. 

ᑕᐃᒪᓐᓇ ᐅᖃᓚᐅᕋᓗᐊᖅᑐᖓ ᑕᐃᒪᓕ 

ᐱᔨᑦᑎᖅᑕᐅᑦᑎᐊᖅᑐᕆᓐᖏᒃᑯᕕᑦ 

ᐊᔭᐅᑐᕈᑎᒋᒃᑲᓐᓂᕐᓗᒍ. ᐃᒪᓐᓇ 

ᓂᕈᐊᖅᑎᖃᖅᑐᐃᓐᓇᐅᒐᑦᑕ 

ᐃᑲᔪᖃᑦᑕᖅᓯᒪᔭᑦᑎᓐᓂᒃ ᑖᒃᑯᐊᓗ 

ᒪᓕᒐᓕᐅᖅᑎᐅᖃᑎᒃᑲ 

ᐃᑲᔪᖅᓱᑦᑎᐊᖏᓐᓇᕋᓱᒃᑕᕋᓗᐊᒃᑲ ᑖᒃᑯᐊᓗ 

ᓂᕈᐊᖅᑎᒋᔭᖏᑦ ᐃᑲᔪᖅᑕᐅᑦᑎᐊᖁᓪᓗᒋᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒ, ᒥᔅ ᐹᑦ 

ᐊᕐᓇᒃᑲᖅ.  

 

ᐊᐱᖅᑯᑦ 741 - 4(3): ᒐᕙᒪᒃᑯᓐᓂ 

ᐃᖅᑲᓇᐃᔭᖅᑎᓕᕆᓂᖅ (ᐊᕐᓇᒃᑲᖅ) 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑮᓇᐅᔭᓕᕆᓂᕐᒧᑦ ᒥᓂᔅᑕᒧᑦ. ᑖᒃᑯᐊ 

ᐊᒃᑐᐊᓂᖃᖅᑐᐃᑦ ᐃᑉᐸᒃᓴᖅ ᐊᐱᖅᑯᑕᐅᓚᐅᖅᑐᑦ 

ᐃᓚᖏᓐᓂ ᑖᒃᑯᐊ ᕿᑭᖅᑖᓘᑉ ᓂᒋᐊᓄᑦ.  

 

ᓄᓇᕗᑦ ᒐᕙᒪᒃᑯᑦ ᑕᖅᑭᓄᑦ ᐱᖓᓱᓄᑦ 

ᐅᓂᒃᑳᕆᓚᐅᖅᑕᖓ ᐃᖅᑲᓇᐃᔭᖅᑎᑦᑎᓂᕐᒧᑦ 

ᓇᓗᓇᐃᖅᓯᒻᒪᑎ 166-ᖑᖕᒪᑕᒎᖅ ᐳᖅᑐᓂᖅᓴᓂᑦ 

ᐊᖓᔪᖅᑳᓂᒃ ᐃᖅᑲᓇᐃᔮᑦ ᒐᕙᒪᒃᑯᓐᓂ. ᑕᕝᕙᖓᑦ  

136 ᐃᓂᐅᔪᑦ ᐃᓐᓄᒃᓯᒪᓪᓗᑎᑦ.  

ᐊᕙᑏᑦ ᑖᒃᑯᓇᓂ 

ᐃᓂᐅᔪᑦ ᐃᓄᖕᓂᒃ ᓄᓇᕗᒻᒥᐅᓂᒃ ᐊᒻᒪᓗ 116 

ᐃᓄᐃᑦ ᐊᓯᖏᓐᓂ ᐃᓐᓄᒃᑕᐅᓯᒪᓪᓗᑎᑦ.  

 

ᑭᓯᐊᓂᓕ ᑖᒃᑯᐊ ᑕᖅᑭᓄᑦ ᐱᖓᓱᓄᑦ 

ᐅᓂᒃᑳᓕᐊᖑᓯᒪᔪᑦ ᓇᓗᓇᐃᖅᓯᓯᒪᓐᖏᒻᒪᑕ ᑖᒃᑯᐊ 

ᐃᓐᓄᒃᑕᐅᓯᒪᔫᒐᓗᐊᑦ ᐃᖅᑲᓇᐃᔮᑦ 

ᐃᖅᑲᓇᐃᔭᐃᓐᓇᖅᑐᓂᒃ ᐃᓐᓄᒃᓯᒪᕚᑦ? 

ᐃᓱᓕᑦᑕᕐᕕᓕᖕᓂᒃ ᐃᖅᑲᓇᐃᔭᓚᐅᑲᒃᑐᓂᒃ 

ᑳᓐᑐᕌᑎᐅᔪᓂᒃ ᐅᕝᕙᓘᓐᓃᑦ ᐃᖅᑲᓇᐃᔮᓂᒃᑯᐊ 

ᐃᒪᓐᓇ ᐃᓇᖐᓯᒪᑐᐃᓐᓇᑲᐃᓐᓇᖅᑐᓂᒃ? ᒥᓂᔅᑕ 

ᐅᖃᐅᓯᖃᕈᓐᓇᖅᐹ ᐊᒡᒍᖅᑐᖅᓯᒪᓗᒋᑦ ᑖᒃᑯᐊ 

ᐊᖓᔪᖅᑲᐅᑏᑦ ᐃᓂᖏᓐᓄᑦ ᖃᓄᐃᓕᖓᖕᒪᖔᑕ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᑮᓇᐅᔭᓕᕆᓂᕐᒧᑦ ᒥᓂᔅᑕ, ᒥᔅᑕ ᑮᑦ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑖᓐᓇ ᒥᔅᑕ ᐊᕐᓇᒃᑲᐅᑉ ᖃᐅᔨᒍᒪᔭᖏᑦ 

ᐃᒪᓐᓇ ᐸᐃᑉᐹᒐᓚᒡᔪᐊᒡᒋᕐᓗᖓ ᑭᓯᐊᓂ 

ᑭᐅᔪᓐᓇᕆᓪᓗᖓ ᑕᐃᒪ ᓇᓗᓇᐃᔭᖅᑎᒋᓯᒪᔪᒥᒃ 

ᐊᐱᕆᔭᐅᒍᒪ ᐃᒪᓐᓇ 20 ᓯᐊᑲᑐᐃᓐᓇᕐᒥ 

ᑭᐅᕕᖃᕈᓐᓇᕐᓗᖓ. ᒥᔅ ᐊᕐᓇᒃᑲᖅ ᑕᐃᒪᐃᑦᑐᓂᒃ 

ᖃᐅᔨᒪᑉᐸᑦ ᑕᐃᒪᓕ ᐅᖃᐅᑎᔪᒪᕙᕋ ᑎᑎᖅᑲᑎᒍᑦ 

ᐊᐱᕆᒃᐸᑦ ᑕᐃᒪᓐᓇᑎᒋ ᓇᓗᓇᐃᖅᓯᒪᔪᒥᒃ 

ᑭᐅᒐᔭᖅᐳᖓ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ 

ᑖᓐᓇᓕ ᓂᕆᐅᒋᕈᔪᕋᑖᖅᑕᕋ ᑕᐃᒪᓐᓇ 

ᑭᐅᔭᐅᒐᔭᕆᐊᖓ ᑭᓯᐊᓂ ᐆᒃᑐᕋᑖᕋᒪ. ᐃᒻᒪᖃ 

ᑎᑎᕋᖅᓯᒪᔪᒥᖃᐃ ᐊᐱᕆᒍᒪ ᐱᐅᒐᔭᖅᐳᖅ.  

 

ᐅᖃᖅᑏ, ᒐᕙᒪᒃᑯᑦ ᑕᐃᒪ ᑖᒃᑯᓄᖓ 

Phelpsgroup−ᑯᓐᓂᒃ 

ᐃᖅᑲᓇᐃᔭᓕᖅᑎᑎᓐᓇᓱᒡᓗᒋᑦ ᑖᒃᑯᐊ 

ᐊᖏᔪᖅᑲᐅᑎᑦ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ. 

ᒥᓂᔅᑕ ᐅᖃᐅᑎᔪᓐᓇᖅᐱᑎᒍᑦ ᑭᓇ 

ᑎᒃᑯᐊᖅᑕᐅᓯᒪᖕᒪᑦ ᐳᖅᑐᔫᑕᐅᓂᖅᓴᓂᒃ ᓄᓇᕗᑦ 

ᒐᕙᒪᒃᑯᓐᓂ ᑕᖅᑭᐅᕋᑖᖅᑐᓂ 

ᑕᐃᒪᓐᓇ ᐃᖅᑲᓇᐃᔭᓕᖅᑎᑦᑎᓇᓱᖕᓂᒃᑯᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑮᓇᐅᔭᓕᕆᓂᕐᒧᑦ ᒥᓂᔅᑑᔪᖅ, 

ᒥᔅᑐ ᐲᑕᓴᓐ. 

 

ᐊᖓᔪᖅᑲᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᒥᔅ ᐊᕐᓇᑲᐅᑉ ᐅᖃᐅᓯᕆᔭᖓ 

ᖃᓄᐃᓕᐅᕈᑕᐅᓇᓱᐊᖅᑐᖅ ᓄᓇᕗᑦ ᒐᕙᒪᒃᑯᑦ 

ᐃᒪᓐᓇ ᐃᖅᑲᓇᐃᔭᖅᑎᓐᖑᕈᓐᓇᑐᐃᓐᓇᕆᐊᓕᖕᓂᒃ 

ᓄᓇᕗᒻᒥ ᐱᔪᒪᓂᖃᕐᓗᑎᒃ ᐊᖓᔪᖅᑲᐅᑎᓂᒃ 

ᒐᕙᒪᒃᑯᓐᓂ. ᑎᒃᑯᐊᖅᓯᓯᒪᖅᑰᖏᑦᑐᒍᑦ ᑕᐃᒪᓐᓇ 

ᒪᓕᒐᓕᐅᖅᑎᐅᖃᑎᒪ ᐃᒪᓐᓇ ᐊᐅᓚᑦᑎᔨᓄᑦ 

ᐳᖅᑐᓂᖅᓴᐅᔪᓄᑦ ᓇᓗᓇᐃᕋᓱᒃᑕᑦᑎᓐᓄᑦ. 

ᓇᓗᓇᐃᖅᓯᒐᓱᒃᑐᒍᑦ ᐃᓄᖕᓂᒃ 

ᐃᖅᑲᓇᐃᔭᕈᒪᓂᖃᖅᑐᓂᒃ ᒐᕙᒪᒃᑯᓐᓄᑦ 

ᐳᖅᑐᓯᒋᐊᕈᒪᔪᓄᓪᓗ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ, ᑕᐃᒪ ᐅᖃᖃᑎᒌᓐᓂᖃᓚᐅᕋᑦᑕ ᐅᑭᐅᒃᑯᑦ 

ᑲᑎᒪᕐᔪᐊᕐᓂᑦᑎᓐᓂ ᐱᕕᖃᕈᓐᓂᕋᑦᑕ ᑕᕝᕙᓂ 

ᒪᓕᒐᓕᐅᖅᑎᑦ ᐃᒃᓯᕚᕐᓂᕆᓂᐊᖅᑕᖏᓐᓂ ᐃᒪᓐᓇ 

ᓄᑖᕐᒥᒃ ᐃᖅᑲᓇᐃᔭᖅᑎᓕᕆᔪᒥᒃ ᑎᒥᐅᔪᒥᒃ. 

ᑭᓯᐊᓂᓕ ᑐᑭᓯᔭᕋᓗᐊᕋ ᒥᓂᔅᑕ ᐱᓕᕆᔪᒪᓯᒪᔪᖅ 

ᕿᒥᕐᕈᐊᕈᒪᓂᖓᓄᑦ ᑖᔅᓱᒥᖓ ᐱᓪᓚᑦᑖᖅᑑᓪᓗᓂ 

ᐊᒻᒪᓗ ᐃᖅᑲᓇᐃᔭᖅᑎᖏᓪᓗ 

ᖃᐅᔨᒋᐊᖅᑎᒃᑲᓐᓂᕐᓗᒋᑦ ᐊᕕᒃᑐᖅᓯᒪᔪᓂ. ᒥᓂᔅᑕ 

ᐅᖃᖅᓯᒪᔪᓐᓇᖅᐹ ᐱᓕᕆᕝᕕᖓ ᐱᓕᕇᓐᓇᕐᒪᑦ 

ᐃᒪᓐᓇ ᑎᑎᕋᖅᓯᒪᔪᓂ ᒐᕙᒪᒃᑯᓐᓂᐅᓂᐊᖅᑐᓂᒃ  

ᕿᒥᕐᕈᔾᔪᑎᒋᔭᐅᔪᓐᓇᖅᑐᓂᓪᓗ ᑕᒪᑐᒧᖓ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑮᓇᐅᔭᓕᕆᓂᕐᒧᑦ ᒥᓂᔅᑑᔪᖅ, 

ᒥᔅᑐ ᐲᑕᓴᓐ.  

ᐊᖓᔪᖅᑲᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐄ, ᐱᓕᕆᕝᕕᒐ ᑮᓇᐅᔭᓕᕆᔨᒃᑯᑦ 

ᑲᑎᖅᓱᐃᖅᓯᒪᔪᑦ ᐅᓄᖅᑐᕐᔪᐊᒻᒪᕆᐊᓗᖕᓂᒃ ᐊᒻᒪᓗ 

ᕿᒥᕐᕈᓇᖅᓯᒪᓪᓗᑎᒃ ᑲᓇᑕᒥ ᒐᕙᒪᖃᕐᕕᓕᒪᑦ 

ᑲᑎᒪᔨᖁᑎᖏᓐᓂᒃ ᑕᐃᒃᑯᐊᓗ ᐊᑎᖏᑦ 

ᐳᐃᒍᖅᖢᒋᑦ ᖃᓄᕐᓘᓐᓃᑦ ᑕᐃᒎᓯᖃᓚᐅᕐᒪᖔᑦ. 

ᑭᓯᐊᓂ ᖃᐅᔨᓴᐃᓚᐅᖅᑐᒍᑦ ᐊᒻᒪ ᖃᐅᔨᒪᔨᑕᕐᒥᒃ 

ᐊᑐᓚᐅᖅᓯᒪᓪᓗᑕ ᐊᒻᒪᓗ ᕿᒥᕐᕈᓇᒃᑐᑦ ᒐᕙᒪᒃᑯᑦ 

ᖃᓄᖅ ᐋᖅᑭᒃᓱᐃᓯᒪᖕᒪᖔᖏᑦ ᑲᓇᑕᒥ ᐅᕙᒍᓪᓗ 

ᐋᖅᑭᒃᓱᖅᓯᒪᓂᖓᒍᑦ 

ᕿᒥᕐᕈᓇᒃᑕᐅᖃᓯᐅᔾᔭᐅᓯᒪᔪᖅ. 

 

ᐊᒻᒪᓗ, ᐊᓯᕗᑦ ᐃᓕᓐᓂᐊᖅᑎᓪᓗᒋᑦ 

ᐊᑯᓐᓂᖅᓱᕐᓂᑦᑎᓐᓂ ᐊᑐᖅᑕᐅᔪᒃᓴᒫᓂᒃ 

ᐋᖅᑭᒃᓱᐃᕙᓪᓕᐊᖕᒥᔪᒍᑦ ᒐᕙᒪᓕᕆᔨᒃᑯᑦ 

ᓯᕗᒃᑲᖅᑕᖅᑎᒋᔭᐅᓪᓗᑎᒃ ᐊᒻᒪᓗ ᒐᕙᒪᒃᑯᑦ 

ᐱᓕᕆᕝᕕᖏᑦ. ᐊᑕᐅᓯᐅᓐᖏᑦᑐᓂᒃ ᐃᔾᔪᔪᖁᑎᓂᒃ 

ᐋᖅᑭᒃᓱᐃᕙᓪᓕᐊᔪᒍᑦ ᓇᓗᓇᐃᓐᖑᐃᓯᒪᔪᓂᒃ 

ᑭᓱᓂᒃ ᐱᔭᕇᖅᓯᒪᓐᖏᑦᑐᖅᑕᖃᕐᒪᖔᑦ ᓲᕐᓗ 

ᑕᐃᒃᑯᐊ ᒪᓕᒐᓕᐅᖅᑎᑖᓵᑦ ᐊᖏᖅᑎᑕᐅᒍᑎᒃ 

ᑕᐃᒃᑯᓂᖓ ᐃᔾᔪᔪᓂᒃ ᐊᑐᕐᓗᑎᒃ 

ᐅᖃᓕᒫᑲᑕᒍᓐᓇᖅᑐᑦ ᑭᓱᑦ ᐊᓂᒍᖅᑎᑕᐅᓯᒪᖕᒪᖔᑦ 

ᐅᕝᕙᓘᓐᓃᑦ ᐱᔭᕇᖅᑕᐅᓯᒪᓐᖏᒻᒪᖔᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 

ᒪᓕᒐᓕᐅᖅᑎ ᑲᖏᖅᖠᓂᖅ ᐊᒻᒪ ᐃᒡᓗᓕᒑᕐᔪᖕᒧᑦ, 

ᒥᔅᑐ ᑖᒻ ᓴᒻᒧᖅᑐᖅ.  

 

ᐊᐱᖅᑯᑦ 742 - 4(3): ᑕᓯᐅᔭᕐᔪᐊᒥᐅᖃᑎᒌᑦ 

ᑲᑎᒪᓂᖓᑦ (ᓴᒻᒧᖅᑐᖅ, ᑖ) 

 

ᑖᒻ ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᐱᖅᑯᑎᒋᓂᐊᖅᑕᕋ ᑖᓐᓇ ᒥᓂᔅᑕᒧᑦ ᓄᓇᓕᖕᓄᑦ 

ᐊᒻᒪ ᒐᕙᒪᒃᑯᓐᓄᑦ ᐱᔨᑦᑎᖅᑎᓄᑦ.  

 

(ᑐᓵᔨᑎᒍᑦ) ᑖᓐᓇ ᒥᓂᔅᑕ ᐃᖅᑲᐅᒪᔪᒃᓴᐅᕗᖅ 

ᒫᓐᓇᕈᓘᓚᐅᖅᑐᖅ ᑕᓯᐅᔭᕐᔪᐊᖅ ᐊᕕᒃᑐᖅᓯᒪᔪᓂ 

ᑲᑎᒪᔨᖏᑦ ᑲᑎᒪᓚᐅᕐᒪᑕ ᒪᑦᓯ ᓄᖑᓕᖅᑎᓪᓗᒍ. 

ᒥᓂᔅᑕ ᓇᓗᓇᐃᖅᓯᔪᓐᓇᖅᐸ 

ᑭᓱᑦ ᐅᖃᐅᓯᕆᔭᐅᓚᐅᕐᒪᖔᑦ ᑭᓱᓪᓗ 

ᐃᓱᒪᓕᐅᕈᑕᐅᓚᐅᕐᒪᖔᑦ ᑕᐃᑦᓱᒪᓂ 

ᑲᑎᒪᑎᓪᓗᒋᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓄᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᑎᕋᕐᓂᕐᒧᑦ ᒥᓂᔅᑑᔪᖅ, ᒥᔅᑐ ᔫ 

ᓴᕕᑲᑖᖅ.  

 

ᐊᖓᔪᖅᑲᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᒪᒥᐊᓇᖅ 

ᐅᓂᒃᑲᐅᓯᕆᔪᓐᓇᖅᓯᓚᐅᓐᖏᓐᓇᑦᑎᒍ ᑖᒃᑯᐊ 

ᑲᑎᒪᓂᕆᓚᐅᖅᑕᖏᑦ ᐅᐃᓂᐸᒡᒥᑦ ᑭᓱᓂᒃ 

ᐱᖁᔨᕗᖔᓕᐅᑲᑕᓚᐅᖅᑐᓂᒃᑯᐊ ᐊᒻᒪᓗ 

ᐅᖃᐅᓯᖃᕈᓘᔭᓚᐅᖅᖢᑎᒃ ᐃᒥᕐᒥᒃ ᐊᑐᕐᓗᑎᒃ 

ᐆᒻᒪᖅᑯᓯᐅᕐᓂᖅ ᐅᐃᓂᐸᒡᒥᑦ ᑭᕙᓪᓕᕐᒧᑦ. ᑕᐃᓐᓇ 

ᒫᓂᑑᕙᒥᑦ ᑭᕙᓪᓕᕐᒧᑦ ᐊᖅᑯᑎᕐᔪᐊᖑᔪᒃᓴᖅ 

ᐅᖃᐅᓯᕆᔭᐅᖃᑕᐅᓚᐅᕐᒥᔪᖅ. ᐅᖃᐅᓯᖃᓚᐅᕐᒥᔪᑦ 

ᑭᕙᓪᓕᕐᒥᑦ ᐃᓄᐃᑦ ᑲᑐᔾᔨᖃᑎᒌᖏᑦ ᑐᒃᓯᕋᐅᑎᓂᒃ 

ᐋᖅᑭᒃᓱᐃᖁᓪᓗᒋᑦ ᑮᓇᐅᔭᖅᓯᐅᕈᓐᓇᕐᓂᐊᕋᒥᒃ 

ᐊᒻᒪᓗ ᖃᐅᔨᓴᐃᔪᓐᓇᕐᓂᐊᕐᒪᑦ ᖃᑦᑎᕌᕋᔭᕐᒪᖔᑦ 

ᐃᒥᕐᒥᒃ ᐊᑐᕐᓗᓂ ᐆᒻᒪᖅᑯᓯᐅᕈᑦ ᖃᑦᑎᑐᕋᔭᕐᒪᖔᑦ 

ᐊᒻᒪᓗ ᐊᖅᑯᑎᕐᔪᐊᓕᐅᕐᓗᓂ ᒫᓂᑑᕙᒥᑦ 

ᑭᕙᓪᓕᕐᒧᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᑖᒻ ᓴᒻᒧᖅᑐᖅ.  

 

ᑖᒻ ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

(ᑐᓵᔨᑎᒍᑦ) ᒫᓐᓇᕈᓗᒃ ᐅᑭᐅᒃᑯᑦ 

ᑲᑎᒪᕐᔪᐊᖅᑎᓪᓗᑕ 

ᐅᖃᐅᓯᕆᒃᑲᓐᓂᓚᐅᖅᓯᒪᒐᒃᑯᐃᓐᓇ 

ᐊᖅᑯᑎᕐᔪᐊᒃᓴᖅ ᒫᓂᑑᕙᒥᑦ ᑭᕙᓪᓕᕐᒨᖓᐅᔪᖅ. 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᒫᓂᑑᕙᒥᐅᑦ 

ᒐᕙᒪᒃᑯᖏᑦ ᖃᓄᐃᓕᖓᓕᕐᒪᖔᑦ ᑕᒪᓐᓇ 

ᐊᖅᑯᑎᕐᔪᐊᖅ ᐱᔾᔪᑎᒋᓪᓗᒍ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓂᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᑎᕋᓂᕐᒧᑦ ᒥᓂᔅᑕᐅᔪᖅ, ᒥᔅᑐ ᔫ 

ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑕᐃᒃᑯᐊ 

ᐅᖃᓪᓚᒃᑎᑦᑐᓐᓇᖏᓐᓇᒃᑭᑦ ᒫᓂᑑᕙ ᒐᕙᒪᒃᑯᖏᑦ, 

ᑭᓯᐊᓂ 

ᑕᐃᑲᓂ ᑲᑎᒪᓪᓗᑕ 

ᑐᑭᓯᓇᖅᓯᔪᓐᓇᖅᓯᓚᐅᓐᖏᑦᑐᖅ 

ᖃᓄᐃᓕᖓᓂᐊᕐᒪᖔᑦ ᒫᓂᑑᕙᒥᐅᑦ ᒐᕙᒪᖏᑦ 

ᑮᓇᐅᔭᑦ ᐊᑐᕈᒫᕐᓂᐊᖅᑐᖁᑎᖏᓐᓂᒃᑯᐊ ᑕᐃᔅᓱᒪᓂ 

ᐅᖃᐅᓯᕆᔭᐅᓕᑕᐃᓐᓇᓚᐅᖅᓯᒪᖕᒪᑕ. 

ᓱᑯᑦᑎᐊᓃᒻᒪᖔᑦ ᓇᓗᓇᐃᖅᓯᔪᓐᓇᖏᑦᑐᖓ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᑖᒻ ᓴᒻᒧᖅᑐᖅ.  

 

ᑖᒻ ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᑏ. 

ᐊᐃᐳᕉᓪ 7, 2017-ᖑᑎᓪᓗᒍ ᓄᓇᓕᖕᓂ 

ᒐᕙᒪᒃᑯᓐᓂᓪᓗ ᐱᔨᑦᑎᖅᑏᑦ ᒥᓂᔅᑕᖓ 

ᒪᓕᒐᓕᐅᕐᕕᒡᔪᐊᖅ ᑲᑎᒪᔨᕋᓛᖏᑕ ᓵᖏᓐᓂᒃ 

ᐅᓂᒃᑳᖅᑎᑕᐅᓚᐅᖅᓯᒪᖕᒪᑦ ᑕᓚᕖᓴᒃᑯᑦ 

ᓴᖅᑭᔮᑲᐅᑎᒋᓪᓗᑎᒃ ᐱᕙᓪᓕᐊᔪᓕᕆᓂᕐᒥᒃ 

ᐅᖃᐅᓯᖃᖅᑎᓪᓗᒋᑦ ᐅᑭᐅᖅᑕᖅᑐᒥ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᓇᐅᒃᑯᑦ 

ᐃᑲᔪᖅᓲᑎᓂᒃ ᐱᑎᑕᐅᓂᐊᕐᒪᖔᑦᑕ ᑲᓇᑕᐅᑉ 

ᒐᕙᒪᒃᑯᖏᓐᓂᒃ ᐱᔾᔪᑎᒋᓪᓗᒍ ᐊᖅᑯᑎᕐᔪᐊᒃᓴᖅ 

ᒫᓂᑑᕙᒥᑦ ᑭᕙᓪᓕᓕᐊᖅᑐᖅ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓂ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᑎᕋᕐᓂᕐᒧᑦ ᒥᓂᔅᑕᐅᔪᖅ, ᒥᔅᑐ ᔫ 

ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑕᐃᓐᓇ ᐊᖅᑯᑎᕐᔪᐊᖅ 

ᒫᓂᑑᕙᒥᑦ ᑭᕙᓪᓕᕐᒨᓐᖓᐅᔪᖅ ᐃᓚᒋᔭᐅᖃᑕᐅᔪᖅ 

ᑎᓴᒪᐃᓕᖓᔪᓂᒃ ᐱᓕᕆᐊᕆᕙᓪᓕᐊᓂᐊᖅᑕᓐᓂᒃ. 

ᑭᓯᐊᓂ ᑕᐃᔅᓱᒪᓂ ᑲᑎᒪᔨᕋᓛᑦ ᓵᖏᓐᓃᖦᖢᑕ 

ᒐᕙᒪᒃᑯᑦ ᓇᓗᓇᐃᖅᓯᓚᐅᖅᓯᒪᓐᖏᑦᑐᑦ 

ᑮᓇᐅᔭᖅᑖᖅᑎᑕᐅᓂᐊᕐᒪᖔᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑐ ᓯᑏᕝ ᒪᑉᓴᓛᒃ.  

 

ᐊᐱᖅᑯᑦ 743- 4(3): 

ᐃᖅᑲᓇᐃᔭᖅᑎᑭᔅᓴᓗᐊᕐᓂᖅ ᓄᓇᓖᑦ 

ᐋᓐᓂᐊᕕᖏᓐᓂ (ᒪᑉᓴᓚᒃ) 

 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ 

ᐊᐱᖅᑯᑎᒋᓂᐊᖅᑕᕋ ᑐᕌᖅᑎᓐᓂᐊᖅᑕᕋ 

ᐋᓐᓂᐊᖅᑕᐃᓕᓕᕆᔨᒃᑯᑦ ᒥᓂᔅᑕᖓᓐᓄᑦ.  

 

(ᑐᓵᔨᑎᒍᑦ) ᐅᖃᖅᑏ, ᒪᓕᒐᓕᐅᖅᑏᑦ 

ᐅᖃᐅᓯᖏᑎᒍᑦ ᐅᖃᖅᑲᐅᒐᒪ ᓇᐅᔮᑦ ᓄᓇᓕᖁᑖ 

ᐊᑕᐅᓯᕐᒥᒃ ᐋᓐᓂᐊᓲᖅᑎᖃᕐᒪᑦ ᑕᐃᑲᓂ 

ᐋᓐᓂᐊᕕᖕᒥ ᐃᖅᑲᓇᐃᔭᖅᑐᒥᒃ.  

 

ᑖᓐᓇ ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 

ᐅᓂᒃᑲᐅᓯᖃᕈᓐᓇᕐᒪᖔᓪᓘᓐᓃᑦ ᓱᒻᒪᑦ 

ᐃᖅᑲᓇᐃᔭᐃᓐᓇᖃᑦᑕᕐᓂᐊᖅᑐᓂᒃ 

ᐋᓐᓂᐊᓯᐅᖅᑎᑖᕈᓐᓇᐃᓕᐅᖅᑲᖃᑦᑕᕐᒪᖔᑕ 

ᓄᓇᕗᑦ ᓄᓇᓕᖁᑎᖏᓐᓂᒃ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓ, ᒥᔅᑐ ᔪᐊᔾ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᑕᐅᓯᐊᕐᓇᖓ ᑕᒪᓐᓇ 

ᐅᖃᐅᓯᕆᖃᑦᑕᖅᓯᒪᒐᒃᑯ ᒪᓕᒐᓕᐅᕐᕕᐅᑉ ᐃᓗᐊᓂ. 

ᑲᓇᑕᓕᒫᒥ ᐋᓐᓂᐊᓯᐅᖅᑎᑭᒃᓴᖅᑐᕐᔪᐊᒻᒪᕆᐊᓘᒐᑦᑕ 

ᐃᓐᓄᐃᔪᓐᓇᐃᓪᓕᐅᖃᖃᑦᑕᖅᖢᑕᓗ, 

ᐱᓗᐊᓐᖑᐊᖅᑐᒍᑦ ᑕᒫᓂ ᓄᓇᕗᒻᒥ ᐊᒻᒪᓗ 

ᐱᕕᖃᕐᓂᓐᓂᒃ ᐅᓂᒃᑲᐅᓯᖃᒐᓛᑲᐃᓐᓇᕈᒪᔪᖓ, 

ᐱᖓᓱᓂᒃ ᐋᓐᓂᐊᓯᐅᖅᑏᑦ ᓇᐅᔮᓂ 

ᒫᓐᓇᕈᓘᓂᐊᖅᑐᖅ ᐃᖅᑲᓇᐃᔭᕆᐊᕐᓂᐊᓯᔪᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᒪᑉᓴᓚᒃ.  

 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 

ᐅᖃᖅᑏ, ᒫᓐᓇᕈᓘᓚᐅᖅᑐᖅ ᐊᒃᓱᐊᓗᒃ 

ᐃᓱᒫᓘᑎᖃᓚᐅᖅᑐᖓ ᒪᒃᑯᒃᑐᒥᒃ ᑐᓴᕋᒪ 

ᖀᖅᓱᖃᑦᑕᖅᑐᕉᖅ, ᖀᖅᓱᖃᑦᑕᕐᓂᕋᖅᑕᐅᓪᓗᓂ 

ᐊᒻᒪᓗ ᑕᐃᓐᓇ ᐋᓐᓂᐊᓯᐅᖅᑎ ᐅᖃᐅᔾᔨᓪᓗᓂ  

ᐃᓕᓐᓂᐊᖅᓯᒪᓐᖏᓐᓇᒥᒎᖅ, 

ᐱᓕᒻᒪᒃᓴᖅᓯᒪᓐᖏᓐᓇᒥᓗᒎᖅ ᖀᖅᓱᖅᑐᓂᒃ 

ᑲᒪᓂᕐᒥᑦ.  

ᑖᓐᓇ ᒥᓂᔅᑕ ᐅᓂᒃᑲᐅᓯᖃᕈᓐᓇᖅᐹ ᑕᐃᒃᑯᐊ 

ᐃᖅᑲᓇᐃᔭᑲᐃᓐᓇᕐᓂᐊᖅᑐᑦ 

ᑕᐃᑲᓃᑲᐃᓐᓇᕐᓂᐊᖅᑐᓪᓘᓐᓃᑦ ᐋᓐᓂᐊᓯᐅᖅᑏᑦ 

ᐱᓕᒻᒪᒃᓴᑦᑎᐊᖅᓯᒪᒐᓗᐊᕐᒪᖔᖏᑦ ᐊᒻᒪᓗ 

ᓇᓗᓇᐃᒃᑯᑕᖃᕋᓗᐊᕐᒪᖔᖏᑦ ᓄᓇᓕᖕᓂ 

ᓄᓇᕗᒻᒥ ᐋᓐᓂᐊᕕᖕᓂ ᐃᖅᑲᓇᐃᔭᕈᓐᓇᕐᓂᕐᒥ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑑᔪᖅ, ᒥᔅᑐ 

ᔪᐊᔾ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ, ᐊᒻᒪᓗ ᖁᔭᓐᓇᒦᖅᐸᕋ ᑖᓐᓇ 

ᐊᐱᖅᑯᑎᒋᒻᒪᒍ. ᐅᖃᖅᑲᐅᒐᒪ ᐅᐊᑦᑎᐊᖅ 

ᐊᐳᖅᑕᐅᑎᓕᐊᓘᖃᑦᑕᕋᑦᑕ ᓄᓇᕗᒻᒥ 

ᐃᖅᑲᓇᐃᔭᖅᑎᑦᑎᓇᓱᒃᖢᑕ ᐃᓚᖓᑦ 

ᐱᔾᔪᑎᖃᖅᖢᓂ ᐱᓕᒻᒪᒃᓯᒪᑦᑎᐊᕆᐊᖃᕐᓂᖅ 

ᐋᓐᓂᐊᕕᖕᓂ ᐃᖅᑲᓇᐃᔭᕐᓂᐊᕐᓗᓂ. ᑕᕝᕙᒃᓴᑑᒐᕕᑦ 

ᐃᓛᓐᓂᒃᑯᓪᓗ ᑕᕝᕙᒃᓴᑑᑦᑎᐊᖃᑦᑕᖅᖢᑎᒃ 

ᑕᓚᕖᓴᒃᑯᑦ. ᐄ, ᐊᒻᒪᓗ ᐃᓅᓕᓴᐃᔨᓂᒃ ᐊᓯᖏᓐᓄᑦ 

ᐅᖄᓚᔪᓐᓇᖃᑦᑕᕋᓗᐊᖅᑎᓪᓗᒋᑦ. ᑭᓯᐊᓂ 

ᐋᓐᓂᐊᓯᐅᖅᑎᐅᓪᓗᓂ ᓄᓇᓕᖕᓂ 

ᑕᕝᕙᒃᓴᑐᐊᑦᑎᐊᖑᓲᖑᒐᕕᑦ ᐃᓅᓕᓴᐃᔪᓐᓇᖅᑐᖅ.  

 

ᑕᐃᒪ ᐃᖅᑲᓇᐃᔭᖅᑎᒃᓴᖅᓯᐅᖅᖢᑕ 

ᑕᒪᐅᓐᖓᓵᖅᑐᑦ ᐃᓕᓐᓂᐊᖅᑎᑕᐅᖃᑦᑕᖅᑐᑦ  

ᒪᑯᐊᓗ ᐊᐅᓚᑕᐅᑦᑎᐊᕆᐊᓕᖕᓂᒃ 

ᖃᐅᔨᕙᒌᖅᑎᓐᓇᓱᖃᑦᑕᖅᑕᕗᑦ ᒪᑯᐊᓗ 

ᑎᑭᑕᐅᓯᒪᔪᑦ ᑭᓲᖕᒪᖔᖏᑦ ᑕᒪᒃᑯᓂᖓ 

ᐱᓕᕆᔪᒃᓴᓂᑦ ᐊᑦᑕᕐᓇᔾᔭᐃᖅᓯᒪᓂᕐᓗ ᐱᓗᐊᕐᓗᒍ.  

 

ᑕᒪᒃᑯᐊ ᕿᒥᕐᕈᓇᒃᑕᐅᑎᓪᓗᒋᑦ ᐊᒻᒪᓗ 

ᐃᖅᑲᓇᐃᔭᖅᑎᒃᓴᖅᓯᐅᕐᓂᒃᑯᑦ ᒫᓐᓇ 

ᐱᐅᓯᕚᓪᓕᐅᑎᒃᓴᓂᒃ ᕿᓃᓐᓇᖅᑐᒍᑦ ᓲᕐᓗ ᑕᐃᓐᓇ  

ᐆᒃᑑᑎᒋᓗᒍ ᒪᓕᒐᓕᐅᖅᑎᐅᑉ ᐅᖃᐅᓯᕆᓵᖅᑕᖓ. 

ᑭᓇᑐᐃᓐᓇᖅ ᐋᓐᓂᐊᓯᐅᖅᑎ ᒫᓂ 

ᐃᖅᑲᓇᐃᔭᕐᓂᐊᖅᑐᖅ ᓚᐃᓴᖃᕆᐊᓕᒃ ᐊᒻᒪᓗ 

ᐃᓚᒋᔭᐅᖃᑕᐅᓗᑎᑦ 

ᓄᓇᕗᒻᒥ ᓄᓇᑦᓯᐊᓪᓗ ᐋᓐᓂᐊᓯᐅᖅᑏᑦ 

ᑲᑐᔾᔨᖃᑎᒌᖏᓐᓄᑦ ᑕᐃᒪᓐᓇ 

ᐃᓚᒋᔭᐅᖃᑕᐅᓂᐊᕐᓗᓂ.  

 

ᐊᒻᒪᓗ ᓄᓇᕗᒻᒥ ᐋᓐᓂᐊᓯᐅᖅᑎᐅᓂᐊᕐᓗᓂ 

ᑭᓱᕈᓘᔮᓗᖕᓂᒃ ᖃᐅᔨᒪᔫᒋᐊᖃᕐᓇᓲᖑᖕᒪᑦ. 

ᐃᖅᑲᓇᐃᔭᑦᑎᐊᖅᑐᐊᓘᖃᑦᑕᖅᑑᒐᓗᐊᑦ ᐊᒻᒪᓗ 

ᑕᐃᓐᓇ ᖀᖅᓱᕐᓂᕋᖅᑲᐅᔭᐃᑦ ᐱᔾᔪᑎᒋᓪᓗᒍ ᑖᓐᓇ 

ᐅᖃᐅᓯᕆᒐᓚᒃᓯᒪᔭᕗᑦ ᐊᒻᒪᓗ 

ᖃᓄᖅᑑᕈᑎᒌᓐᓇᕐᓂᐊᖅᑕᕗᑦ ᑕᒪᓐᓇ 

ᐃᓅᓕᓴᐃᔨᓂᒃ ᐋᓐᓂᐊᓯᐅᖅᑎᓂᓪᓗ ᒫᓂ 

ᐃᖅᑲᓇᐃᔭᖅᑐᒃᓴᓂᑦ ᕿᓃᓐᓇᖅᑎᓪᓗᑕ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᒪᑉᓴᓛᖅ.  

 

ᒪᑉᓴᓚᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓛᒃ, ᑕᒪᓐᓇ 

ᐃᓱᒫᓗᖕᓇᓪᓚᕆᖕᒪᑦ ᑕᐃᒪᓐᓇ ᓇᓗᓇᓐᖏᑦᑐᖅ 

ᐅᖃᐅᔾᔭᐅᓪᓗᓂ ᑕᐃᒪᓐᓇ ᐱᓕᕆᓂᖅ ᐊᔪᖅᑐᒥᒃ 

ᐱᓪᓚᕆᐅᑎᓪᓗᒍ ᑕᒪᓐᓇ.  

 

(ᑐᓵᔨᑎᒍᑦ) ᐅᖃᖅᑏ, ᒫᓐᓇ ᐃᖅᑲᓇᐃᔭᖅ ᑕᐃᑲᓂ 

ᓇᐅᔮᓂ ᐋᓐᓂᐊᕕᖕᒥ ᐃᖅᑲᓇᐃᔭᖅᑎᒃᑭᒃᓴᕐᓂᒃ 

ᐊᒃᓱᐊᓗᒃ ᐱᔭᕐᓂᖏᔾᔪᑎᒋᔭᐅᔪᖅ ᓄᓇᑦᑎᓐᓄᑦ 

ᐋᓐᓂᐊᕕᖕᒥᓗ ᐃᖅᑲᓇᐃᔭᖅᑎᓄᑦ. ᒥᓂᔅᑕ 

ᐃᓐᓄᐃᒐᓱᒍᓐᓇᖅᐹ 

ᐃᖅᑲᓇᐃᔭᐃᓐᓇᖃᑦᑕᖅᑐᒃᓴᓂᑦ 

ᐋᓐᓂᐊᓯᐅᖅᑎᖃᕐᓂᖅ  

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ 

ᓯᕗᓪᓕᐅᔾᔭᐅᔪᓐᓇᕐᓂᐊᕐᒪᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑑᔪᖅ, ᒥᔅᑐ 

ᔪᐊᔾ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᐄ, 

ᐅᖃᖅᑏ, ᐱᖓᓲᓂᐊᓕᖅᑐᓂᒃᑯᐊ ᓇᐅᔮᓂ 

ᐃᖅᑲᓇᐃᔭᕐᓂᐊᖅᑐᑦ. ᖁᔭᓐᓇᒦᒃ.  

 

>>ᐃᓪᓚᖅᑐᑦ 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐅᖅᓱᖅᑑᒧᑦ, ᒥᔅᑐ ᑑᓂ ᐋᕐᑯᐊᖅ.  
 

ᐊᐱᖅᑯᑦ 744 - 4(3): ᐋᓐᓂᐊᕕᓕᐊᕈᔾᔨᓂᕐᒧᑦ 

ᐊᑐᐊᒐᐃᑦ ᐊᑐᓕᖅᑎᑕᐅᓂᖏᑦ (ᐋᖁᐊᖅ) 

 

ᐋᕐᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᐅᓇ ᐊᐱᖅᑯᑎᒋᓂᐊᖅᑕᕋ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᓐᓄᑦ.  
 

ᐅᖃᖅᑏ, ᑐᓴᖅᑎᑕᐅᓯᒪᓕᖅᑐᖓ ᒐᕙᒪᒃᑯᒡᒎᖅ 

ᐋᓐᓂᐊᕕᓕᐊᖅᑐᒧᑦ ᖃᖓᑦᑕᐅᓯᖃᑦᑕᕐᓂᕐᒧᑦ 

ᐊᑐᐊᒐᖅ ᐊᒻᒪᓗ ᒪᓕᒃᑎᒋᖃᑦᑕᖅᑕᖏᓐᓄᑦ 

ᐊᑐᐊᒐᖏᑦ ᐊᑐᖅᑕᐅᖏᓐᓇᖃᑦᑕᓐᖏᒻᒪᑕ 

ᐊᔾᔨᒌᓐᖏᑦᑐᓄᓪᓗ ᐊᑐᖅᑕᐅᖃᑦᑕᖅᖢᑎᑦ.  
 

ᑕᕝᕙ ᐋᓐᓂᐊᕕᓕᐊᖅᑐᑦ ᐅᖃᐅᔾᔭᐅᔪᑦ 

ᐱᓚᒃᑕᐅᕌᓂᒃᑯᑎᒃ ᑭᓯᐊᓂ ᐃᓛᒃ 

ᐱᓚᒃᑕᐅᕌᓂᒃᑯᑎᒃ ᐅᖁᒪᐃᑦᑐᓂᒃ 

ᑭᕕᒃᓯᔭᕆᐊᖃᓐᖏᑦᑐᑦ. ᓲᕐᓗ ᐃᖅᓯᕕᖕᒥᓂᒃ 

ᐅᕝᕙᓘᓐᓃᑦ ᐊᒫᒪᒃᑎᑦᑎᒍᑎᒃ, ᑖᓐᓇ 

ᑎᒍᒥᐊᕆᐊᖃᓐᖏᑕᖓ.  

ᑕᐃᒪᐃᓕᖓᒐᓗᐊᖅᑎᓪᓗᒍ ᓱᓖᓛᒃ 

ᒪᓕᒃᑎᖃᖅᑎᑕᐅᖃᑦᑕᓐᖏᑉᐳᑦ 

ᐱᔪᓐᓃᖅᐸᓪᓕᐊᓇᓱᒃᑎᓪᓗᓕᒋᑦ. ᐃᒡᓗᖔᖓᒍᑦ 

ᑕᑯᖃᑦᑕᕐᒥᔪᒍᑦ ᐋᓐᓂᐊᕕᓕᐊᖅᑐᓂᒃ 

ᐃᖏᕐᕋᔮᖃᑦᑕᖅᑐᓂᒃ ᐊᒻᒪᓗ ᐅᓪᓗᓂᒃ 

ᑕᐃᑲᓃᑦᑎᑕᐅᒃᑲᓐᓂᐊᕐᔪᑯᓗᖃᑦᑕᖅᖢᑎᒃ 

ᓂᐅᕕᕋᕈᓐᓇᕐᓂᐊᕐᒪᑕ.  
 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᖅ ᐱᓕᕆᕝᕕᐊ 

ᑕᒪᒃᑯᓂᖓ ᐃᖏᕐᕋᔭᓐᓂᕐᒧᑦ ᐊᑐᐊᒐᖅ 

ᐃᓘᓐᓇᖏᓐᓄᑦ ᓄᓇᕗᑦ ᑭᓐᖒᒪᔭᖏᓐᓄᑦ 

ᓈᒻᒪᒃᓴᓕᖅᓯᒪᒐᓗᐊᖅᐸᑦ 

ᐊᔾᔨᒌᑎᑦᑎᖃᑦᑕᕋᓗᐊᖅᐸᓪᓗ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑐᖓᑦ, ᒥᔅᑐ 

ᔪᐊᔾ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐄ, ᑐᑭᓯᑦᑎᐊᖅᑐᖓ ᖃᓄᖅ ᓱᖕᒪᑦ 

ᑕᒪᓐᓇ ᐃᓱᒪᖏᒻᒪᖔᑦ ᐊᒻᒪᓗ ᑕᖅᑲᒃᑯᐊ 

ᐃᓱᒪᒋᖃᑦᑕᖅᑕᖏᑦ. ᐃᓚᖏᓂᒃᑯᐊ  

ᐅᓪᓗᒃᑲᓐᓂᖃᑦᑎᐊᕐᔪᑯᓗᒃᑲᓐᓂᖅᑎᑕᐅᖃᑦᑕᕐᓂᕋᖅ

ᑕᐅᖃᑦᑕᖅᑎᓪᓗᒋᑦ ᓂᐅᕕᕋᕈᓐᓇᕐᓂᐊᕐᒪᑕ ᐊᒻᒪᓗ 

ᐅᕙᖓ ᐃᖅᑲᓇᐃᔭᖅᑎᒃᑲᓪᓗ ᑕᒪᑦᑐᒥᖓ 

ᖃᖓᑦᑕᐅᓯᖃᑦᑕᕐᓂᖅ 

ᐊᒃᓱᕉᑎᒋᒐᑦᑎᒃᑯᑦ 

ᑮᓇᐅᔭᕐᔪᐊᖅᑐᕐᓂᖅᐹᓐᖑᓪᓗᓂᓗ 

ᑮᓇᐅᔭᑭᒃᓯᓐᓇᖅᐸᒃᑭᓪᓗᑕ ᐊᒻᒪᓗ ᑭᖑᓪᓕᕐᒥ 

ᑲᑎᒪᕐᔪᐊᖅᑎᓪᓗᑕ ᑮᓇᐅᔭᓂᒃ 

ᑐᒃᓯᕋᒃᑲᓐᓂᓚᐅᖅᓯᒪᔪᖓ ᑮᓇᐅᔭᖅᑐᕈᑎᑦ ᑕᐃᒃᑯᐊ 

ᐊᑭᑦᑐᕆᐊᒃᑲᓐᓂᓚᐅᖅᓯᒪᖕᒪᑕ.  

 

ᑕᖅᑲᒃᑯᐊ ᐅᔾᔨᕆᖃᑦᑕᖅᑯᖏᒻᒪᑕ ᓲᕐᓗ ᐅᓇ 

ᓴᓐᓂᓂ ᐃᒃᓯᕚᖅᑐᖅ ᐋᓐᓂᐊᖃᖅᐸᑦ 

ᐊᐃᑉᐸᖃᕆᐊᖃᕐᓗᓂᓗ 

ᒪᓕᒃᑎᖃᕆᐊᖃᕐᓗᓂᐅᔭᕆᐊᖃᓲᖑᔪᑦ 

ᐱᔨᑦᑎᕈᑎᓪᓗ ᒪᑯᐊ ᐃᓚᖏᑦ ᑳᓐᑐᕌᒃᑕᐅᓪᓗᑎᑦ 

ᓴᖅᑭᔮᖅᑎᑕᐅᖃᑦᑕᕐᒪᑕ. ᑕᐃᒪᑐᖅ 

ᒪᓕᒃᑎᖃᖅᑐᐃᓐᓈᓘᒍᒥᓇᐅᖃᑦᑕᖅᑑᒐᓗᐊᖅ. 

 

ᑭᓯᐊᓂ ᑖᒃᑯᐊ ᓈᓴᐅᑎᑦ ᑕᑯᓪᓗᒋᑦ ᓇᑉᐸᓪᓗᐊᖏᑦ 

ᑕᐃᒃᑯᐊ ᒪᓕᒃᑎᖃᓚᐅᖅᑐᑦ ᓇᑉᐸᓪᓗᐊᖏᑦ. 

ᐃᓚᖏᑦ ᓄᓇᓖᑦ ᑕᑯᓐᓇᖅᖢᒋᑦ 

ᖁᕝᕙᓯᖕᓂᖅᓴᐅᓪᓗᑎᒃ ᐃᓚᖏᑦ ᑕᑯᓐᓇᖅᖢᒋᑦ 

ᐅᓄᓐᖏᓂᖅᓴᐅᓪᓗᑎᒃ. ᑕᒪᓐᓇ 

ᐊᒃᓱᕉᑎᒋᓪᓚᕆᒃᖢᑎᒃᑯᑦ ᐱᓕᕆᐊᕆᖃᑦᑕᖅᑕᕗᑦ 

ᐊᒻᒪᓗ ᕿᒥᕐᕈᓇᒃᖢᑎᒃᑯᑦ 

ᖃᖓᑦᑕᐅᓯᖅᓯᓂᐊᕐᓂᕐᒧᑦ ᐊᑐᐊᒐᑦ. ᒪᑯᐊᓗ 

ᐃᓚᖏᑦ ᐋᖅᑭᒋᐊᒃᑲᓐᓂᖅᖢᑎᒃᑯᑦ 

ᒪᓕᒃᓯᒪᓕᕐᓂᖅᓴᐅᓂᐊᕐᒪᑕ ᐊᑐᐊᒐᕐᓂᒃ.  

 

ᑕᐃᒃᑯᐊ ᓂᐅᕕᕋᕐᓂᐊᕐᒪᑕ 

ᐱᕕᖃᖅᑎᑕᐅᒃᑲᓐᓂᕐᓂᖅ ᑕᐃᒪᐃᑦᑐᓐᓇᖅᑐᑦ 

ᐃᒻᒥᓂᒃ ᑭᓯᐊᓂ ᐊᑭᓕᖅᓱᕐᓂᐊᖅᐸᑕ 

ᐅᕙᒎᓐᖏᑦᑐᖅ. ᖃᐅᒃᐸᑦ ᐊᖏᕐᕋᐅᔪᒃᓴᐅᑕᐅᓂᐊᕈᒪ  

ᓈᑎᖑᔭᕐᒥ ᐊᖏᕐᕋᖔᕈᒪᒍᒪ ᐅᕙᓐᓂᒃ 

ᓯᓂᒃᑕᕐᕕᖕᒥᒃ ᕿᓂᕆᐊᖃᕐᓂᐊᖅᑐᖓ ᓂᕆᔾᔪᑎᑦ 

ᑕᒪᒃᑯᐊ ᐅᕙᖓ ᑭᓯᐊᓂ ᐃᒃᐱᐊᕐᔪᖓᓂᒃ  

ᐊᑭᓕᖅᓱᕐᓗᒋᐅᒐᔭᖅᑐᖅ ᒪᑯᐊᓗ ᑮᓇᐅᔭᖅᑐᕈᑎᑦ 

ᐊᓯᖏᑦ.  

 

ᐄ, ᑕᐃᒪ ᐅᓪᓗᓂᒃ ᑕᐅᓇᓃᒃᑲᓐᓂᓲᑦ ᑭᓯᐊᓂ 

ᓇᖕᒥᓂᖅ ᐊᑭᓕᖅᓱᖔᓕᕐᓗᑎᐅᔭᕆᐊᖃᓲᖑᔪᑦ 

ᐊᑭᑭᓐᓂᖅᓴᐅᓲᖑᖕᒪᑦ. ᐄ,  ᐅᕙᖓᑦᑕᐅᖅ 

ᖃᖓᑐᐃᓐᓇᖅ ᐊᐅᓪᓚᕌᖓᒪ ᓇᒧᑐᐃᓐᓇᖅ 

ᓂᐅᕕᕆᐊᒐᓚᓲᖑᔪᖓ ᑭᓯᐊᓂ 

ᑕᐃᑲᓃᒃᑲᓐᓂᐊᕐᔪᒃᑯᑎᒃ ᐅᕙᒍᑦ 

ᐃᒃᐱᐊᕐᔪᑦᑎᓐᓃᓐᖔᔾᔮᓐᖏᑦᑐᖅ ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓕᖅᐹᖅ ᐃᓚᒋᐊᕈᑦ, ᒥᔅᑐ 

ᐋᕐᑯᐊᖅ.  

 

ᐋᖁᐊᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃᑕᐅᖅ 

ᒥᓂᔅᑕ ᓇᓗᓇᐃᖅᓯᖕᒪᑦ ᑕᒪᑐᒥᖓ. ᐅᖃᖅᑏ, 

ᒐᕙᒪᑐᖃᒃᑯᑦ ᒫᓐᓇᕋᑖᖑᓚᐅᖅᑐᖅ 

ᑐᓴᖅᑎᑦᑎᓚᐅᕐᒪᑕ, ᐃᓘᓐᓇᖏᒡᒎᖅ 

ᓇᔾᔨᔪᓕᒪᑦᑎᐊᑦ ᐊᕐᓇᐃᑦ ᐃᕐᓂᔭᖅᑐᕆᐊᖃᖅᑐᑦ 

ᐊᐅᓪᓚᕐᓗᑎᒃ 

ᐱᖃᑎᖃᖅᑎᑕᐅᖃᑦᑕᕆᐊᖃᕐᓂᐊᓕᕐᒪᑕ. ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᑖᑦᓱᒧᖓᑦ 

ᑐᓴᖅᑎᑦᑎᔾᔪᑎᐅᖃᑦᑕᓚᐅᖅᑐᖅ ᐊᓯᔾᔩᓚᐅᖅᐹ 

ᓄᓇᕗᒻᒥ ᒐᕙᒪᒃᑯᖏᑕ ᐃᓅᓕᓴᖅᑕᐅᔭᖅᑐᖅᑐᓄᑦ 

ᐊᐅᓪᓚᖅᐸᒃᑐᑦ ᐊᑐᐊᒐᖏᓐᓂᒃ? ᑕᐃᒪᐃᑉᐸᑦ 

ᖃᓄᐃᑦᑐᓂᒃ ᐊᒃᑐᐃᓂᖃᖅᓯᒪᓕᖅᐸᑦ ᑖᒃᑯᐊ 

ᐊᓯᔾᔨᖅᑕᐅᔪᖅ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᒥᓂᔅᑕᐅᔪᖅ, 

ᒥᔅᑕ ᔪᐊᔾ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᒐᕙᒪᑐᖃᒃᑯᑦ ᑐᓴᖅᑎᑦᑎᖕᒪᑕ ᑖᒃᑯᓂᖓ 

ᑕᐃᒃᑯᓇᓐᖓᑦ ᓇᔾᔨᔪᓂᒃ ᐃᕐᓂᔭᖅᑐᖅᑐᓂᒃ 

ᐱᖃᑎᖃᖃᑦᑕᖁᔨᓕᖅᖢᑎᒃ. ᑭᓯᐊᓂᓕ ᑕᒪᒃᑯᐊ 

ᐃᓗᓕᕆᔭᖏᑕ ᒪᓕᒐᖏᑦ ᖃᐅᔨᒪᓗᐊᓐᖏᓐᓇᑦᑎᒍ 

ᒐᕙᒪᐅᓪᓗᑕ ᑲᓇᑕᒥ.  

 

ᑕᐃᒪᐃᓕᓚᐅᖅᑎᓪᓗᖓ 

ᐊᑐᓕᖅᑎᑲᐅᑎᒋᓚᐅᖅᑕᕗᑦ ᑕᒪᓐᓇ 

ᐱᐅᓂᖅᓴᐅᓕᕐᓂᐊᕐᒪᑦ ᓄᓇᕗᒻᒥᐅᑕᐅᔪᓄᑦ. 

ᑕᒪᒃᑯᐊ ᓂᕆᐅᒋᓪᓗᒋᑦ ᑎᑎᖅᑲᑦ ᐱᓛᖅᑕᕗᑦ. ᐄ, 

ᐊᒃᑐᐃᓂᖃᖅᑐᖅ ᑕᒪᓐᓇ ᐋᔩᖃᑎᖃᖅᓯᒪᓕᖅᑐᒍᑦ 

ᖃᓄᖅ ᐊᑯᓂᐅᑎᒋᔪᖅ ᐱᖃᑎᒋᐅᔪᖅ ᓇᔾᔨᔪᒧᑦ 

ᖃᓄᖅ ᐊᑯᓂᐅᑎᒋᔪᖅ ᐱᖃᑎᖃᕆᐊᖃᕐᒪᖔᑦ. 

ᑭᓯᐊᓂᓕ ᖃᓄᖅ ᐊᑯᓂᐅᑎᒋᔭᕆᐊᖃᕐᒪᖔᑕ 

ᑲᓇᑕᐅᑉ ᒐᕙᒪᒃᑯᖏᓐᓂᒃ ᐊᒻᒪ 

ᓇᓪᓕᐅᒃᑯᒫᓕᕆᔨᒃᑯᖏᓐᓂᒃ ᐃᓅᓕᓴᖅᑕᐅᔪᑦ 

ᐊᑭᓕᖅᑑᑎᖏᓐᓂᒃ ᐅᖃᖃᑎᒋᒍᑎᒋᔭᐅᔪᖅ ᓱᓕ.  

 

ᐊᖑᑕᐅᓪᓗᖓ ᕿᑐᕐᖓᒃᑲ ᕿᑐᕐᖓᖅᑖᓕᕋᑦᑕ 

ᐃᕐᓂᓱᒃᓰᖃᑦᑕᖅᓯᒪᒐᒪ. ᐅᓄᖅᑐᐊᓗᐃᑦ 

ᕿᑐᕐᖓᖃᖅᑐᑦ ᑕᐃᒪᓐᓇᑦᑕᐅᖅ 

ᐱᔪᓐᓇᖅᓯᓯᒪᖃᑦᑕᖏᒻᒪᑕ. ᑖᓐᓇ 

ᐊᑲᐅᓂᖅᐹᖑᖅᑰᖅᑐᖅ ᒐᕙᒪᑐᖃᒃᑯᓐᓂᒃ 

ᓴᖅᑭᑕᐅᓚᐅᖅᑐᖅ 

ᑮᓇᐅᔭᖃᖅᑎᑦᑎᖃᑦᑕᕐᓂᐊᓕᕐᒪᑕ ᑕᒪᒃᑯᓂᖓ 

ᓇᓪᓕᐅᒃᑯᒫᖃᓐᖏᑦᑐᓄᑦ ᐃᓄᖕᓄᑦ 

ᐃᓅᓕᓴᖅᑕᐅᖃᑦᑕᖅᑐᓄᑦ ᑕᐃᒪᓐᓇ 

ᐅᖓᓕᑲᐅᑎᒋᖃᑦᑕᕐᓂᐊᕐᒪᑕ ᐃᓅᕋᑖᖅᑐᑯᓗᐃᑦ 

ᐊᖏᔪᖅᑳᖏᓐᓄᑦ. ᑖᓐᓇ ᐱᔾᔪᑎᒋᓪᓗᒍ 

ᐊᑲᐅᑦᑎᐊᖅᑐᖅ ᓄᓇᕗᒻᒥᐅᓄᑦ ᐊᒻᒪᓗ ᐱᓕᕆᕕᑦᑕ 

ᐃᕐᓃᓐᓇᖅ ᐊᑐᓕᖅᑎᑲᐅᑎᒋᓚᐅᖅᓯᒪᓪᓗᓂᔾᔪᒃ 

ᑕᒪᓐᓇ ᒐᕙᒪᑐᖃᒃᑯᓐᓂ ᑐᓴᑐᐊᕋᒥ. ᑕᐃᒪᓕ 

ᓂᕆᐅᑦᑎᐊᖅᐳᖓ ᑕᒪᑐᒧᖓ 

ᐋᖅᑭᒃᓱᖅᑕᐅᕙᓪᓕᐊᓂᖓ ᒪᓕᒡᓗᒍ 

ᑐᓴᖅᑎᑦᑎᓛᕐᓂᐊᕐᓂᓐᓂ. 

 

ᐊᓯᔾᔩᔭᕆᐊᖃᕈᑦᑕ ᐃᓅᓕᓴᖅᑕᐅᔭᖅᑐᖅᐸᒃᑐᑦ 

ᐊᐅᓪᓚᐅᑎᖏᑕ ᐊᑐᐊᒐᖏᓐᓂᒃ. ᒥᔅᑕ ᓲᔪᖅ 

ᐃᑉᐸᒃᓴᖅ ᐅᖃᓚᐅᕐᒪᑦ ᑖᓐᓇ ᐊᒃᓱᐊᓗᒃ ᑐᔪᕐᒥᕕᒻᒥ 

ᑕᑖᑎᑦᑎᓕᕐᒪᑦ ᐱᖃᑎᖃᖃᑦᑕᖅᑎᑦᑎᓂᖅ ᓇᔾᔨᔪᓂᒃ 

ᐃᕐᓂᔭᖅᑐᖅᑐᓂᒃ. ᑖᓐᓇ ᖃᐅᔨᒪᑦᑎᐊᖅᑕᕗᑦ  

ᕿᒥᕐᕈᓇᓕᖅᖢᑎᒍᓪᓗ ᑕᒪᓐᓇ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᐹᖅ ᐃᓚᒋᐊᕈᑦ, ᒥᔅᑐ 

ᑑᓂ ᐋᕐᑯᐊᖅ.  

 

ᐋᕐᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᓄᓇᕗᒻᒥ ᐊᐅᓪᓚᖃᑦᑕᖅᑐᑦ ᐊᑐᐊᒐᖓ 

ᐃᓅᓕᓴᖅᑕᐅᔭᖅᑐᖅᖢᑎᑦ ᑕᐃᒪᓐᓇ  

ᑭᒡᓕᓕᐅᖅᓯᒪᖕᒪᑕ 

ᐊᐅᓪᓚᖃᑎᖃᕐᓂᐊᖅᑎᓪᓗᒋᑦ ᓱᕈᓯᓛᓂᒃ 

ᐱᔭᕆᐊᖃᓐᖏᒻᒪᑕ ᑭᒃᑯᑐᐃᓐᓇᐃᑦ  

ᐊᒫᒪᒃᑎᑦᑎᔪᑦ ᐱᖃᑎᖃᕈᓐᓇᖅᑎᑕᐅᓐᖏᑉᐸᑕ 

ᕿᑐᕐᖓᓛᒥᓂᒃ ᐊᑲᐅᓐᖏᓕᐅᕈᑎᖃᕈᓐᓇᕐᒪᑦ 

ᓱᕈᓯᕐᓄᑦ ᐃᓚᒌᓄᓪᓗ ᐊᒫᒪᒃᑎᑦᑎᓗᓂ 

ᕿᒪᐃᔭᕆᐊᖃᓕᖅᐸᑦ. ᖃᐅᔨᒪᒐᑦᑕ ᐊᒫᒪᒃᑎᓂᖅ 

ᐊᒃᓱᐊᓗᒃ ᐊᑲᐅᖕᒪᑦ ᕿᑐᕐᖓᓛᕆᔭᐅᔪᖅ 

ᖃᓂᒻᒪᖕᓇᖅᓵᓂᖅᓴᐅᖁᓪᓗᒍ. ᒥᓂᔅᑕ ᑕᒪᓐᓇ 

ᕿᒥᕐᕈᓇᒍᓐᓇᖅᐸᐅᒃ ᐊᑐᐊᒐᖁᑎᒋᔭᖓᑦ ᑕᐃᒃᑯᐊ 

ᐊᐅᓪᓚᖃᑦᑕᖅᑐᐃᑦ ᐃᓅᓕᓴᖅᑕᐅᔭᖅᑐᖅᖢᑎᒃ 

ᐱᖃᑎᒋᖃᑦᑕᕐᓂᐊᖅᑕᖏᓪᓗ 

ᐱᔭᕐᓂᕐᓂᖅᓴᐅᓕᖁᓪᓗᒍ ᐊᒫᒪᒃᑎᑦᑕᖏᓐᓂᒃ 

ᕿᑐᕐᖓᓛᖏᓐᓂᒃ ᐱᖃᑎᖃᕈᓐᓇᖅᓯᖁᓪᓗᒋᑦ? 

ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑑᔪᖅ, ᒥᔅᑐ 

ᔪᐊᔾ ᕼᐃᒃᔅ.  
 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᒃᓱᐊᓗᒃ ᖁᔭᒋᑦᑎᐊᖅᑕᕋ 

ᒪᓕᒐᓕᐅᖅᑎᐅᑉ ᐱᕕᒃᓴᖃᖅᑎᒻᒫᖓ 

ᓇᓗᓇᐃᖅᓯᓇᓱᒃᑎᓪᓗᖓ ᑕᒪᒃᑯᓂᖓ 

ᐱᒻᒪᕆᐊᓗᖕᒪᑦ ᐊᒫᒪᒃᑎᑦᑎᖃᑦᑕᕐᓂᖅ 

ᐃᓅᕋᑖᖅᑐᓂᒃ. ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐱᓕᕆᕕᖓᑦ ᐊᒻᒪᓗᑦᑕᐅᖅ ᓄᓇᕗᑦ ᒐᕙᒪᒃᑯᖏᑦ 

ᑐᓗᖅᑕᐅᑎᒃᓴᓂᒃ ᓴᖅᑭᑦᑎᖃᑦᑕᓐᖏᑦᑐᑦ ᑖᒃᑯᓂᖓ. 

ᑎᓕᐅᕆᑦᑎᐊᖃᑦᑕᖅᑐᖓ ᐊᒫᒪᒃᑎᑦᑎᔪᓂᒃ 

ᕿᑐᕐᖓᓛᖃᖅᑐᓂᒃ ᓇᒃᓴᖅᓯᖃᑦᑕᖁᓪᓗᒋᑦ 

ᕿᑐᕐᖓᓛᒥᖕᓂᒃ ᑕᐃᒪᓐᓇ 

ᓂᕿᖃᑦᑎᐊᕐᓂᖅᓴᐅᖁᓪᓗᒍ 

ᓂᕆᔭᒃᓴᖃᑦᑎᐊᕐᓂᖅᓴᐅᖁᓪᓗᒋᑦ. ᐃᓅᕋᑖᖅᑐᖅ 

ᑖᓐᓇ ᐊᒻᒪ ᒪᓕᒃᓯᒪᖃᑦᑕᕐᓂᐊᖅᑐᖅ ᖃᓄᑎᒋᐅᔪᑦ.  
 

ᑖᓐᓇ ᖃᓄᑎᒋ ᐋᓐᓂᐊᖅᑎᒋᖕᒪᖔᑦ 

ᐊᐅᓪᓚᕐᓂᐊᖅᑐᖅ ᒪᓕᒃᓯᒪᖃᑦᑕᕐᒥᔪᖅ. 

ᑎᓕᐅᕆᒋᕗᖓᐃᓛᒃ ᕿᑐᕐᖓᓛᖃᖅᑐᑦ 

ᓇᒃᓴᖃᑦᑕᖁᓪᓗᒋᑦ ᐊᒫᒪᒃᑎᑦᑎᒍᑦ ᕿᑐᕐᖓᓛᒥᓂᒃ 

ᑭᓯᐊᓂᓕ ᐊᒡᕕᐊᕆᐊᖃᓐᖏᑦᑐᖅ ᑖᓐᓇ 

ᕿᑐᕐᖓᓛᖓ ᐃᓅᓕᓴᖅᑕᐅᔾᔪᑎᒋᓂᐊᖅᑕᖓᓄᑦ 

ᐊᓈᓇᐅᔫᑉ.  
 

ᑕᐃᒪᓐᓇ ᐊᒃᓱᕉᓴᒃᐸᓪᓕᐊᑐᐃᓐᓇᖃᑦᑕᕋᑦᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑰᓪᓗᑕ ᐱᔨᔅᓯᕈᑎᑦ 

ᐃᓗᐊᓂ. ᐸᐃᕆᔨᒥᒃ ᐱᖃᑎᖃᖃᑦᑕᕐᓗᑎᑦ 

ᕿᑐᕐᖓᓛᖓ ᐃᒪᓐᓇ ᐊᖏᖃᑦᑕᓐᖏᓐᓇᑦᑎᒍ. 

ᓇᖕᒥᓂᖅ ᓇᒃᓴᖃᑦᑕᕆᐊᓖᑦ ᐊᐃᕆᔨᖃᕌᕈᑎᑦ 

ᑕᐃᓐᓇ ᐃᓅᓕᓴᖅᑕᐅᔭᕆᐊᖃᖅᑐᖅ ᑖᓐᓇ 

ᐱᖃᑎᖃᕆᐊᖃᖅᐸᑦ ᑕᐃᒪᓐᓇ 

ᐱᖃᑎᖃᖅᑎᑕᐅᔪᓐᓇᖅᑐᖅ ᐊᑐᐊᒐᖁᑎᕗᑦ 

ᐃᓅᓕᓴᐃᓂᕐᒧᑦ ᒪᓕᒡᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ 

ᐱᕕᖃᕈᓐᓃᕐᒪᑦ. ᑲᑎᒪᔾᔪᑎᒃᓴᓄᑦ ᐅᑎᕐᒥᓗᑕ. 7. 

ᑎᑎᖅᑲᑎᒍᑦ ᐊᐱᖅᑯᑏᑦ. 8. ᑎᑎᖅᑲᑎᒍᑦ 

ᐊᐱᖅᑕᐅᓚᐅᖅᑐᓄᑦ ᑭᐅᔾᔪᑏᑦ. (ᑐᓵᔨᑎᒍᑦ) 9. 

ᐅᖃᐅᓯᕐᖓᐅᑎᓂᒃ ᑭᐅᔾᔪᑏᑦ. 10. 

ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑏᑦ. 11. ᑭᐅᔾᔪᑏᑦ 

ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑎᐅᓚᐅᖅᑐᓄᑦ. 12. 

ᐅᓂᒃᑳᓕᐊᖏᑦ ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ ᕿᒥᕐᕈᓇᓚᐅᖅᑎᓪᓗᒋᑦ 

ᐱᖁᔭᒃᓴᓂᑦ ᐊᓯᖏᓐᓂᓪᓗ. 13. ᓴᖅᑭᑎᑕᐅᓂᖏᑦ 

ᑎᑎᖅᑲᑦ. 14. ᖃᐅᔨᒃᑲᐃᑎᑦ ᐱᖁᔨᕗᖔᕈᑎᒃᓴᓂᒃ. 

15. ᖃᐅᔨᒃᑲᐅᑎᑦ ᐱᖁᔨᕗᖔᕈᑎᒃᓴᓂᒃ 

ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ. 

16. ᐱᖁᔨᕗᖔᕈᑎᑦ. 17. ᓯᕗᓕᖅᐹᒥ 

ᐅᖃᓕᒪᖅᑕᐅᓂᖏᑦ ᒪᓕᒐᒃᓴᐃᑦ. 18. ᑐᒡᓕᐊᓂ 

ᐅᖃᓕᒪᖅᑕᐅᓂᖏᑦ ᒪᓕᒐᒃᓴᐃᑦ. 19. 

ᑲᑎᒪᑐᐃᓐᓇᕆᐊᓕᖕᓂᒃ ᒪᓕᒐᒃᓴᓂᒃ ᐊᓯᖏᓐᓂᒡᓗ. 

ᒪᓕᒐᒃᓴᐃᑦ 27, 45 ᐊᒻᒪᓗ 46, ᒥᔅᑕ ᐃᓄᒃ 

ᐃᒃᓯᕙᐅᑕᕆᔭᐅᓂᐊᕐᓗᓂ.  

 

ᑲᑎᒪᑐᐃᓐᓇᕆᐊᓚᐅᓐᖏᓐᓂᑦᑎᓐᓂ 

ᕿᑲᑲᐃᓐᓇᕐᓂᐊᖅᑐᒍᑦ 30 ᒥᓂᑦᓯᒥᒃ 

ᐊᑯᓂᐅᓂᖃᖅᑐᒥᒃ. 

 

(ᑐᓵᔨᑎᒎᕈᓐᓃᖅᑐᖅ) ᐃᖅᓱᒃᑏ. 

 

>>ᓄᖅᑲᖓᑲᐃᓐᓇᖅᑐᑦ  15:25ᒥ 

ᑲᑎᒪᑐᐃᓐᓇᓂᕐᒧᐊᖅᑐᑎᓪᓗ 15:50ᒥ 

 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᐃᓄᒃ): ᖁᔭᓐᓇᒦᒃ. ᒫᓐᓇ 

ᑲᑎᒪᔨᑐᐃᓐᓇᐅᑎᓪᓗᑕ 

ᐱᒋᐊᖅᐸᓪᓕᐊᔪᓐᓇᓕᕐᒥᒐᑦᑕ.  

 

ᑲᑎᒪᒋᐊᒻᒪᕆᓐᖏᓐᓂᑦᑎᓐᓂ ᑐᓐᖓᓱᒃᑎᓚᐅᕐᓚᒃᑲ 

ᓄᓇᕗᒻᒥᐅᖑᖃᑎᕗᑦ, ᑕᓚᕖᓴᒃᑯᑦ ᑕᐅᑐᒃᑐᑦ, 

ᓈᓚᐅᑎᒃᑯᓪᓗ ᑐᓵᔪᑦ, ᑲᑎᒪᕕᖁᑎᔅᓯᓐᓄᑦ 

ᑐᓐᖑᓱᒋᑦᑎ.  

 

ᒫᓐᓇ ᑲᔪᓯᓂᐊᕋᑦᑕ ᑲᑎᒪᔨᑐᐃᓐᓇᐅᓂᐊᖅᑎᓪᓗᑕ. 

ᑕᕝᕙᓂ ᑲᑎᒪᔨᑐᐃᓐᓇᐅᓂᐊᖅᑎᓪᓗᑕ 

ᐱᓕᕆᐊᒃᓴᖃᖅᑎᑕᐅᒐᑦᑕ ᐅᑯᓂᖓ 



ᕿᑎᖅᑰ, ᔫᓂ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᖁᔭᒃᓴᓂᒃ ᓈᓴᐅᑎᓖᑦ 27, 45, ᐊᒻᒪᓗ 46. 

ᑲᑎᒪᔩᑦ ᒫᓐᓇ ᖃᓄᐃᑦᑐᒪᕕᓯ? ᒥᔅᑕ ᒥᑭᓐᖑᐊᖅ.  

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐃᒃᓯᕙᐅᑕᖃᖅᑑᖅ. 

(ᑐᓵᔨᑎᒍᑦ) ᐱᓕᕆᐊᖃᕈᒪᔪᒍᑦ ᐱᖁᔭᒃᓴᖅ 45-ᒥᒃ 

ᐊᒻᒪᓗ 46. (ᑐᓵᔨᑎᒎᕈᓐᓃᖅᑐᖅ) ᒪ’ᓇᓪᓗᐊᕕᒃ, 

ᐃᒃᓯᕙᐅᑕᖃᖅᑑᖅ.  

 

ᐃᒃᓯᕙᐅᑕᖅ: ᑲᑎᒪᔩᑦ, ᐊᖏᖅᐱᓰ ᑖᒃᑯᐊ 

ᓯᕗᓪᓕᖅᐹᒥ ᐱᓕᕆᐊᕆᔪᒪᓪᓗᒍ ᐱᖁᔭᒃᓴᖅ 

ᓈᓴᐅᑎᓕᒃ 45? ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᒪᓕᒐᒃᓴᖅ 45 - ᑮᓇᐅᔭᐃᑦ ᐊᑐᖅᑐᒃᓴᓄᑦ 

ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 

ᓈᓴᐅᑎᖓ 2, 2017-2018 - 

ᑮᓇᐅᔭᓕᕆᔨᒃᑯᑦ - ᑲᑎᒪᔨᕋᓛᓂᑦ 

ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᔪᓯᕙᓪᓕᐊᑎᓪᓗᑕ 

ᒥᓂᔅᑕ ᐲᑕᓴᓐ ᑕᕝᕙᓂ 

ᐊᐱᖅᓱᖅᑕᐅᕕᖕᒦᖃᑎᖃᕈᒪᕕᑦ ᑖᔅᓱᒧᖓ 

ᐱᓕᕆᐊᖃᕐᓂᐊᖅᑎᓪᓗᑕ ᐃᖅᑲᓇᐃᔭᖅᑎᓐᓂᒃ? 

ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᒪᕐᕉᖕᓂᒃ ᐱᖃᑎᖃᕈᒪᔪᖓ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᐲᑕᓴᓐ. ᒥᓂᔅᑕ 

ᐲᑕᓴᓐ ᑕᕝᕙᓂ ᐃᖅᑲᓇᐃᔭᖅᑎᒥᓂᒃ  

ᐊᐱᖅᓱᖅᑕᐅᕕᖕᒦᖃᑎᖃᕈᒪᑎᓪᓗᒍ ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᖅᓱᒃᑏ, ᑖᒃᑯᐊ 

ᐃᖅᑲᓇᐃᔭᖅᑎᖏᒃ ᑲᑎᒪᕕᐅᑉ ᐃᓗᐊᓄᑦ 

ᐃᓯᖅᑎᑲᐃᓐᓇᒃᑭᒃ.   

 

ᖁᔭᓐᓇᒦᒃ, ᐃᖅᓱᒃᑏ. ᒥᓂᔅᑕ ᐲᑕᓴᓐ, ᑖᒃᑯᐊ 

ᐃᖅᑲᓇᐃᔭᖅᑎᑎᑦ ᓇᓗᓇᐃᖅᓯᒪᓂᐊᕐᒪᑕ 

ᑭᒃᑰᖕᒪᖔᑎᒃ ᐅᖃᐅᑎᑲᐃᓐᓇᖅᑎᒍᑦ. ᒥᓂᔅᑕ 

ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᓕᖅᐱᓃᑦᑐᖅ ᔨᐊᕝ ᑕᐅᓐ, 

ᑐᖏᓕᖓ ᒥᓂᔅᑕᐅᑉ ᑮᓇᐅᔭᓕᕆᔨᒃᑯᓐᓄᑦ ᐊᒻᒪᓗ 

ᒥᔅᑕ ᑲᒥᓕᐊᔅ ᐃᐊᒐᓂ ᑖᓐᓇ ᑮᓇᐅᔭᓕᕆᔨᒃᑯᓐᓂ 

ᑐᑭᒧᐊᒃᑎᑦᑎᔨ ᐱᓕᕆᕕᑦᑎᓐᓂ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ, ᒥᔅᑕ 

ᓴᐅᓐ, ᐊᒻᒪ ᒥᔅᑕ ᐃᐊᒐᓂ. ᑐᓐᖓᓱᒋᑦᑎᒃ 

ᑲᑎᒪᕕᐅᑉ ᐃᓗᐊᓄᑦ.  
 

ᐊᒻᒪᓗ ᐅᕘᓇ ᑐᓵᔾᔪᑎᒃᑯᑦ ᑐᓵᕋᑖᕋᒪ 

ᐃᖅᑲᐃᑎᓪᓗᓯ ᐅᖄᓚᐅᑎᕋᓛᔅᓯᓐᓂ 

ᐱᓯᒪᑦᑎᓐᓂᕈᔅᓯ ᓂᐱᖃᕈᓐᓃᖅᑎᓯᒪᓗᓯᐅᒃᑐᖅ.  
 

ᒫᓐᓇ ᑲᔪᓯᔪᓐᓇᖅᓯᒐᑦᑕ ᑖᔅᓱᒧᖓ ᐱᖁᔭᒃᓴᒧᑦ 

ᓈᓴᐅᑎᓕᖕᒧᑦ 45. ᒥᓂᔅᑕ ᐲᑕᓴᓐ ᐱᒋᐊᕈᑎᓂᒃ 

ᐅᖃᐅᓯᒃᓴᖃᕈᕕᑦ ᒫᓐᓇ ᐱᕕᖃᖅᑎᑉᐸᒋᑦ. ᒥᓂᔅᑕ 

ᐲᑕᓴᓐ.  
 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᓵᔅᓯᓐᓄᐊᓕᖅᐳᖓ ᐅᓪᓗᒥ 

ᓴᖅᑭᑕᖅᑐᖅᖢᒍ ᒪᓕᒐᒃᓴᖅ 45, ᐃᓚᒋᐊᕈᑎ 

ᑮᓇᐅᔭᖅᑐᕈᑎᒃᓴᖏᓐᓄᑦ ᐊᑭᑐᔪᑦ ᒪᓕᒐᖅ 

ᓈᓴᐅᑎᖓ 2, 2017-18.  
 

ᒪᓕᒐᒃᓴᖅ 45 ᐃᓚᒋᐊᕈᒃ 

ᑮᓇᐅᔭᖅᑐᕈᑎᒋᓂᐊᖅᑕᖏᓐᓄᑦ ᐊᕐᕌᒍᐊᓂ 2017-

18 ᐊᑭᑐᔪᖅᑐᕈᑎᐅᓂᐊᖅᑐᓄᑦ $139,590,000 

ᐊᑭᖃᖅᖢᓂ. ᑖᒃᑯᐊ ᐃᓗᓕᖃᖅᑐᑦ ᐃᒪᓐᓇ, 

$106,171,000 ᐊᑭᑐᔪᖅᑐᕈᑎᕕᓃᑦ 

ᐊᑐᖅᑕᐅᖏᓐᓂᑯᑦ ᓄᒃᑎᖅᑕᐅᔪᑦ 2016-17 

ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂᒃ ᓅᑕᐅᓪᓗᑎᑦ 

2017-18 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓄᑦ ᐊᒻᒪᓗ 

$33,419,000 ᑎᓴᒪᐅᔪᑦ ᐊᔾᔨᒌᓐᖏᑦᑐᑦ ᐊᑭᑐᔪᓄᑦ 

ᐱᓕᕆᐊᒃᓴᑦ.  
 

ᒪᕐᕉᖕᒪᑎᒃ ᐊᔾᔨᒌᓐᖏᑦᑐᑦ ᑕᕝᕙᓂ ᒪᓕᒐᒃᓴᖅ 45-ᒥ 

ᓄᒃᑎᖅᑕᐅᔪᑦ ᐊᕐᕌᒍᒧᑦ ᓄᑖᒧᑦ. ᑕᒪᒃᑯᐊ, 

ᐃᒃᓯᕙᐅᑖᖅ, ᐊᖏᖅᑕᐅᕙᒌᖅᓯᒪᔪᑦ 

ᐊᑭᑐᔪᖅᑐᕈᑎᒃᓴᑦᑎᓐᓄᑦ ᐊᒻᒪ 

ᑮᓇᐅᔭᖅᑐᕈᑎᒃᓴᖃᖅᖢᑎᒃ ᑐᓂᔭᐅᓯᒪᓕᕇᖅᑐᓂᒃ.  
 

ᓯᕗᓪᓕᖅᐹᒥ ᑖᒃᑯᐊ ᐊᑭᑐᔪᖅᑐᕈᑎᒃᓴᓄᑦ 

ᐊᖏᖅᑕᐅᓚᐅᖅᑐᓄᑦ ᑮᓇᐅᔭᓄᑦ ᐅᕝᕙᓘᓐᓃᑦ 

ᑳᓐᑐᕌᑎᒍᑦ ᐊᖏᖅᓯᒪᓚᐅᖅᑐᑦ ᐱᓕᕆᐊᒃᓴᐅᔪᑦ 

ᑲᔪᓯᓂᐊᕐᓗᓂ ᐊᕐᕌᒎᓛᖅᑐᖅ ᑮᓇᐅᔭᓕᕆᓐᓇᐅᑉ  

ᐊᕐᕌᒍᐊᓄᑦ ᑖᒃᑯᐊ ᑕᐃᒪᓐᓇ ᑕᐃᔭᐅᔪᑦ FAM  

Compliant-ᖑᓂᕋᖅᑕᐅᓪᓗᑎᑦ ᒪᓕᒃᓯᓯᒪᔪᒡᒎᖅ  

ᒪᓕᒐᖏᓐᓂᒃ.” ᐃᒃᓯᕙᐅᑖᖅ, ᑖᒃᑯᐊ 

ᐊᖏᖅᑕᐅᓂᕆᔭᖏᑦ ᐱᔭᕐᓂᖏᑦᑑᒐᓗᐊᑦ ᑭᓯᐊᓂ 

ᐱᓕᕆᐊᒃᓴᐃᑦ ᑲᔪᓯᑎᑦᓯᓂᐊᖅᑐᑦ ᐊᒻᒪ ᒪᓕᒐᒃᓴᖅ 

45 ᑲᔪᓯᑎᑦᓯᓂᐊᖅᑐᖅ ᐱᓕᕆᐊᒃᓴᓂᒃ.  

 

ᐊᐃᑉᐸᖓ ᐱᓕᕆᐊᖑᔪᖅ 

ᐱᒋᐊᖅᑕᐅᒍᓐᓇᖅᓯᓚᐅᖅᓯᒪᓐᖏᑦᑐᖅ ᑭᖑᓂᑎᓐᓂ 

ᒪᓕᒃᓯᒪᓐᖏᑦᑑᒐᓗᐊᖅ ᑕᒪᒃᑯᓂᖓ 

ᒪᓕᒐᕆᔭᖏᓐᓂᒃ ᐱᓕᕆᐊᒃᓴᐃᑦ. ᐃᑦᓯᕙᐅᑖᖅ 

ᑖᒃᓱᒪ ᑐᕌᒐᒃᓴᕆᔭᖓ ᐋᖅᑭᒃᑕᐅᓯᒪᔪᖅ ᑮᓇᐅᔭᐃᑦ 

ᐊᑐᖅᑕᐅᖏᓂᒃᑯᑦ ᓄᑦᑎᖅᑕᐅᖁᓪᓗᒋᑦ ᐃᕐᖏᓐᓇᖅ 

ᐊᕐᕌᒍᔭᑦᑎᓐᓄᑦ ᐊᕐᕌᒍᕆᔭᑦᑎᓐᓄᑦ ᐸᕐᓇᐅᑎᓄᑦ 

ᐃᓕᔭᐅᖁᓪᓗᒋᑦ. ᑕᐃᒪᓐᓇ ᑮᓇᐅᔭᐃᑦ 

ᐅᑎᖅᑎᑕᐅᑐᐃᓐᓇᕐᓂᐊᖏᒻᒪᑕ ᐊᒻᒪ 

ᓴᒃᑯᑕᐅᑐᐃᓐᓇᕐᓂᐊᖏᒻᒪᑕ ᐊᑭᑐᔪᖅᑐᕈᑎᒃᓴᑎᓐᓂ 

ᓯᕗᓂᒃᓴᑦᑎᓐᓂ ᐱᖃᓯᐅᔾᔭᐅᓂᐊᕐᒪᑕ.  

 

ᑲᑎᖦᖢᒋᑦ 132-ᖑᒻᒪᑕ ᐱᓕᕆᐊᒃᓴᐃᑦ ᐊᕐᕌᓂ 

ᐱᒋᐊᕆᐊᖃᖅᑐᒥᓂᐅᒍᓗᐊᑦ 11-ᖑᓪᓗᑎᓪᓗ 

ᐊᕐᕌᒍᑦ ᐅᖓᑖᓃᑦᑐᑦ ᐱᓕᕆᔭᐅᓯᒪᔪᑦ 

ᐃᒪᓐᓇᐃᓕᖓᕗᑦ ᐊᒡᒍᖅᑐᖅᓯᒪᓂᖓ:  
 

 $449,000 ᑎᑎᕋᕐᕕᖓᓄᑦ ᒪᓕᒐᓕᐅᕐᕕᐅᑉ 

ᓄᑖᕈᕆᐊᕈᑕᐅᓂᐊᖅᑐᑦ ᐱᐅᓯᒋᐊᕈᑕᐅᓗᑎᒃ;  
 

 $11,399,000 13-ᖑᔪᓄᑦ ᐱᓕᕆᐊᒃᓴᓄᑦ 

ᑮᓇᐅᔭᓕᕆᔨᒃᑯᑦ ᐱᓕᕆᕕᖓᓐᓄᑦ ᓄᓇᕗᒻᒥ 

ᓯᓚᑦᑐᓴᕐᕕᐅᑉ ᐊᐅᓚᓂᖏᓐᓄᑦ 

ᐊᑐᖅᑕᐅᓂᐊᖅᑐᑦ ᕿᑎᕐᒥᐅᓂᓗ 

ᐅᔭᕋᓐᓂᐊᕐᕕᒻᒧᑦ ᐃᓕᓐᓂᐊᕐᕕᒻᒧᑦ 

ᐊᒻᒪᓗᑦᑕᐅᖅ ᐃᓕᓐᓂᐊᖅᑎᑦ ᓇᔪᒐᖏᓐᓄᑦ 

ᐃᖃᓗᓐᓂᓪᓗ ᐃᓐᓇᕐᓄᑦ ᐃᓕᓐᓂᐊᕐᕕᒃᓴᖅ 

ᑎᑭᕋᕐᔪᐊᕐᒥ ᐊᐅᓱᐃᑦᑐᕐᒥ ᐊᒻᒪ ᓄᑖᑦ 

ᑎᑎᕋᖅᑕᐅᕙᓪᓕᐊᔾᔪᑎᖏᑦ 

ᐃᓕᓐᓂᐊᕆᐊᖃᑦᑕᖅᑐᑦ ᑲᖏᖅᖠᓂᕐᒧᓪᓗ  

ᓴᓇᔭᕆᐅᖅᓴᓂᕐᒧᑦ ᐃᓕᓐᓂᐊᕈᑎᑦ, 

ᓴᓇᔾᔪᑎᐅᓂᐊᖅᑐᖅ ᒥᑭᑦᑑᑎᓄᑦ;  

 

 $3,161,000 ᐃᓄᓕᕆᔨᒃᑯᓐᓄᑦ ᑕᐃᒃᑯᐊ 

ᖃᕆᓴᐅᔭᒃᑯᕈᓐᓇᖅᓯᓂᐊᕐᒪᑕ ᐱᔨᒃᓯᖅᑕᖏᑦ 

ᐊᒻᒪᓗᑦᑕᐅᖅ ᓄᑖᕈᕆᐊᖅᑕᐅᓗᑎᒃ 

ᑲᖏᖅᖠᓂᕐᒥ ᐃᓐᓇᕐᓄᑦ ᑕᐃᒃᑯᐊ ᓇᔪᒐᐅᔪᑦ;  

 

 $2,763,000 ᒪᕐᕉᓐᓄᑦ ᐱᓕᕆᐊᒃᓴᖏᓐᓄᑦ 

ᐱᓕᕆᕕᖓᓐᓄᑦ ᒪᓕᒐᓕᕆᔨᒃᑯᑦ ᕿᑭᖅᑕᓂ 

ᐊᓄᓪᓚᑦᓰᕕᒻᒧᑦ ᐊᑐᖅᑕᐅᓂᐊᖅᑐᑦ  

ᓄᑖᕈᕆᐊᖅᑕᐅᓗᓂᓗ ᓄᓇᕗᒻᒥ 

ᐃᖅᑲᖅᑐᐃᕕᒃ;  

 

 $11,419,000-ᖑᔪᑦ 37-ᐅᔪᓄᑦ 

ᐱᓕᕆᐊᒃᓴᓄᑦ ᐱᓕᕆᕕᖓᓐᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑭᓐᖓᕐᓂ ᐃᓕᓐᓂᐊᕐᕕ 

ᐲᑕ ᐱᑦᓯᐅᓛᖅ ᑕᐃᑲᓂ ᓇᔪᒐᕕᓂᖓ 

ᓴᓗᒻᒪᖅᓴᖅᑕᐅᖁᓪᓗᒍ ᐊᒻᒪᓗ 

ᓄᑖᕈᕆᐊᖅᑕᐅᓗᑎᒃ ᐅᓄᑲᓪᓚᑦᑐᑦ 

ᐃᓕᓐᓂᐊᕐᕖᑦ;  

 

 ᖄᒃᑲᓐᓂᐊᒍᑦ $6,474,000 

ᐃᓕᓐᓂᐊᖅᑐᓕᕆᔨᒃᑯᓐᓄᑦ 

ᐋᖅᑭᒋᐊᕈᑕᐅᓂᐊᖅᑐᑦ ᑭᓐᖓᕐᓂ ᓄᑖᕐᒧᑦ 

ᐃᓕᓐᓂᐊᕐᕕᖓᓐᓄᑦ;  

 

 $9,118,000 11-ᖑᔪᓄᑦ ᐱᓕᕆᐊᒃᓴᓄᑦ 

ᐊᑐᖅᑕᐅᔪᒪᔪᑦ ᐱᓕᕆᐊᒃᓴᖓᓐᓄᑦ 

ᐱᓕᕆᕕᖓᓐᓂ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᓴᓇᔾᔪᑕᐅᓂᐊᖅᑐᑦ ᓄᑖᕈᕆᐊᕈᑕᐅᓗᑎᓪᓗ 

ᐋᓐᓂᐊᕕᓐᓂ ᐃᓛᒃ ᓄᑖᕈᕆᐊᖅᑕᐅᓗᑎᓪᓗ 

ᕿᑭᖅᑖᓗᒻᒥᓗ ᐋᓐᓂᐊᕕᖓᓂ ᐊᒻᒪᓗᑦᑕᐅᖅ 

ᑕᐃᒃᑯᐊ ᖃᐅᔨᓴᐃᔾᔪᑎᑦ;  

 

 $1,364,000 ᒪᕐᕉᓐᓄᑦ ᐱᓕᕆᐊᒃᓵᓐᓄᑦ 

ᐱᓕᕆᕕᖓᓐᓄᑦ ᐊᕙᑎᓕᕆᔨᒃᑯᑦ 

ᐆᒪᔪᓕᕆᓂᕐᒧᑦ ᑎᑎᕋᕐᕕᖓᓐᓄᑦ 

ᑲᒪᔾᔪᑕᐅᓂᐊᖅᑐᑦ ᖃᐅᓱᐃᑦᑐᒥ ᖁᒡᓗᖅᑐᒥᓗ 

ᖃᐅᔨᓴᐃᕕᒻᒧᑦ ᓄᑖᕈᕆᐊᕈᑕᐅᓂᐊᕐᓗᑎᒃ;  

 

 $36,667,000 49-ᖑᔪᓄᑦ ᐱᓕᕆᐊᓄᑦ 

ᐱᓕᕆᕕᖓᓐᓂ ᓄᓇᓕᓐᓄᑦ ᒐᕙᒪᒃᑯᓄᓪᓗ  

ᐱᔨᑦᓯᑦᑎᒃᑯᓐᓂ ᐊᔾᔨᒌᓐᖏᕈᓘᔮᖅᑐᑦ 

ᕼᐋᒻᓚᒃᑯᑦ ᐱᖁᑎᒋᔭᖏᓐᓂᒃ 

ᐋᖅᑭᑦᓱᐃᔾᔪᑕᐅᓪᓗᑎᒃ 

ᓄᑖᕈᕆᐊᕈᑕᐅᓂᐊᖅᑐᑦ;  

 

 ᖄᒃᑲᓐᓂᐊᒍᓪᓗ $24,945,000 

ᐱᓕᕆᕕᖓᓐᓄᑦ ᓄᓇᓕᓐᓄᑦ ᒐᕙᒪᒃᑯᓐᓄᑦ 

ᐱᔨᑦᓯᖅᑎᒃᑯᓐᓄᑦ ᐊᑐᖅᑕᐅᓂᐊᖅᑐᑦ ᑭᕙᓪᓕᕐᒥ 

ᒥᐊᓂᖅᓯᔾᔪᑕᐅᓂᐊᕐᓗᑎᒃ ᐆᒻᒪᖅᑯᑎᓕᕆᓂᕐᒧᑦ. 

ᖃᒪᓂᑦᑐᐊᕐᒧᑦ ᖃᑦᑕᐅᔭᖏᓐᓂᒃ 

ᐅᖅᓱᐊᓗᖃᐅᑎᓄᑦ;  

 

 $29,824,000 14−ᖑᔪᑦ ᐱᓕᕆᐊᒃᓴᐅᔪᓄᑦ 

ᐱᓕᕆᕕᖓᓐᓂ ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔾᔪᑎᓕᕆᔨᒃᑯᓪᓗ ᐊᑐᖅᑕᐅᓂᐊᖅᑐᑦ 

ᐅᓄᑲᓪᓚᒃᑐᓄᑦ ᒥᑦᑕᕐᕕᒻᒥ ᐱᐅᓯᒋᐊᕈᑕᐅᓗᑎᒃ  

ᑭᖑᕝᕕᖅᑕᐅᓗᑎᓪᓗ ᓄᓇᓯᐅᑎᓄᑦ 

ᐊᖁᑦᑐᓐᓇᐅᑎᑖᕈᑎᑦ ᑭᕙᓪᓕᕐᒥᓗ 

ᐊᒡᒍᖅᑐᖅᓯᒪᓂᕐᒧᑦ ᐳᓚᕋᑦᑐᓕᕆᓂᕐᒥ 

ᐃᖃᓗᓐᓂᓗ ᑐᓚᒃᑲᕐᕕᒃᓴᓄᑦ; ᐊᒻᒪᓗᑦᑕᐅᖅ  

 

 $2 ᒥᓕᐊᒃᑲᓐᓂᖅ ᐱᕙᓪᓕᐊᔪᓕᕆᔨᒃᑯᓐᓂᒃ 

ᐃᖏᕐᕋᔾᔪᑎᓕᕆᔨᒃᑯᑦ ᐱᓕᕆᐊᕆᔭᐅᓂᐊᖅᑐᑦ 

ᐊᕙᑎᒥᒃ ᖃᐅᔨᓴᐃᔾᔪᑎᖓᓐᓄᑦ Grays Bay-

ᒥᒃ ᐊᖅᑯᓯᐅᕐᓗᑎᒃ ᐊᒻᒪ ᑐᓚᒃᑕᕐᕕᒃᓴᒥᒃ.  

 

ᖁᔭᓐᓇᒦᒃ, ᐃᒃᓯᕙᐅᑕᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑐ ᐲᑐᓴᓐ. 

ᑖᑦᓱᒧᖓ ᐱᒋᐊᕈᑎᑐᐃᓐᓇᕐᒧᑦ 

ᐅᖃᐅᓯᒃᓴᑐᐃᓐᓇᕐᒥᒃ ᐱᑕᖃᖅᐸᑦ ᒪᓐᓇ 

ᐱᕕᖃᖅᑎᑦᑎᕗᖓ ᐅᖃᐅᓯᖃᕈᒪᔪᖃᖅᐸᑦ. 

ᐅᖃᐅᓯᖃᕈᒪᔪᖃᓐᖏᑉᐸᑦ ᑖᒃᑯᐊ ᐃᒻᒥᑯᑦ 

ᒪᒃᐱᒃᑐᒐᖓᓐᓄᑦ ᐱᓕᕆᐊᕆᓚᐅᕐᓚᕗᑦ. ᑖᓐᓇ 

ᐱᖁᔭᒃᓴᖅ 45 ᒪᒃᐱᓚᐅᖅᓯᐅᒃ ᐃᓄᒃᑎᑑᖓᔪᓂ 4 

ᐊᒻᒪᓗ ᖃᓪᓗᓈᑎᑑᖓᔪᓂ 4. ᐅᔾᔨᕈᓱᓪᓗᓯ 

ᐅᖃᓕᒫᕋᓗᐊᖅᑎᓪᓗᖓ ᐊᐱᖅᑯᑎᔅᓴᖃᕈᔅᓯ 

ᑖᒃᑯᓇᓂ ᒪᑉᐱᖅᐸᓪᓕᐊᑎᓪᓗᑎᒍ 

ᐃᓵᖃᑦᑕᕐᓂᐊᖅᐳᓯ, ᐱᕕᖃᖅᑎᖃᑦᑕᕐᓂᐊᕋᔅᓯ.  

 

ᑖᓐᓇ ᐱᓯᒪᔭᐃᓐᓇᕆᖅᑰᓕᕋᔅᓯᐅᒃ. ᑲᔪᓯᓚᐅᖅᑕ 

ᑕᕝᕙᓐᖓᑦ ᒪᒃᐱᖅᑐᒐᖓ 4 ᐱᒋᐊᕐᓗᒍ, 

ᐃᓄᒃᑎᑑᖓᔪᓂᒃ ᐅᖃᓕᒫᕐᓂᐊᖅᑕᕋ. 

ᐃᒪᐃᓕᖓᔪᖅ, ᑎᑎᕋᕐᕕᐊ ᒪᓕᒐᓕᐅᕐᕕᖕᒧᑦ  

ᐊᑭᑐᔫᑎᓄᑦ ᓯᕗᓂᖓᒍᑦ 

ᐊᖏᖅᑕᐅᕙᒌᖅᓯᒪᓐᖏᑦᑐᑦ, ᑲᑎᖦᖢᒋᑦ 

ᒪᓕᒐᓕᐅᕐᕕᐅᑉ ᐊᐅᓚᔾᔪᑎᖏᑦ, $449,000. 

ᑲᑎᖦᖢᒋᑦ ᐱᓕᕆᕝᕕᖕᒥ ᓯᕗᓂᖓᒍᑦ 

ᐊᖏᖅᑕᐅᕙᒌᖅᓯᒪᓐᖏᑦᑐᑦ. $449,000. 

ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᒃᐱᓚᐅᖅᓯᐅᒃ. 

ᒪᒃᐱᖅᑐᒐᖓ 5 ᖃᓪᓗᓈᑎᑑᖓᔪᓂᒃ 

ᐃᓄᒃᑎᑑᖓᔪᓂᓗ ᑕᒪᒃᑮᒃ ᒪᒃᐱᖅᑐᒐᖓ 5. ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓐᓄᓴᒃᑯᑦ. ᓯᕗᓪᓕᖅ ᐊᐱᖅᑯᑎᒋᓂᐊᖅᑕᕋ, 

ᖃᑦᑎᐅᒻᒪᑕ ᐊᑭᑐᔪᖅᑐᕈᑎᔅᓴᐃᑦ ᓄᓇᕗᑦ 

ᒐᕙᒪᒃᑯᖏᓐᓂᒃ ᐸᕐᓇᐅᑎᖏᓐᓃᓕᖅᑲᑦ ᐊᕐᕌᒍᓄᑦ  

ᑕᓪᓕᒪᓄᑦ ᐅᖓᑖᓄᓪᓘᓐᓃᑦ? ᐱᔭᕇᖅᑕᐅᓯᒪᒐᑎᑦ. 

ᐊᒻᒪᓗ ᖃᑦᑎᑦ ᐱᒋᐊᖅᑕᐅᓯᒪᓐᖏᑎᐊᒻᒪᕆᑉᐸ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑐᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑖᒃᑯᓂᖓ ᐱᓯᒪᓐᖏᓇᑦᑕ ᒫᓐᓇ 

ᓵᑦᑎᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᓂᔅᑕ ᖃᐃᑦᑎᒍᓐᓇᓂᐊᖅᑳ ᐅᓇ ᐃᒃᓯᕙᓂᕗᑦ 

ᐃᓱᓕᓚᐅᓐᖏᓐᓂᖓᓂ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᐲᑕᓴᓐ, ᑕᐃᒪᐃᒍᓐᓇᓛᖅᑮ? 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᒪᐃᒍᓐᓇᖅᑐᒍᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᓂᕆᐅᒋᓂᐊᖅᐸᕗᑦ. ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒪᑉᐱᒐᖓᓂᑦ 5, ᑕᕝᕙᓂ ᐅᖃᓕᒫᒐᕐᓂᒃ 

ᒪᓕᒐᒃᓴᒦᓛᒃ, ᑖᒃᑯᐊ ᐊᕐᕌᓂᓴᐃᑦ ᐃᖃᓗᓐᓂ 

ᐃᓐᓇᐃᑦ ᐃᓕᓐᓂᐊᕕᔅᓴᖓ, $4 

ᒥᓕᐊᖑᓗᐊᒐᓛᒻᒪᑦ ᑖᓐᓇ ᑭᓱᒥᒃ 

ᑭᖑᕙᕈᑎᖃᖅᓯᒪᒻᒪᖔᖅ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᒪᒥᐊᓇ, ᒫᓐᓇ ᐃᓛᓐᓂᒃᑯᑦ 

ᓇᕿᑦᑕᐅᑎᕗᑦ ᐱᑦᑕᐅᑎᒋᓲᖑᓐᖏᑦᑐᕈᓘᒻᒪᑕ.  

 

ᑖᒃᑯᐊ ᓇᓗᓇᐃᖅᑐᐃᔾᔪᑎᕗᑦ ᑎᑎᕋᖅᓯᒪᔪᑦ 

ᓇᓗᓇᐃᖅᓯᓯᒪᔪᑦ ᖃᓄᐃᓕᖓᓕᕐᒪᖔᑕ, 

ᐅᖃᖅᓯᒪᓐᖏᑦᑎᐊᕆᓪᓗᑎᓪᓗ ᑭᓱᒥᒃ 

ᑭᖑᕙᕈᑎᖃᖅᓯᒪᒻᒪᖔᖅ. 

ᐱᔭᕇᖅᓯᒪᔪᕐᔫᔮᖅᑑᒐᓗᐊᓪᓕ ᐊᕐᕌᒍᒧᑦ 

ᐊᑕᐅᓯᐅᓐᖏᑦᑐᒧᑦ ᑲᒪᒋᔭᐅᓂᐊᖅᑐᒥᓂᐅᒻᒪᑦ. 

ᑕᐃᒫᓪᓗ ᐱᔭᕇᕐᕕᔅᓴᖃᖅᑐᓂ 2018-19 ᒥᒃ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ 

ᖁᔭᓐᓇᒦᑦᑕᐅᖅ ᑭᐅᒐᕕᑦ ᒥᓂᔅᑕ. ᑕᕝᕙᓂᑦᑕᐅᖅ 

$127,000 ᐱᑕᖃᕐᒥᒻᒪᑦ ᓄᓇᕗᑦᒥ 

ᓴᓇᔨᕈᕆᐅᖅᓴᔪᓄᑦ ᑐᕌᖓᒐᔭᖅᑐᓂ, 

ᑭᓱᒨᓂᐊᕐᒪᖔᑕ ᑖᒃᑯᐊ ᐅᖃᐅᓯᕆᒍᓐᓇᖅᑭᕆ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᒪᒥᐊᓇᖅ ᐃᒃᓯᕙᐅᑖᖅ.  

 

ᑖᓐᓇ ᖄᖏᐅᑎᓯᒪᓐᖏᑦᑐᖅ 

ᐱᔭᕇᖅᑕᐅᐸᓗᒃᓯᒪᓕᖅᑐᖅ. ᑖᒃᑯᐊ 

ᓇᓗᓇᐃᖅᑐᕈᑎᖏᑦ ᐅᖃᖅᓯᒪᔪᑦ 2017 

ᐊᐅᔭᖓᓂᑦ, ᐅᐱᕐᖔᖓᓂᑦ ᐊᐅᔭᖓᓂᒃ 

ᐱᔭᕇᖅᑕᐅᔭᕆᐊᓕᒃ. 

ᓴᓗᒻᒪᖅᓴᐃᒋᐊᖃᕐᓂᕋᖅᓯᒪᒻᒪᑕ, ᓴᓂᐊᓂᖃᐃ 

ᑖᔅᓱᒪ ᓴᓇᐅᔭᐅᔫᑉ, ᐃᓪᓗᖓᑕ ᓯᓚᑖᓂ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑭᓱᒧᑦ ᑖᓐᓇ ᑐᑭᖃᕋᑖᕐᒥᒐᒃᑯᑦᑕᐅᖅ.  

 

ᓈᓴᐅᑎᓕᒃ 2, ᑕᕝᕙᓂᔅᓴᐃᓐᓇᖅ ᒪᒃᐱᒐᖓᓂ. 

ᐃᖃᓗᓐᓂ ᓯᓚᑦᑐᓴᕐᕕᔅᓴᖅ ᐃᓐᓇᕐᓄᑦ ᐃᓕᓴᕕᔅᓴᖅ 

ᓅᑕᐅᓂᖓ $66,000. ᐃᖃᓗᓐᓂ ᓯᓚᑦᑐᓴᕐᕕᐅᑉ 

ᐃᓚᖓ ᓅᑕᐅᒐᔭᕐᖓᑦ $66,000 ᑭᓱᒨᒻᒪᖔᖅ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑖᒃᑯᐊ ᓇᓗᓇᐃᖅᑎᕈᑏᑦ 

ᓴᖅᑭᖅᑎᒐᓱᐊᖃᑦᑕᕋᑦᑎᒍ ᐃᑭᓚᐅᓐᖏᓐᓂᖓᓂ 

ᓴᖅᑭᖅᑎᓵᕋᓱᖃᑦᑕᕋᓗᐊᕋᒃᑯ ᐅᖃᕈᑎᒐᐃᓛᒃ. 

ᐱᔭᕆᐊᑐᔪᒻᒪᕆᐅᓚᐅᖅᐳᖅ ᓱᓇᐅᕝᕙ. 

 

ᑖᒃᑯᐊ ᑕᐃᓐᓇ ᐊᖏᕐᕋᕆᔭᐅᖃᑦᑕᔪᔪᖏᓛᖅ 

ᐃᓪᓗᕆᔭᐅᖃᑦᑕᔪᔪᖅ ᓱᕋᓚᐅᖅᓯᒪᒻᒪᑦ 

ᐊᓯᖔᖏᓐᓂᒃ ᐃᓂᔅᓴᓯᐅᖅᓯᒪᒻᒪᑕ. 

ᐊᖏᕐᕋᔅᓴᖏᓐᓂ ᐊᖏᕐᕋᔅᓴᕆᕙᓪᓚᐃᔭᖏᓐᓂᖑᓇ 

ᐃᓕᓐᓂᐊᖅᑏᑦ. ᐊᐃᐳᕈ 20-ᒥᓂᒃ 

ᐱᓕᕆᐊᖑᓯᒪᔪᖅ ᓄᓇᓕᓐᓂ ᒐᕙᒪᒃᑯᓐᓂ 

ᐱᓕᕆᔨᐅᔪᓄᑦ ᓇᓖᕌᕋᔅᓴᕐᓂᑦ ᕿᒥᕐᕈᕈᓘᔭᖅᑐᑎᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᐲᑕᓴᓐ. 

(ᑐᓵᔨᑎᒍᑦ) ᑐᑭᓕᐊᑦᑎᐊᕋᓱᑐᐃᓐᓇᕋᒪ 

ᖃᓄᐃᓐᖏᑦᑐᖅ ᑕᖅᑲᐅᖓ ᑐᓴᖅᑕᐅᑦᑎᐊᖁᔨᒐᑦᑕ. 

ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᓂᔅᑕ ᐊᐱᕆᑲᐃᓐᓇᕐᓚᒍ ᐅᖃᒃᑲᓐᓂᕈᓐᓇᖅᑳ 

ᐅᖃᕋᑖᖅᑕᖓ ᑐᑭᓯᕋᑖᓐᖏᓇᒃᑯ. ᑭᓱᓂᒃ 

ᐊᐅᓪᓛᖅᓯᓂᐊᕋᔅᓯ ᓇᒧᑦ ᐊᒻᒪ ᑭᒃᑯᑦ 

ᐊᐅᓪᓛᓂᐊᕐᖓᑕ ᓇᒧᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐃᒃᑯᐊ ᐊᓪᓚᕕᔅᓴᓯᐅᖅᑐᑦ 

ᐃᓕᓐᓂᐊᖅᑎᓕᕆᕕᔅᓴᓯᐅᖅᑐᑦ 

ᐃᓕᓐᓂᐊᖅᑎᓕᕆᔨᓄᑦ ᐃᓕᓐᓂᐊᖅᑎᓕᕆᔩᑦ 

ᐊᓪᓚᕕᔅᓴᖓᓄᑦ ᑳᓐᑐᕌᒐᓱᐊᕋᔅᓴᒥᒃ 

ᐊᑐᐃᓐᓇᕈᐃᓯᒪᔪᑦ ᐊᒻᒪ ᒪᑐᕋᑖᑦᑎᐊᓚᐅᖅᑐᓂ 

ᐄᐳᕈ 20-ᖑᑎᓪᓗᒍ. ᓄᓇᓕᓐᓂ ᒐᕙᒪᒃᑯᓐᓂ 

ᐱᔨᑦᑎᕋᖅᑎᓂᒃ ᐱᓕᕆᖃᑎᖃᖅᑐᑦ ᓇᓖᕌᕋᔅᓴᓂᒃ 

ᕿᒥᕐᕈᓪᓗᑎᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᒻᒪᓗ ᒥᔅᑕ ᑎ. 

ᓴᒻᒧᖅᑐᖅ.  

 

ᑖᒻ ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᓇᓗᓇᐃᕆᐊᒃᑲᓐᓂᖁᑐᐃᓐᓇᖅᑕᕋ 

ᒪᒃᐱᒐᖅ 5-ᖓᓃᑦᑐᖅ ᒪᑐᐃᖅᓯᒍᑎᓐᓃᖅᑲᐅᔪᓗ 

ᒪᒃᐱᒐᖓᓂ 2. ᐅᖃᐅᓯᖃᖅᑲᐅᒐᕕᑦ $11,399,000 

13-ᓂᒡᒎᖅ ᖁᓕᓂᒃ ᐱᖓᓱᓂᓪᓗ 

ᐱᓕᕆᐊᓂᐅᓂᐊᖅᑐᓂᒃ ᓯᓚᑦᑐᓴᕐᕕᐅᑉ 

ᐊᐅᓚᑕᐅᓂᖓᓂ ᐃᑲᔪᖅᓰᓂᐊᖅᑐᓂᒃ 

ᐱᖃᓯᐅᔾᔨᓪᓗᑎᑦ ᕿᑎᕐᒥᐅᓂ ᐅᔭᕋᓐᓂᐊᓂᕐᒧᑦ 

ᐱᓕᒻᒪᒃᓴᐃᕕᐅᔪᒥ ᐃᓕᓐᓂᐊᖅᑏᑦ ᐊᖏᕐᕋᖓᓂ 

ᐊᖏᕐᕋᔅᓴᖏᓐᓂ. ᑕᕝᕙᓂ $904,000 

ᓴᓂᕐᕙᐃᓯᒪᒐᔅᓯ ᑖᔅᓱᒧᖓ.  

 

ᖃᐅᔨᒍᒪᑐᐃᓐᓇᖅᑐᖓ ᑖᓐᓇ ᐊᕐᕌᓂᓴᐅᓗᓂ 

ᑕᕝᕗᖓ ᐊᕐᕌᒍᒧᑦ ᓄᑖᒧᑦ ᐊᐅᓪᓛᖅᑕᐅᔪᖅ 

ᖃᖓᓂᒃᑭᐊᖅ. ᓇᓗᓇᐃᕆᐊᕈᓐᓇᖅᑭᐅᒃ ᖃᖓ 

ᑖᓐᓇ ᐱᒋᐊᕐᓂᕐᒪᖔᖅ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐊᕐᕌᒍᖓ ᓵᑦᑎᓃᓐᖏᑎᐊᕐᒥᒻᒪᑦ. 

ᐃᖅᑲᐅᒪᒐᓗᐊᖅᑐᖓᓕ ᐱᖓᔪᐊᓂ ᒪᓕᒐᓕᐅᖅᑏᑦ 

ᐃᔅᓯᕙᑐᖅᑎᓪᓗᒋᑦ ᑕᐃᑲᓐᖓᔭᐅᕙᓪᓚᐃᔪᖅ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. (ᑐᓵᔨᑎᒍᑦ) ᑕᒪᓐᓇ 

ᓂᕆᐅᒋᓂᐊᓕᖅᑲᕗᑦ. ᒥᔅᑕ ᓴᒻᒧᖅᑐᖅ.  

 

ᑖᒻ ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᒪᓕ ᐊᐱᕆᒍᒪᓕᕆᕗᖓ ᓱᒻᒪᑦ  

ᐆᒻᒪᕆᐊᖅᑎᑕᐅᓯᒪᒻᒪᖓᖅ ᒫᓐᓇ. ᑖᓐᓇ 

ᒪᓕᒐᓕᐅᖅᑎᐅᓪᓗᑕ ᐊᖏᖅᓯᒪᑎᓐᓇᒍ, 

ᐊᖏᖅᑕᐅᓯᒪᑎᓐᓇᒍ ᒪᓕᒐᓕᐅᕐᕕᒻᒥ 

ᓇᓗᓇᐃᕆᐊᕈᓐᓇᖅᑭᐅᒃ ᑕᒪᓐᓇ? ᖁᔭᓐᓇᒦᒃ.  
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓴᒻᒧᖅᑐᖅ. ᒥᓂᔅᑕ 

ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐊᐱᖅᑯᑎᖓ 

ᑐᑭᓯᑦᑎᐊᖅᐸᓪᓚᐃᖏᓐᓇᒃᑯ. ᐅᓇ ᐊᕐᕌᒍᓂᑦ 

ᓯᕗᓂᑦᑎᓐᓂᑦ ᐱᔭᕇᖅᓯᒪᔪᒥᓂᖅ, 

ᐱᒋᐊᕇᖅᓯᒪᔪᒥᓂᖅ ᓯᕗᓂᑦᑎᓐᓂᑦ ᐊᕐᕌᒍᑦᑎᓐᓂᑦ 

ᐊᖏᖅᑕᐅᓯᒪᔪᒥᓂᖅ ᑮᓇᐅᔭᖏᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒥᔅᑕ 

ᓴᒻᒧᖅᑐᖅ.  

 

ᑖᒻ ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᑐᑭᓯᔪᖓ ᑭᓱᒧᑦ ᑖᒃᑯᐊ ᑮᓇᐅᔭᑦ 

ᐊᑐᖅᑕᐅᒍᒪᒻᒪᖔᑕ. ᐃᓕᓐᓂᐊᖅᑎᓄᑦ ᐊᖏᕐᕋᔅᓴᒥᑦ 

ᓴᓇᒋᐊᕈᑕᐅᒍᓐᓇᕋᔭᕐᖓᑦ, ᕿᑎᕐᒥᐅᓂᑦ ᑕᐃᑲᓂ 

ᐅᔭᕋᓐᓂᐊᖅᑐᓕᕆᓂᕐᒧᑦ ᐱᓕᒻᒪᔅᓴᐃᔨᓄᑦ 

ᐃᓕᓐᓂᐊᕐᕕᒻᒥ. ᑖᒃᑯᐊ ᓇᓗᓇᐃᖅᓱᕈᑎᖏᑦ 

ᕿᒥᕐᕈᓪᓗᒋᑦ ᑕᑯᒐᒪ ᓯᕗᓂᑦᑎᓐᓂᑦ ᐊᕐᕌᒎᓛᖅᑐᓂᑦ 

ᐱᒋᐊᕐᓗᑎᒃ 2018-19−ᒥ, ᑕᕝᕙᓂ 

$2,730,000−ᓂᒃ ᑐᕌᖅᑎᑦᑎᓛᕋᔅᓯ ᑖᔅᓱᒧᖓ. 

ᐊᒻᒪᓗ 2019-20 ᐊᕐᕌᒍᖓᓂ 

$18,640,000−ᒨᖅᑐᓂᒃ, ᐊᒻᒪᓗ 2020−ᐅᓕᖅᑲᑦ, 

2020-21−ᖑᓕᖅᑲᑦ $17 ᒥᓕᐊᒨᓛᖅᑐᓂ. 

ᑲᑎᓕᒫᕐᓗᒋᑦ ᑖᒃᑯᐊ $39,274,000−ᓗᑎᒃ. 

ᑕᐃᒫᓪᓕ ᐃᓱᒪᑐᐃᓐᓇᖅᑭᓰ ᑖᓐᓇ ᐱᓕᕆᓂᐅᔪᖅ 

ᐊᖏᖅᑕᐅᓯᒪᔭᕇᖅᑐᒋᓪᓗᒍ ᒫᓐᓇ ᐅᕝᕙᓘᓐᓃᑦ 

ᐊᖏᖅᑕᐅᒍᒪᓂᐊᕋᓗᐊᖅᑭᓯ ᑭᖑᓪᓕᕐᒥ 

ᒪᓕᒐᓕᐅᖅᑎᐅᓛᖅᑐᓄᑦ, ᐊᖏᖅᑕᐅᒍᒪᓛᖅᑭᓰ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓴᒻᒧᖅᑐᖅ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖁᔭᓐᓇᒦᑦᑕᐅᖅ ᒥᔅᑕ ᑖᒻ ᓴᒻᒧᖅᑐᖅ 

ᐊᐱᕆᒻᒪᑦ. ᑖᓐᓇ ᒥᔅᑕ ᑖᒻ ᓴᒻᒧᖅᑐᖅ 

ᖃᐅᔨᒪᑦᑎᐊᖅᑐᖅ ᒥᓂᔅᑕᐅᓚᐅᖅᓯᒪᒐᒥ ᓄᓇᓕᓐᓂ 

ᒐᕙᒪᒃᑯᓄᓪᓗ ᐱᔨᑦᑎᕋᖅᑎᑯᓐᓄᑦ ᐊᕐᕌᒍ 

ᐊᑕᐅᓯᐅᓐᖏᑦᑐᒧᑦ ᐱᓕᕆᐊᖑᔪᐃᑦ, ᐃᓛᒃ 

ᐆᒧᖓᐃᓛᒃ ᖃᖓ ᐊᕐᕌᒍᒥᑦ ᐱᒋᐊᕐᓂᕐᒪᖔᖅ  

ᖃᐅᔨᒪᓐᖏᒃᑲᓗᐊᖅᑐᖓ, ᐃᓕᓐᓂᐊᖅᑎᓄᑦ 

ᐊᖏᕐᕋᔅᓴᖃᕐᖓᑦ ᐃᓚᖓ ᐊᒻᒪᓗ 

ᐃᓕᓐᓂᐊᕐᕕᔅᓴᐅᓪᓗᓂ ᐃᓚᖓ. ᑖᓐᓇ 

ᐃᓕᓐᓂᐊᖅᑏᑦ ᐊᖏᕐᕋᔅᓴᖓ ᐱᔭᕇᐸᓗᓕᖅᑐᖅ 

ᓯᕗᓂᑦᑎᓐᓂᑦ ᐊᕐᕌᒍᓂᑦ ᐊᖏᖅᑕᐅᖃᑦᑕᖅᓯᒪᔪᖅ.  

 



ᕿᑎᖅᑰ, ᔫᓂ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓚᖓᑦ ᑖᒃᑯᐊ ᐊᕐᕌᓂᓴᐃᑦ ᑮᓇᐅᔭᐃᑦ $904,000 

ᐊᑐᖅᑕᐅᒐᔭᖅᑐᑦ ᐃᓕᓴᕕᐅᑉ 

ᑎᑎᕋᐅᔭᖅᑕᐅᓂᔅᓴᖓᓄᑦ, ᐅᔭᕋᓐᓂᐊᖅᑐᓕᕆᓂᕐᒧᑦ 

ᐃᓕᓴᕕᔅᓴᐅᑉ ᑎᑎᕋᐅᔭᖅᑕᐅᓂᔅᓴᖓᓄᑦ. ᑕᐃᒪ 

ᖃᐅᔨᒪᔪᐃᓐᓇᐅᒐᑦᑕ ᒐᕙᒪᒃᑯᖏᑦ 

ᐊᑭᑐᔪᖅᑐᕈᑎᔅᓴᒃᑰᓲᖑᒻᒪᑕ, ᐃᓛᒃᑯᑦ ᐱᓕᕆᕕᖏᑦ 

ᒐᕙᒪᒃᑯᑦ ᐊᑭᑐᔪᖅᑐᕈᑎᔅᓴᖏᑦ 

ᐸᕐᓇᒋᐊᖃᓲᖑᑦᑕᖅᑯᑦ ᐊᒻᒪᓗ ᑮᓇᐅᔭᓕᕆᔩᑦ 

ᑲᑎᒪᔨᕋᓛᖏᓐᓂᑦ ᐱᓕᕆᖃᑎᖃᕐᓗᑎᒃ ᑕᐃᒪ 

ᑲᑎᒪᔨᕋᓛᒃᑰᖅᑕᖅᑯᖅ, ᑲᑎᒪᔨᕋᓛᒃᑰᖅᑕᓕᕆᕗᖅ.  

 

ᓂᕈᐊᕐᓇᐅᑎᓐᓇᒍ ᐊᕐᕌᒍᒥ ᑕᒪᒃᑯᐊ 

ᐊᑭᑐᔪᖅᑐᕈᑎᔅᓴᐃᑦ ᐅᑐᐱᕆᒥ 

ᐱᓕᕆᐊᕆᓲᕆᒐᓗᐊᕋᑦᑎᒍ ᒫᓐᓇᓕ 

ᓂᕈᐊᕐᓇᐅᓛᕐᖓᑦ ᑕᕝᕙᓂ ᐊᕐᕌᒍᑦᑎᓐᓂ ᐅᑯᐊ 

ᐊᕐᕌᓂᓴᐃᑦ ᐊᑭᑐᔪᖅᑐᕈᑎᔅᓴᐃᑦ 

ᑲᔪᓯᑎᑕᐅᒐᓱᑦᑐᓃᓛᒃ. ᐅᑐᐱᕆ 2018-ᖑᓕᖅᑲᑦ 

ᑕᐃᒪ ᐊᑭᑐᔪᖅᑐᕈᑎᔅᓴᓂᑦ ᑲᒪᒍᓐᓇᓛᕐᖓᑕ ᓄᑖᑦ 

ᒪᓕᒐᓕᐅᖅᑎᐅᔪᑦ, ᑕᐃᑲᓂᓗ 

ᐊᐃᕙᐅᑎᖃᕈᓘᔭᕈᓐᓇᓛᕆᓪᓗᑎᒃ ᑲᑎᒪᕐᔪᐊᕐᕕᒻᒥᑦ. 

ᐊᖏᕐᓗᑎᒃ, ᐊᖏᓐᖏᓪᓗᑎᓪᓘᓐᓃᑦ ᑭᓱᑐᐃᓐᓇᕐᓂᑦ  

ᐊᑭᑐᔪᖅᑐᕈᑎᔅᓴᓂᑦ, ᑕᐃᒪᐃᒃᑲᒪᕐᒥᔪᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᓴᒻᒧᖅᑐᖅ. 

 

ᑖᒻ ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐃᓱᒫᓘᑎᒋᒐᒃᑯᓕ ᑖᓐᓇ 

ᐱᔾᔪᑎᒋᓪᓗᒍ, ᐅᓇ ᒐᕙᒪ ᐅᔭᕋᓐᓂᐊᕐᕕᒻᒥᑦ, 

ᐱᓕᒻᒪᔅᓴᐃᕕᒻᒥᑦ ᓴᓇᒐᓱᐊᕐᖓᑕ ᕿᑎᕐᒥᐅᓂᑦ. 

ᒫᓐᓇ ᐱᐅᔪᕕᔾᔪᐊᕌᓗᒻᒥᑦ ᐅᔭᕋᓐᓂᐊᖅᑎᓄᑦ 

ᐱᓕᒻᒪᔅᓴᐃᕕᖃᕇᕐᒥᒐᑦᑕ ᓴᓇᔭᐅᓯᒪᔪᒥᑦ 

ᓄᓇᕗᑦᓕᒫᒥ ᓴᓇᔨᕈᕆᐅᖅᓴᕕᐅᔪᒥᒃ. 

ᐊᐱᕆᑐᐃᓐᓇᖅᑐᖓ ᓱᒻᒪᑦ 

ᒪᕐᕉᓕᖃᖅᑲᖓᓕᖅᑎᑕᐅᒐᓱᒻᒪᖔᖅ? 

ᐅᔭᕋᓐᓂᐊᖅᑐᓕᕆᓂᕐᒥᒃ ᐱᓕᒻᒪᒃᓴᐃᕕᒃᑲᓂᕐᒥᑦ 

ᓴᖅᑮᒐᓱᒃᑲᔅᓯ ᐅᔭᕋᓐᓂᐊᖅᑐᓕᕆᓂᕐᒧᑦ 

ᐱᓕᒻᒪᒃᓴᐃᕕᔅᓴᖅᑕᖃᕇᖅᑎᓪᓗᒍ ᐊᐅᓚᒌᖅᑐᒥ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᒥᓂᔅᑕ ᑎ ᓴᒻᒧᖅᑐᖅ, ᑖᓐᓇ 

ᕿᑎᕐᒥᐅᓂᒃ ᐃᓕᓐᓂᐊᕐᕕᐅᕙᒌᖅᑐᖅ 

ᐱᖓᓲᖅᑰᕐᒪᑕ, ᑎᓴᒪᓪᓗᑭᐊᖅ ᐃᒡᓗᐃᑦ, 

ᐱᖓᓲᒻᒪᑕ ᐃᒡᓗᕐᔪᐊᑦ. 35-40 ᐊᕐᕌᒍᓄᑦ 

ᐱᑐᖃᐅᑎᒋᓕᖅᑐᑎᒃ, ᓯᓚᑦᑐᖅᓴᕐᕕᒃᑯᑦ 

ᐊᔾᔨᒌᓐᖏᑯᓘᔭᖅᑐᓂᒃ ᓄᓇᕗᑦᒥᐅᓕᒫᓄᑦ ᑖᓐᓇᓗ 

ᒫᓐᓇ ᐃᓕᓐᓂᐊᕐᕕᐅᔪᖅ 

ᑕᐃᒪᐃᓕᐅᕐᕕᐅᔪᓐᓇᖏᑦᑐᓂ.  

 

ᑖᓐᓇ ᐅᖃᐅᓯᕆᖃᑦᑕᖅᓯᒪᔭᕋᓗᐊᕋ ᐊᑕᐅᓯᕐᒥᒃ 

ᖃᓄᐃᒻᒪᒃᑭᐊᖅ ᕿᑎᕐᒥᐅᓂ 

ᐅᔭᕋᓐᓂᐊᕐᓂᓕᕆᓂᕐᒧᑦ ᐃᓕᓐᓂᐊᕐᕕᐅᓂᕋᖅᑕᐅᕙ 

ᐅᔭᕋᓐᓂᐊᓂᕐᒧᑦ ᐃᓕᓐᓂᐊᑎᑦᑎᖃᑦᑕᖅᑑᒐᓗᐊᑦ, ᐄ 

ᐊᓯᖏᓐᓂᑦᑕᐅᖅ ᐅᖃᐅᓯᓕᕆᓂᕐᒧᑦ, 

ᐱᖅᑯᓯᓕᕆᓂᕐᒧᑦ, ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐋᓐᓂᐊᓲᖅᑎᐅᓂᕐᒧᑦ, ᐃᓄᓕᕆᔨᐅᓂᕐᒧᑦ, 

ᑎᑎᕋᕐᕕᓂᓪᓗ ᐊᐅᓚᑦᑎᓂᖅ, ᒪᓕᒐᕐᓂᐊᓂᕐᒧᓪᓗ. 

 

ᑖᓐᓇᓗ ᑲᓇᑕᒥ ᖁᑦᑎᑦᑐᒥ ᐃᖃᓗᒃᑑᑦᑎᐊᕐᒥ 

ᓄᓇᕗᒻᒥᐅᓂᒃ ᐱᕕᐅᔪᓐᓇᕐᓂᐊᕐᒥᒻᒪᑦ. 

ᓯᓚᑦᑐᖅᓴᕐᕕᒻᒥᑦ ᒪᑯᐊ ᑭᓪᓕᓯᓂᐊᕐᓂᕐᒧᑦ 

ᖃᐅᔨᓴᕐᓂᕐᒧᓪᓗ ᐃᖅᑲᓇᐃᔮᖅᑖᕈᒪᔪᑦ ᑕᐃᒃᑯᐊ 

ᐱᕕᖃᕐᕕᐅᔪᓐᓇᕐᓂᐊᕐᒪᑕ ᑭᓪᓕᓯᓂᐊᕐᓂᕐᒧᑦ ᓯᓚᐅᑉ 

ᐊᓯᔾᔨᖅᐸᓪᓕᐊᓂᖓᓄᑦ ᐊᑐᓗᐊᖅᑕᐃᓕᒪᓂᕐᒧᑦ.  

 

ᑕᐃᒪᓕ ᐱᑐᖃᐅᓕᕐᒪᑦ ᑕᐃᓐᓇ ᐃᓕᓐᓂᐊᕐᕕᒃ, 

ᐃᓱᓕᒃᑕᕈᑕᐅᓕᖅᑐᓂᓗ  

ᓄᓇᕗᒻᒥᐅᓄᑦ ᐃᓕᓐᓂᐊᕈᓐᓇᖅᑕᖏᑦ ᐊᖏᕐᕋᒥ 

ᖃᓂᓐᓂᖅᓴᐅᓗᓂ. ᕿᑎᕐᒥᐅᓃᓐᖔᖅᑐᑑᓐᓂᖏᑦᑐᑦ 

ᑕᐃᑯᖓᖃᑦᑕᖏᒻᒪᑦ, ᑕᑯᖃᑦᑕᖅᓯᒪᒐᒪ 

ᓄᓇᕗᑦᓕᒫᒦᓐᖔᖅᑐᑦ ᐅᖃᐅᔾᔭᐅᔭᖅᑐᖃᑦᑕᕋᒪ 

ᓇᒥᒥᐅᑕᐅᓂᕐᒥᓂᒃ, 

ᖁᔭᓕᓪᓗᑎᓗ ᓯᓚᑦᑐᖅᓴᕐᕕᒻᒨᕈᓐᓇᓂᕐᒥᓂᒃ 

ᐃᖃᓗᒃᑑᑦᑎᐊᕐᒥ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᑎ. ᓴᒻᒪᖅᑐᖅ.  

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᓂᔅᑕ ᑐᑭᓯᖁᑐᐃᓐᓇᖅᑕᕋ, ᐃᒪᓐᓇ 

ᕿᐱᓗᓐᖏᑕᕋᓗᐊᕋ ᓯᓚᑦᑐᖅᓴᕐᕕᒻᒥ 

ᐃᓕᓐᓂᐊᕐᕕᒃᑕᖃᓐᖏᓐᓂᕋᕐᓗᒍ ᐃᖃᓗᒃᑑᑦᑎᐊᕐᒥ. 

ᑭᓯᐊᓂ ᐃᓱᒫᓘᑎᒐᓕ ᐊᔾᔨᑐᐃᓐᓇᖏᓐᓂᒃ 

ᓴᖅᑭᑎᒻᒪᑦ. ᐃᖃᓗᓐᓂᒃ ᐃᓕᓐᓂᐊᕐᕕᖃᑦᑕᖅᐳᒍ, 

ᑲᖏᖅᖠᓂᕐᒥᓗ ᐃᓕᓐᓂᐊᕐᕕᖃᑦᑕᖅᐳᒍᑦ, ᐊᒻᒪᓗ 

ᐃᖃᓗᒃᑑᑦᑎᐊᕐᒥ. ᑭᓯᐊᓂᓕ ᑕᑯᓐᖏᓐᓇᒪ 

ᐃᓕᓐᓂᐊᒐᔅᓴᓂᒃ ᓲᕐᓗ ᑖᒃᑯᓇᓐᖓᑦ ᐱᖓᓱᓕᒫᓂᒃ 

ᐊᑕᐅᑦᑎᒃᑯᑦ ᐋᓐᓂᐊᓲᖅᑎᐅᓂᕐᒧᑦ 

ᐃᓕᓐᓂᐊᖃᑦᑕᖏᒻᒪᑕ, ᐅᕝᕙᓘᓐᓃᑦ 

ᐃᓕᓴᐃᔨᔅᓴᐅᓂᕐᒧᑦ. ᑕᐃᒪ 

ᖃᐅᔨᔪᒪᑐᐃᓐᓇᖅᑐᖓᖃᐃ ᖃᓄᐃᒻᒪᑦ 

ᐊᔾᔨᖃᖅᐸᒌᖅᑐᒥᒃ ᐅᔭᕋᓐᓂᐊᓂᕐᒧᑦ 

ᐱᓕᒻᒪᒃᓴᐃᓂᕐᒥᒃ. ᐱᐅᔪᒥᒃ ᐱᖃᖅᐸᒌᕋᑦᑕ 

ᓄᓇᕗᑦᓕᒫᒧᑦ.  

 

ᑕᕝᕙᓂ ᐊᖏᖅᑕᐅᓇᓲᑎᔅᓯᓐᓂᒃ ᒪᑉᐱᒐᖅ 3, 

ᐅᓇᓂ ᐃᑲᔫᑎᓂᒃ ᐅᖃᖅᓯᒪᒻᒪᑦ, ᐅᔭᕋᓐᓂᐊᓂᕐᒧᑦ 

ᐱᓕᒻᒪᒃᓴᐃᔪᑎᐅᓂᕋᖅᑐᒍ. ᓯᓚᑦᑐᖅᓴᕐᕕᒃᑯᑦ 

ᐅᓄᖅᓯᒋᐊᖅᑎᑦᑎᒻᒪᑕ ᐃᓕᓐᓂᐊᕋᔅᓴᓂᒃ 

ᐃᖃᓗᑦᑑᑦᑎᐊᕐᒥᒃ. ᐃᖃᓗᑦᑑᑦᑎᐊᖅ 

ᐱᖃᓯᐅᑎᓪᓗᒍ ᑕᒪᓐᓇ ᖃᓄᐃᓐᖏᑦᑐᖅ, ᑭᓯᐊᓂ 

ᐊᐱᖅᑯᑎᖃᕋᒪ ᐅᖃᖅᓯᒪᔪᓂᒃ ᑖᓐᓇ ᓄᑖᖅ 

ᐃᓕᓐᓂᐊᕐᕕᒃ ᑕᐅᑐᒐᖃᓪᓗᐊᑕᕐᓂᐊᕐᒪᑦ 

ᐅᔭᕋᓐᓂᐊᓂᕐᒥᒃ ᐱᓕᒻᒪᒃᓴᐃᓂᕐᒥᒃ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐅᖃᒃᑲᓐᓂᕐᓗᖓ ᑖᒃᑯᐊ 

ᐊᖏᖅᑕᐅᕙᒌᖅᓯᒪᒻᒪᑕ ᐊᕐᕌᒎᓯᒪᔪᒥᑦ ᑖᒃᑯᐊ 

ᑮᓇᐅᔭᐃᕈᓐᖏᓂᖅᓴᐃᑦ ᐅᓄᕐᓂᓴᐃᑦ  

ᓅᑦᑎᓐᓇᓱᑦᑕᕗᑦ ᐊᕐᕌᒎᓂᐊᖅᑐᒧᑦ ᑐᒃᓯᕋᐅᑎᒋᔭᕗᑦ 

ᐊᕐᕌᒍᒧᑦ ᐃᒪᓐᓇ ᑎᑎᕋᐅᔭᖅᑕᐅᔾᔪᑎᒃᓴᖏᓐᓄᑦ, 

ᐸᕐᓇᑦᑕᐅᔾᔪᑎᒃᓴᖏᓐᓄᓪᓗ.  

ᐃᓕᓐᓂᐊᕐᕕᓐᓄᑦ ᐊᒻᒪᓗ ᓇᓖᕌᕈᑎᒃᓴᓂᒃ 

ᓴᖅᑭᑦᑎᓇᓱᑭᓪᓗᑕ. ᑕᒪᓐᓇ 

ᑕᐅᑐᒐᖃᕐᓂᕋᖅᑕᕋᓗᐊᕗᑦ ᐅᔭᕋᓐᓂᐊᕐᓂᖅ, 

ᐱᓕᒻᒪᒃᓴᐃᓂᖅ ᑭᓯᐊᓂ ᐊᓯᖏᓐᓂᑦᑕᐅᖅ ᓄᓇᕗᒻᒥ 

ᓯᓚᑦᑐᖅᓴᕐᕕᑎᓐᓂᑦ ᐃᓕᓐᓂᐊᒐᒃᓴᐅᑎᑕᐅᔪᑦ 

ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕ ᐅᕙᓃᒻᒪᑦ 

ᐅᖃᖁᓂᐊᖅᑕᕋᓗᐊᕋ, ᑭᓯᐊᓂ ᐱᑐᖃᐅᒻᒪᑦ ᑖᓐᓇ 

ᐃᓪᓗᕐᔪᐊᖅ.  

 

ᓯᓚᑦᑐᖅᓴᕐᕕᒃᑯᑦ ᑲᑎᒪᔨᖃᕐᒥᒻᒪᑕ 

ᐃᖅᑲᓇᐃᔭᖅᑎᖃᖅᑐᑎᓪᓗ ᑕᒪᒃᑯᓂᖓ 

ᐱᓕᕆᐊᖃᒐᔪᑦᑐᓂᒃ ᑕᐃᒪ ᓄᓇᕗᒻᒥ ᓯᓚᑦᑐᖅᓴᕐᕕᒃ 

ᑭᓱᑖᕆᐊᖃᕐᒪᖔᑕ, ᑭᓱᓂᓪᓗ 

ᐃᓕᓐᓂᐊᖅᑎᑦᑎᔪᓐᓇᕐᒪᖔᑕ ᖃᐅᔨᒪᒻᒪᑕ 

ᓄᓇᓕᓐᓂᓪᓗ ᐱᓕᕆᖃᑎᖃᖅᐸᑦᑐᑎᒃ. ᐅᓄᖅᑐᓂᒃ 

ᐃᓄᓐᓂᑦ ᐱᓕᕆᖃᑎᖃᖅᑐᑦ ᓇᓗᓇᐃᖅᓯᓇᓱᑦᑐᑎᒃ 

ᐃᓕᓐᓂᐊᖅᑕᐅᔭᕆᐊᓕᓐᓂᑦ ᓄᓇᕗᒻᒥ. ᑕᐃᒪ 

ᒐᕙᒪᒃᑯᓐᓂᑦ ᓯᕗᓪᓕᐅᑎᑕᐅᑎᓪᓗᒍ ᐃᓕᓐᓂᐊᕐᓂᖅ 

ᑕᒪᓐᓇ ᑕᐅᑐᐃᓐᓇᕐᓂᐊᕋᑦᑎᒍ ᐃᒪᓐᓇ  

ᐃᓕᓐᓂᐊᖅᑎᑦᑎᓂᖅ ᐱᓕᒻᒪᒃᓴᐃᓂᕐᓗ ᓄᓇᕗᒻᒥ 

ᑖᓐᓇ ᐃᖏᕐᕋᐃᓐᓇᖁᓪᓗᒍ.  

 

ᑕᐃᒫᓪᓕ ᐃᒃᓯᕙᐅᑕᕗᑦ ᑖᓐᓇ 

ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕᐅᔪᖅ 

ᐅᖃᐅᓯᒃᓴᖃᕐᕕᒋᒃᑲᓂᕐᒪᖔᖅ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒥᓂᔅᑕ 

ᖁᐊᓴ ᑖᔅᓱᒧᖓ ᓂᓪᓕᕈᒪᒍᕕᑦ ᐱᕕᖃᖅᑎᑉᐸᒋᑦ, 

ᓯᓚᑦᑐᖅᓴᕐᕕᖕᒥᐅᓄᑦ ᒥᓂᔅᑕᖑᑎᓪᓗᑎᑦ. ᒥᓂᔅᑕ 

ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐄ, ᐆᒥᖓ ᓇᓗᓇᐃᒃᑲᓐᓂᕈᒪᑐᐃᓐᓇᖅᑐᖓᐃᓛᒃ 

ᒪᓕᒐᓕᐅᖅᑎᐅᖃᑎᓐᓂᑦ ᐊᒻᒪᓗ ᒥᔅᑕ ᓴᒻᒧᖅᑐᖅ 

ᐊᐱᖅᑯᑎᖓ ᐱᔾᔪᑎᒋᓪᓗᒍ ᐅᖃᐅᓯᕆᔭᖓᓗ.  

 



ᕿᑎᖅᑰ, ᔫᓂ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

4306 

ᑖᒃᑯᐊ ᕿᑎᕐᒥᐅᓂᑦ, ᐃᖃᓗᑦᑑᑦᑎᐊᕐᒥ ᑕᑉᐱᓐᓇ ᐄ 

ᐅᔭᕋᖕᓂᐊᓂᕐᒧᑦ ᐃᓕᓐᓂᐊᕐᓂᖅ (ᑐᓵᔨᑎᒍᑦ) 

ᐅᔭᕋᕐᓂᐊᓂᕐᒥ ᐃᓕᓐᓂᐊᕐᓂᖅ (ᑐᓵᔨᒃᑰᖏᑦᑐᖅ) 

ᑖᓐᓇ ᑐᕌᖓᖦᖤᕐᒪᑦ. ᑲᖏᖅᖠᓂᕐᒦᑦᑐᕐᓕ, 

ᑐᑭᓯᐅᒪᑦᑎᐊᓚᐅᖅᑕ ᓴᓇᓂᕐᒧᑦ ᑐᕌᖓᓂᖅᓴᐅᖕᒪᑦ, 

ᓴᓇᑦᑐᖅᓴᕐᕕᖕᒥᑦ ᑕᐃᒪ ᐊᑎᖃᖅᐳᖅ (ᑐᓵᔨᑎᒍᑦ) 

ᓴᓇᓂᕐᒧᑦ ᐃᓕᓐᓂᐊᕐᕕᒃ (ᑐᓵᔨᒃᑰᖏᑦᑐᖅ). 

 

ᑭᓯᐊᓂ, ᒥᓂᔅᑕᐅᖃᑎᒐ ᑕᐃᓐᓇ ᐲᑕᓴᓐ 

ᓱᓕᑦᑎᐊᖅᐳᖅ ᐊᑕᐅᓰᓐᓇᑯᓗᒻᒥᑦ 

ᐃᓕᓴᐃᖃᑦᑕᓐᖏᓐᓇᑦᑕ ᑕᒪᒃᑯᓇᓂ ᓄᓇᓕᓐᓂ 

ᐊᖏᓂᖅᓴᐅᔪᓂᒃ campuses−ᖑᓂᕋᖅᑕᑦᑎᓐᓂᒃ 

NTEP−ᖃᖃᑦᑕᖅᓯᒪᓪᓗᑕᓗ ᓇᓂᑐᐃᓐᓇᖅ, ᐃᓛᒃ 

ᑲᖏᖅᖠᓂᕐᒥᑦ, ᐃᖃᓗᒃᑑᑦᑎᐊᖅ ᐅᕙᓂᓗ ᐊᒻᒪᓗ 

ᐊᔾᔨᒌᓐᖏᑦᑐᓂᒃ ᑖᒃᑯᐊ ᐃᓕᓐᓂᐊᖅᑎᑦᑕᕐᒪᑕ 

ᐅᔭᕋᖕᓂᐊᕐᓂᑐᐃᓐᓇᐅᓐᖏᑦᑐᒧᑦ, ᑕᐃᓐᓇ 

ᐃᖃᓗᒃᑑᑦᑎᐊᕐᒥ ᐃᓕᓴᐃᖃᑦᑕᕐᒥᔪᖅ  

ᐃᓕᓐᓂᐊᕐᕕᐅᖕᒪᑕ, ᐊᔾᔨᒌᓐᖏᑦᑐᓂᒃ 

ᐃᓕᓐᓂᐊᖅᑎᑦᑎᔪᓐᓇᖅᑐᑦ.  

 

ᑖᓐᓇ ᐃᖃᓗᒃᑑᑦᑎᐊᕐᒦᑦᑐᕐᖏᓛᒃ ᑕᒪᑐᒧᖓ 

ᐅᖃᖅᓯᒪᑦᑎᐊᖅᖢᑕᓗ ᓲᕐᓗ ᐅᔭᕋᖕᓂᐊᕐᓂᕐᒧᑦ 

ᐃᓕᓐᓂᐊᖅᑐᖃᕈᓐᓇᖅᑐᖅ 

ᐃᖃᓗᒃᑑᑦᑎᐊᕐᒥᑐᐃᓐᓇᐅᓐᖏᑦᑐᖅ. ᓲᕐᓗ 

ᑐᓴᐅᒪᔪᒃᓴᐅᕗᑎᑦ ᐊᒻᒪᓗ ᑐᓴᖃᑦᑕᖅᓯᒪᓪᓗᑕ 

ᐃᒻᒪᖃ ᐃᓱᒪᖃᑦᑕᖅᓯᒪᕗᒍᑦ ᒥᑦᑎᒪᑕᓕᖕᒥᓘᓐᓃᑦ 

ᒪᑯᓂᖓ ᐅᔭᕋᖕᓂᐊᕐᓂᕐᒧᑦ ᑐᕌᖓᔪᓂᑦ 

ᐃᓕᓐᓂᐊᖅᑎᑦᑎᔪᓐᓇᕐᒥᔪᒍᑦ, ᐅᕝᕙᓘᓐᓃᑦ 

ᑲᖏᖅᖠᓂᕐᒧᑦ, ᐅᕝᕙᓘᓐᓃᑦ ᓇᓂᑐᐃᓐᓇᖅ  

ᐅᔭᕋᖕᓂᐊᕐᕕᖃᖅᑐᓂᒃ, ᖃᒪᓂᖅᑐᐊᕐᒥᓘᓐᓃᑦ, 

ᑕᒪᔾᔭᒐᓚᐅᖕᒪᑕ.  

 

ᑭᓯᐊᓂ ᑖᓐᓇ ᐃᖃᓗᒃᑑᑦᑎᐊᕐᒦᑦᑐᖅ 

ᐅᔭᕋᖕᓂᐊᕐᓂᕐᒧᑦ ᑐᕌᖓᔫᒐᓗᐊᖅ ᐊᒻᒪᓗ  

ᑲᖏᖅᖠᓂᕐᒦᑦᑐᕐᓕ 

ᑖᓐᓇ ᓴᓇᓂᕐᒧᑐᐃᓐᓇᕐᒧᑦ ᑐᕌᖓᓂᖅᓴᐅᖕᒪᑦ. 

ᑖᒃᑯᐊ ᐊᔾᔨᒌᓐᖏᔾᔪᑎᖃᖅᑐᑦ ᑕᕝᕘᓇ, ᑖᔅᓱᒥᖓ 

ᑐᑭᓯᐅᒪᑦᑎᐊᕆᐊᖃᖅᑰᖅᑐᒍᑦ. 

 

ᐊᒻᒪᓗ ᐄ, ᑕᕝᕗᖓᖃᐃ 

ᑐᑭᓯᑎᒃᑲᓐᓂᐊᕐᔪᒐᓱᑐᐃᓐᓇᖅᑕᕋ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᖁᐊᓴ. ᒥᔅᑕ 

ᓴᒻᒧᖅᑐᖅ.  

 

ᑖᒻ ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖁᔭᓐᓇᒦᓪᓗ ᒥᓂᔅᑕᐅᑉ 

ᐅᖃᐅᓯᕆᒻᒪᒍ. ᑭᓯᐊᓂᓕ ᑐᑭᓯᐅᒪᒐᒃᑯ 

ᐅᔭᕋᓐᓂᐊᕐᓂᖅ ᑲᖏᖅᖠᓂᕐᒥ ᑕᐃᓐᓇ 

ᐃᖅᑲᓇᐃᔭᓕᒻᒪᒃᓴᓂᕐᒨᖓᔪᖅ, ᑕᐃᒪᓕ 

ᐊᐱᖅᑯᑎᒋᓚᐅᖅᑕᖏᓐᓂᑦ ᖃᓄᐃᒻᒪᑦ 

ᐅᔭᕋᓐᓂᐊᕐᓂᕐᒧᑦ ᐱᓕᒻᒪᒃᓴᐃᓂᕐᒧᑦ, ᖃᓄᐃᒻᒪᑦ 

ᐱᑕᖃᖅᐸᑦ?  

 

ᐄ, ᑕᐃᒪᓐᓇᐅᒐᓗᐊᖅᑎᓪᓗᒍ ᑕᕝᕗᖓ 

ᐃᓱᓕᑐᐃᓐᓇᑲᐃᓐᓇᓕᕐᓕ ᒪᓕᒐᓕᐅᖅᑏᓪᓗ 

ᐊᓯᖏᑦ ᐊᐱᖅᓱᕈᓐᓇᕐᓂᐊᕐᒪᑕ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓴᒻᒧᖅᑐᖅ. 

ᐊᐱᖅᑯᑎᖅᑰᖏᒻᒪᑦ ᑭᖑᓪᓕᖅᐹᖅ ᐅᖃᐅᓯᕆᔭᐃᑦ. 

ᐅᖃᐅᓯᑐᐃᓐᓇᐅᖅᑰᕐᒪᑦ ᑭᐅᔭᐅᓂᐊᕆᐊᒃᓴᕐᓂᓪᓗ 

ᓂᕆᐅᖅᑰᖏᓐᓇᕕᑦ.  

 

ᑲᔪᓯᓚᐅᖅᑕ. ᐅᕙᓃᑦᑐᒍᑦ ᒪᒃᐱᖅᑐᕋᖓᓂ 5 

ᐃᒪᐃᓕᖓᔪᓂᑦ ᑮᓇᐅᔭᓕᕆᔨᒃᑯᑦ ᐊᑭᑐᔫᑎᓄᑦ 

ᓯᕗᓂᖓᒍᑦ ᓂᕈᐊᖅᑕᐅᔾᔪᑕᐅᓯᒪᓐᖏᑦᑐᑦ. 

ᓂᕈᐊᕈᑕᐅᓯᒪᓐᖏᑦᑐᑦ ᑲᑎᖦᖢᒋᑦ ᒐᕙᒪᒋᔭᐅᔪᓄᑦ 

ᐋᖅᑭᒃᓱᖅᑕᐅᓯᒪᔪᑦ ᑮᓇᐅᔭᑦ $11,399.000. 

ᑲᑎᖦᖢᒋᑦ ᐱᓕᕆᕝᕕᖕᒥ ᓯᕗᓂᖓᒍᑦ 

ᓂᕈᐊᕈᑕᐅᓯᒪᓐᖏᑦᑐᑦ $11,399,000. 

ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᒃᐱᕐᓗᒍ ᒪᒃᐱᖅᑐᕋᖓ 

6 ᑕᒪᒃᑮᒃ ᐃᓄᒃᑎᑐᑦ ᖃᓪᓗᓈᑎᑑᖓᔪᓪᓗ 

ᐃᒪᐃᓕᖓᔪᑦ ᐃᓄᓕᕆᔨᒃᑯᑦ ᐊᑭᑐᔫᑎᓄᑦ 

ᓯᕗᕐᖓᒍᑦ ᓂᕈᐊᕈᑕᐅᓯᒪᓐᖏᑦᑐᑦ ᑲᑎᖦᖢᒋᑦ 

ᑎᒥᓐᖑᖅᑎᑕᐅᓯᒪᔫᑉ ᐊᐅᓚᑦᑎᓂᖓᓂ 

$3,161,000. ᑲᑎᖦᖢᒋᑦ 

ᐱᓕᕆᕝᕕᖕᒥ. ᓯᕗᓂᖓᒍᑦ ᓂᕈᐊᕈᑕᐅᓯᒪᓐᖏᑦᑐᑦ 

$3,161,000. ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᒃᐱᓚᐅᕐᓕ 

ᒪᒃᐱᖅᑐᕋᖓ 7, ᒪᓕᒐᓕᕆᔨᒃᑯᑦ ᐊᑭᑐᔫᑎᓄᑦ 

ᓯᕗᓂᕐᖓᒍᑦ ᓂᕈᐊᕈᑕᐅᓂᑰᓐᖏᑦᑐᑦ. ᑲᑎᖦᖢᒋᑦ 

ᐊᐅᓚᑦᑎᔩᑦ $2,713,000. ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓇ (ᑐᓵᔨᑎᒍᑦ) ᒥᑭᑐᔫᑕᐅᓂᖅᓴᓄᑦ 

ᐊᑭᑐᔪᖅᑐᕈᑎᓄᑦ ᑖᒃᑯᐊ ᒪᓕᒐᓕᕆᓂᕐᒧᑦ 

ᐱᓕᕆᔾᔪᑎᓂᒃ ᐱᓕᕆᐊᖑᔪᑦ. ᑖᓐᓇ 

ᓇᓗᓇᐃᑦᑎᐊᒃᑲᓐᓂᕈᓐᓇᖅᐹ ᑭᓱᒨᖕᒪᖔᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖁᔭᓐᓇᒦᒡᓗ ᒥᔅ ᐊᕐᓇᒃᑲᖅ 

ᐊᐱᕆᖕᒪᑦ. ᑖᒃᑯᐊ ᐱᖁᑎᔩᑦ ᑎᑎᕋᖅᐸᓪᓕᐊᕕᖏᑦ 

ᓄᑖᓐᖑᕆᐊᖅᑕᐅᓂᐊᕐᒪᑕ ᐊᒻᒪᓗ ᒪᓕᒐᓕᕆᓂᕐᒧᑦ  

ᑖᒃᑯᐊ ᑎᑎᕋᖅᐸᓪᓕᐊᕕᖏᑦ ᓄᑖᖑᕆᐊᖅᑕᐅᖕᒪᑕ. 

ᑕᐃᒪᓐᓇ ᐃᓗᓕᑲᓐᓂᖏᓐᓂᒃ ᖃᐅᔨᒪᓐᖏᓐᓇᒪ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᐱᖅᑯᑎᒃᑲᓐᓂᖅ ᑕᕝᕙᓂ ᒪᒃᐱᖓᓂ 3-ᒥ 

ᓄᓇᕗᒻᒥ ᐃᖅᑲᖅᑐᐃᕕᓕᕆᓂᕐᒧᑦ 

ᓄᑖᓐᖑᖅᑎᒋᐊᕈᑏᑦ $50,000. ᑭᓱᒨᖕᒪᖔᑦ 

ᐅᖃᕈᓐᓇᖅᐲᑦ ᐅᖃᐅᑎᔪᓐᓇᖅᐱᑎᒎ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ. ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓄᑖᓐᖑᖅᑎᑎᕆᓂᖅ ᑎᓯᕝᕙ 2016-ᖑᑎᓪᓗᒍ 

ᐱᒋᐊᖅᑕᐅᓚᐅᖅᑐᖅ ᐱᓕᕆᐊᒃᓴᖃᕐᒪᑕ ᓱᓕ 

ᓵᓕ ᐳᐊᑦᖑᓂᕋᖅᑐᑦ ᑕᒪᒃᑯᐊ ᓄᓇᒃᑰᕈᑎᓄᑦ 

ᑭᖑᑉᐱᐊᕐᕖᑦ ᒪᑐᖏᑦ ᐃᓗᐊᓐᖏᒻᒪᑕ ᐊᐅᔭᒃᑯᑦ 

ᑭᓯᐊᓂ 2017-ᒥ ᓴᓇᔭᐅᔪᓐᓇᕐᓂᐊᕐᒪᑕ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐲᑕᓴᓐ. 

ᐅᕙᓃᑦᑐᖑᑦ ᒪᒃᐱᖅᑐᕋᖓᓂ 7. ᒪᓕᒐᓕᕆᔨᒃᑯᑦ 

ᐊᑭᑐᔫᑎᓄᑦ ᓯᕗᓂᖓᒍᑦ ᓂᕈᐊᖅᑕᐅᓂᑰᓐᖏᑦᑐᑦ. 

ᓂᕈᐊᕈᑕᐅᓂᑰᓐᖏᑦᑐᑦ ᑲᑎᖦᖢᒋᑦ ᐊᐅᓚᑦᑎᔩᑦ 

$2,713,000. ᑲᑎᖦᖢᒋᑦ ᐊᑎᓕᐅᖅᑎᑦᑎᕕᒃ ᐊᒻᒪᓗ 

ᐃᖅᑲᖅᑐᐃᕕᒃ $50,000. ᑲᑎᖦᖢᒋᑦ ᐱᓕᕆᕝᕕᒃ 

ᓯᕗᓂᖓᒍᑦ ᓄᕈᐊᕈᑕᐅᓂᑰᓐᖏᑦᑐᑦ $2,763,000. 

ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᒃᐱᕐᓗᒍ, ᒪᒃᐱᖅᑐᕋᖓ 

8 ᐃᒪᐃᓕᖓᔪᖅ, ᐃᓕᓐᓂᐊᖅᑐᓕᕆᔨᒃᑯᑦ 

ᐊᑭᑐᔫᑎᓄᑦ ᓯᕗᓂᖓᒍᑦ ᓂᕈᐊᕈᑕᐅᓂᑰᓐᖏᑦᑐᑦ 

ᒪᒃᐱᕐᓗᒍ 9, ᒪᒃᐱᖅᑐᕋᖓᓄᑦ 9 ᑲᔪᓯᖕᒪᑦ. 

ᐃᓕᓐᓂᐊᖅᑐᓕᕆᔨᒃᑯᑦ ᐊᑭᑐᔫᑎᓄᑦ ᓯᕗᓂᖓᒍᑦ 

ᓂᕈᐊᕈᑕᐅᓂᑰᓐᖏᑦᑐᑦ, ᑲᑎᖦᖢᒋᑦ 

ᑎᒥᓐᖑᖅᑎᑕᐅᓯᒪᔫᑉ ᐱᔨᑦᓯᕈᑎᖏᑦ, 

$17,890,000. ᒥᔅᑕ ᔪᐊᓇᓯ.  

 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᐅᑖ. ᑐᓐᖓᓱᓪᓕ ᒥᓂᔅᑕ 

ᐲᑕᓴᓐ.  

 

(ᑐᓵᔨᑎᒍᑦ) ᐅᖃᐅᓯᕆᒍᒪᒐᓛᑐᐃᓐᓇᖅᑕᕋ ᑖᓐᓇ 

ᓯᕗᓪᓕᖅᐹᖅ ᒪᒃᐱᒐᖅ 8-ᒥ, ᑮᓇᐅᔭᖃᖅᑎᑦᑎᓂᖅ 

$6,474,000-ᒥᒃ ᐋᖅᑭᒃᓯᒋᐊᕈᑏᑦ ᑮᓇᐅᔭᐃᑦ 

ᐊᐅᓚᓂᖏᓐᓄᑦ ᑭᓐᖓᕐᓂᒃ ᓄᑖᒧᑦ 

ᐃᓕᓐᓂᐊᕐᕕᖕᒧᑦ. ᑖᓐᓇ ᒥᒃᓴᐅᓯᖅᑕᐅᓯᒪᖕᒪᑦ $34 

ᒥᓕᐊᕌᕐᓂᐊᕐᒪᑦ. ᐃᒪᓐᓇ 

ᐊᑭᑐᓂᖅᓴᐅᓂᐊᓕᖅᐹᖅᓯᒪᓐᖏᓛᖅ? 

ᓇᓗᓇᔾᔮᖏᒻᒪᑦ. ᖁᔭᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᓐᓇ ᐃᓕᓐᓂᐊᕐᕕᐊᓘᑉ 

ᐊᓯᔾᔨᖅᑕᐅᓂᐊᕐᓂᖓ 

ᐊᑭᑦᑐᒃᑲᓐᓂᖏᑦᑐᖅ ᑭᓯᐊᓂ ᓱᒃᑲᓂᖅᓴᒃᑯᑦ 

ᐱᔭᕇᖅᑕᐅᔪᒪᒧᑦ ᑕᐃᒪᓐᓇ ᑮᓇᐅᔭᓂᒃ 

ᑐᒃᓯᕋᐅᑎᒋᒃᑲᓐᓂᖅᑕᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᔪᐊᓇᓯ.  

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ 

ᐊᒻᒪᓗ ᖁᔭᓐᓇᒦᖅᑐᒍ ᑭᐅᔭᐅᒐᒪ. ᐃᒻᒪᖄ, ᑖᓐᓇ 

ᒥᓂᔅᑕᕆᔭᐅᔪᖅ ᐅᓂᒃᑳᒐᓛᒍᓐᓇᕐᓂᐊᖅᐸ ᖃᓄᖅ 

ᑕᒪᓐᓇ ᓱᑲᓐᓂᖅᓴᒃᑯᑦ ᐱᔭᕇᖅᑕᐅᓂᐊᕐᒪᖔᑦ 

ᐊᒻᒪᓗ ᓱᑯᑦᑎᐊᓃᓕᕐᒪᖔᑦ ᑕᐃᔅᓱᒪ 

ᐃᖅᑲᓇᐃᖅᑕᐅᓇᓱᖕᓂᖓ? ᑕᐃᓐᓇ 

ᖃᒐᖅᑎᑕᐅᖕᒪᑦ ᑐᓐᖓᕕᒃᓴᖓ ᓴᓇᔭᐅᔪᒪᓪᓗᓂ 

ᐊᒻᒪᓗ ᑕᐃᒪᐃᑦᑑᑎᓪᓗᒍ ᖃᓄᑎᒋ 

ᓯᕗᕙᖅᓯᒪᑎᒋᕙ ᑕᐃᔅᓱᒪ ᐃᓕᓐᓂᐊᕐᕕᐊᓘᑉ 

ᓴᓇᔭᐅᓂᐊᕐᓂᖓ, ᐊᒻᒪ ᖃᖓ 

ᐱᔭᕇᖅᑕᕐᕕᒃᓴᖃᖅᐸ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑐᓴᒐᒃᓴᖅᑎᐊᕙᒃ, ᑕᐃᓐᓇ ᑳᓐᑐᕌᒃᑎ,  

ᓯᑎᐱᕆ 2016-ᒥᒃ ᑳᓐᑐᕌᒃ ᑐᓐᓂᖅᑯᑎᒋᓚᐅᖅᑕᕗᑦ 

ᐋᒌᓯ 2019-ᒥᒃ ᐱᔭᕇᖅᑕᕐᕕᒃᓴᖃᖅᑐᓂ. ᐅᑐᐱᕆ 

2016-ᒥᑦ ᐱᒋᐊᖅᑕᐅᖕᒪᑦ ᑐᓐᖓᕕᖓ 

ᓴᓇᔭᐅᒋᐊᕈᓐᓇᖅᓯᓚᐅᖅᑐᖅ ᑕᒪᑐᒪᓂ ᐅᐱᕐᖔᕐᒥ. 

ᑕᐃᒪ ᐅᑭᐅᒃᑯᑦ 2017-ᒥ ᐱᓕᕆᐊᖑᒍᓂ, ᐃᓗᐊ 

ᐱᓕᕆᐊᖑᓚᐅᕐᓗᓂ ᑕᒫᓂ.  

 

ᐃᓛᒃ ᐱᔭᕇᖅᑕᕐᕕᒃᓴᖓ ᑕᒪᓐᓇ ᓇᓗᒐᒃᑯ, 

ᑐᓐᓂᖁᑎᒋᔭᕆᐊᖃᕐᓂᐊᖅᑕᕋ ᑖᓐᓇ ᐊᐱᖅᑯᑦ  

ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓐᓄᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᖁᐊᓴ, ᑖᔅᓱᒧᖓ 

ᓂᓪᓕᕈᓐᓇᖅᐱᑦ? ᓂᓪᓕᕈᓐᓇᕈᒪᒍᕕᑦ, ᒫᓐᓇ 

ᐱᕕᖃᖅᑎᑉᐸᒋᑦ. ᒥᓂᔅᑕ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪᐃᓛᒃ ᑖᓐᓇ ᒥᓂᔅᑕᐅᖃᑎᒐ ᑕᐃᒪᓐᓇ 2019-

ᒥᒃ ᐃᓱᒪᒋᔭᕗᑦ, ᐃᒻᒪᖄ ᐅᖄᓐᓄᒍᓐᓇᓐᖏᑦᑐᖓ 

2019-ᒥᑦ ᐱᐊᓂᒃᑲᔭᕐᒪᑦ. ᑕᕝᕘᓇ 

ᐅᖃᕈᓐᓇᑐᐃᓐᓇᖅᐳᖓ, ᐃᓛᒃ 

ᐅᑭᐊᒃᓵᖑᓂᐊᖅᑐᕐᖏᓛᒃ ᑕᐃᒪᓐᓇ 

ᐅᖃᐅᓯᕆᐊᓂᖅᑰᖅᑕᖓ. ᒪᑐᓯᒪᓂᐊᖅᐸᑦ, 

ᓯᓚᑎᓕᒫᖓ ᐱᐊᓂᒃᓯᒪᓂᐊᖅᑐᖅ (ᑐᓵᔨᑎᒍᑦ) 

ᓯᓚᑎᓕᒫᖓ ᐱᐊᓂᒃᓯᒪᓂᐊᕐᒪᑦ ᐅᑭᐅᖑᓕᖅᐸᑦ, 

2017-ᒥ. ᐅᖃᖅᑕᐅᕌᓂᖅᑲᐅᔫᒐᓗᐊᖅ ᑭᓯᐊᓂ 

ᓂᕆᐅᑦᑎᐊᖅᑐᒍ ᑕᒫᓂ ᐅᑭᐅᕐᒥ ᐊᑕᐅᓯᕐᒥᒃ 

ᓯᕗᕙᕆᐊᖅᓯᒪᓪᓚᕆᖕᓂᐊᖅᑐᖅ ᓇᓗᓇᓐᖏᑦᑐᖅ. 

ᓂᕆᐅᒍᒪᓪᓚᕆᒃᐳᖓᑦᑕᐅᖅ 2019-ᒥᑦ 

ᐃᓕᓐᓂᐊᓕᖅᐸᑕ ᑕᐃᑲᓂ 

ᐃᓕᓐᓂᐊᕆᐊᕈᓐᓇᖁᑐᐃᓐᓇᖅᖢᒋᑦ. ᑕᐃᒫᒃ 

ᓂᕆᐅᒃᐳᖓ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᖁᐊᓴ. ᒥᔅᑕ 

ᔪᐊᓇᓯ.  

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᑦᓯᕙᐅᑖᖅ 

ᐊᒻᒪᓗ ᖁᔭᓐᓇᒦᒃ ᑭᐅᔭᐅᒐᒪ. ᐊᓯᐊᓄᑦ  

ᓅᑉᐸᓪᓕᐊᓗᖓ, ᓈᓴᐅᑎᓕᒃ 2. ᐅᑯᐊ 

ᐅᓄᖅᑐᕈᓘᔮᓗᐃᑦ ᐱᓕᕆᐊᒃᓴᑦ ᐅᕙᓂ 

ᓇᓗᓇᐃᖅᑕᐅᓯᒪᖕᒪᑕ. ᑭᓐᖓᐃᑦ 

ᐃᑭᑦᑐᖃᓚᐅᖅᑎᓪᓗᒍ ᑕᐃᒃᑯᐊ ᓄᒃᑕᒐᐃᑦ 

ᐃᓕᓐᓂᐊᕐᕖᑦ $5 ᒥᓕᐊᒧᑦ ᓴᓂᕐᕙᐃᓯᒪᕝᕕᐅᖕᒪᑕ 

ᐊᒻᒪᓗ ᓄᑕᐅᓐᖏᑦᑐᓂᒃ ᓄᑖᓄᑦ ᓄᒃᑎᖅᑕᐅᔪᑦ 

$200,000-ᒐᓚᑦᑎᐊᖑᓪᓗᑎᒃ. ᖃᓄᕐᖑᓇ, ᐅᑯᐊ 

ᑮᓇᐅᔭᑦ ᐊᑐᕈᒫᕐᓂᐊᖅᑐᒃᓴᓄᑦ ᖄᖏᐅᔾᔨᓯᒪᕚ 

ᐅᕝᕙᓘᓐᓃᑦ ᑕᐃᒃᑯᐊ ᐊᑐᕈᓐᓃᖅᐸᑕ ᐊᓯᖏᓐᓄᑦ 

ᐊᑐᑦᑎᐊᖅᑐᓄᑦ ᐊᑐᑦᑎᐊᕐᓂᐊᕐᒪᖔᖏᑦ? ᑖᒃᑯᐊ 

ᑮᓇᐅᔭᑦ ᐊᑐᕈᒫᕐᓂᐊᖅᑐᑦ ᑐᖓᐅᑦᑎᕙ? 

ᐅᕝᕙᓘᓐᓃᑦ ᖄᖏᐅᑎᓯᒪᕙᑦ? ᐅᕝᕙᓘᓐᓃᑦ 

ᓇᓕᖅᑯᑦᑎᕙ? ᖁᔭᓐᓇᒦᒃ, ᐃᑦᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᖅᖢᒍ ᒥᔅᑕ ᔪᐊᓇᓯ 



ᕿᑎᖅᑰ, ᔫᓂ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑎᒋᖕᒪᒍ. ᑕᐃᔅᓱᒪᓂ 

ᐃᑭᑦᑐᖃᖅᑐᐊᓘᓚᐅᖅᑎᓪᓗᒍ 

ᒪᒥᐊᓇᓚᐅᖅᑑᒐᓗᐊᖅ ᐃᓕᓐᓂᐊᕐᕕᒃ. ᑕᒪᒃᑯᐊ 

ᒫᓃᕐᕆᑐᐃᓐᓇᓕᓚᐅᖅᓯᒪᖕᒪᑕ ᑭᓯᐊᓂ 

ᑐᓴᕈᒥᓇᕐᒥᔪᖅ ᓈᒻᒪᖅᑯᓪᓗᐊᖂᔨᖕᒪᑦ ᑕᐃᓐᓇ 

ᓄᑖᑦᑎᐊᒻᒪᕆᖕᒥᒃ ᓴᓇᔭᐅᔪᖃᕐᓂᐊᓕᕐᒪᑦ ᑕᐃᒪᓐᓇ 

ᐃᓛᓐᓂᒃᑯᑦ ᐱᔭᕐᓂᖏᑦᑐᒃᑰᓚᐅᕋᓗᐊᖅᖢᑕ.  

 

ᑕᐃᒃᑯᐊ ᓄᒃᑕᒐᐃᑦ ᐊᓯᖏᓐᓄᑦ 

ᐊᑐᖅᑕᐅᔪᒃᓴᐅᑕᐅᔪᑦ, ᓇᓕᖅᑯᑦᑎᓯᒪᔪᑦ ᑮᓇᐅᔭᑦ 

$189,000, ᐊᑐᕈᒫᕐᓂᐊᖅᑐᓂᒃ. ᐅᑐᐱᕆ 2016 

ᑕᐃᓐᓇᐅᖕᒪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᔪᐊᓇᓯ.  

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᑦᓯᕙᐅᑖᖅ 

ᖁᔭᓐᓇᒦᒡᓗ ᑭᐅᒐᕕᑦ. ᑕᕝᕗᖓᔅᓴᐃᓐᓇᖅ, 

ᑖᔅᓱᒧᖓᔅᓴᐃᓐᓇᖅ ᑕᐃᓐᓇ ᐃᓕᓐᓂᐊᕐᕕᒃ ᐃᑭᒻᒪᑦ  

ᒐᕙᒪᒃᑯᑦ ᑕᐃᔅᓱᒪᓂ ᐃᑭᓐᓂᑯᕈᓗᖕᒥᑦ 

ᓴᓗᒻᒪᖅᓴᐃᓚᐅᖅᓯᒪᖕᒪᑕ.  

 

ᒫᓐᓇ ᓴᓗᒪᓕᖅᖢᓂ. ᑕᐃᒪᓐᓇ ᓴᓗᒻᒪᒃᓯᒫᓂᓕᕐᒪᑦ, 

ᐅᐱᕐᖔᖅ ᐊᐅᓕᖅᑎᓪᓗᒍ 

ᐃᕐᖓᖅᑐᖃᖅᑰᔨᓕᓚᐅᕐᒪᑦ ᑕᒪᓐᓇ ᐊᐅᓚᖕᒪᑦ. 

ᐅᓇᓐᖓᖅᑲᐃ ᓄᓇᒦᓐᖔᖅᑐᖃᐃ 

ᓇᐃᒪᓐᓇᖅᑐᕐᓘᓐᓃᑦ ᑕᐃᓐᓇ ᓲᕐᓗ ᐅᓇᓐᖓᖔᖅ 

ᓴᖅᑭᑉᐸᓪᓕᐊᔪᖅ ᐃᒥᐅᔮᖅᑐᖅ. ᑖᓐᓇᖃᐃ 

ᐱᓕᕆᐊᕆᔭᐅᒋᐊᖃᒃᑲᓐᓂᓚᐅᖅᐸ? ᐊᒻᒪᓗ  

ᑲᒪᒋᔭᐅᖅᑳᕆᐊᖃᖅᐸ ᐱᒋᐊᓚᐅᓐᖏᓐᓂᖏᓐᓂ? 

ᖁᔭᓐᓇᒦᒃ, ᐃᑦᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ ᖁᔭᓐᓇᒦᖅᖢᒍᓗ ᒥᔅᑕ ᔪᐊᓇᓯ 

ᑕᒪᑐᒥᖓ ᐃᓱᒫᓘᑎᖃᕐᒪᑦ. ᑐᓴᐅᒪᔭᕗᑦ ᒪᓕᒃᖢᒋᑦ 

ᓴᓗᒻᒪᖅᓴᖅᑕᐅᕌᓂᒃᓯᒪᓕᖅᑐᖅ. 

ᐃᓱᒫᓘᑎᖃᖅᑐᖃᖅᐸᑦ ᐅᖅᓱᐊᓗᐃᑦ ᒥᒃᓵᓄᑦ 

ᐅᕝᕙᓘᓐᓃᑦ ᐊᓯᖏᓐᓄᑦ. ᐊᑏ 

ᖃᐅᔨᒃᑲᖅᑕᐅᓂᐊᖅᐳᑦ ᒐᕙᒪᒃᑯᑦ ᐱᔨᑦᑎᖅᑎᖏᑦ, 

ᐃᓕᓐᓂᐊᖅᑐᓕᕆᔨᒃᑯᓪᓗ ᑕᒪᒃᑯᓂᖓ 

ᓴᓗᒻᒪᖅᓴᒃᑲᓐᓂᕆᐊᓕᖕᓂᒃ ᐱᑕᖃᖅᐸ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᔪᐊᓇᓯ.  

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᑦᓯᕙᐅᑖᖅ. 

ᑕᒪᓐᓇ ᐅᖃᐅᓯᕆᓂᐊᖅᐸᕋ ᒥᓂᔅᑕᕆᔭᐅᔪᓄᒃ 

ᑭᓱᓕᕆᔨᓄᑦ. ᑕᒪᓐᓇ ᐅᕙᓐᓄᑦ 

ᐅᖃᐅᓯᕆᔭᐅᓚᐅᕐᒪᑦ ᐊᒻᒪᓗ ᖃᐅᔨᒪᓪᓗᖓ 

ᐃᓕᓐᓂᐊᕐᕕᐅᑉ ᐃᓂᕕᓂᖓ ᑕᐃᓐᓇ 

ᓱᓇᖃᕈᓐᓃᕐᒪᑦ. ᐊᓯᖏᓐᓄᒡᒎᖅ 

ᐊᑐᖅᑕᐅᑐᐃᓐᓇᕆᐊᓕᒃ ᐱᖁᑎᕐᔪᐊᓄᑦ. 

ᓴᓇᕝᕕᐅᓚᐅᓐᖏᓐᓂᖓᓂᑦ, ᐊᑏ 

ᖃᐅᔨᓴᖅᑕᐅᑦᑎᐊᕐᓂᐊᖅᐳᖅ  

ᓱᕈᕐᓇᐅᑎᖃᓐᖏᒃᑲᓗᐊᕐᒪᖔᖓ ᐊᒻᒪᓘᓐᓃᑦ 

ᑭᖑᕙᕆᐊᕈᑎᒋᔭᐅᔪᒃᓴᓂᒃ ᐱᑕᖃᓐᖏᒃᑲᓗᐊᕐᒪᖔᑦ, 

ᓯᕗᓂᒃᓴᒥ ᑭᓱᒥᒃ ᓴᓇᕝᕕᐅᔪᒪᓂᐊᕈᓂ. ᖁᔭᓐᓇᒦᒃ, 

ᐃᑦᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐅᖃᑐᐃᓐᓇᖅᑰᕋᕕᑦ 

ᓂᕆᐅᖅᑰᕐᓇᑎᓪᓗ ᑭᐅᔭᐅᓂᐊᕆᐊᒃᓴᖅ. 

ᑲᔪᓯᑐᐃᓐᓇᖅᑯᖓ. ᐊᑎᖁᑎᓐᓄᑦ, ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓈᒦᒃ, ᐃᒃᓯᕙᐅᑖᖅ. 

ᒪᑉᐱᖅᑐᒐᖅ 9−ᒥᑦ, ᓈᓴᐅᑎᓕᒃ 3 ᐃᓗᐊᒍᑦ, 

ᐃᖃᓗᐃᑦ ᔫᒥᐅᑉ ᐃᓕᓐᓂᐊᕐᕕᖓ ᑕᐃᓐᓇ 

ᐃᓕᓴᖅᑐᓄᑦ ᓂᐅᓯᕕᒃ $21,000−ᒧᑦ 

ᐋᖅᑭᒃᑕᐅᓯᒪᒻᒪᑦ ᐊᒻᒪᓗ ᐊᕐᕌᓂ 

ᐅᖃᐅᓯᕆᓚᐅᖅᓯᒪᓪᓗᒍ. ᒥᓂᔅᑖ, 

ᒪᕐᕉᓕᖅᑑᖅᑲᐃ ᐊᕐᕌᒎᒃ ᑖᓐᓇ $21,000 ᖃᓄᖅ 

ᐊᒥᐊᒃᑰᓈ ᐅᕝᕙᓘᓐᓃᑦ ᑮᓇᐅᔭᑦ 

ᐊᑐᕈᒫᕐᓂᐊᖅᑐᓄᑦ ᐃᓕᔭᐅᓯᒪᕙ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᒪᒥᐊᓇᖅ. ᖁᔭᓐᓇᒦᒃ. ᐅᑯᐊ ᐊᒥᐊᒃᑯᑦ 

$70,000−ᒧᑦ ᐋᖅᑭᑦᑕᐅᓯᒪᓚᐅᖅᓯᒪᒻᒪᑦ, $21,000 

ᐅᓇ ᓄᑕᐅᓐᖏᑦᑐᓂᑦ ᓄᑖᒧᑦ ᓄᑦᑎᖅᑕᐅᔪᖅ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᓐᓇ ᐊᒥᐊᒃᑰᑉᐸᑦ $70,000 ᑕᐃᒃᑯᐊ ᑭᓱᒧᑦ 

ᐊᑐᖅᑕᐅᓚᐅᕐᒪᑕ? ᓱᒋᐊᖅᓯᒪᔪᖃᖅᑰᔨᓐᖏᑦᑎᐊᕐᒪᑦ 

ᔫᒥᐅᑉ ᓯᓚᑖ ᑕᐃᒪᓐᓇ ᓱᕋᑦᑕᐅᓯᒪᖅᑰᔨᓐᖏᒻᒪᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑐᑭᓯᐅᒪᓂᕋ ᒪᓕᑦᑐᒍ 

ᐸᕐᓇᐃᓂᕐᒧᓂᒃᑯᐊ ᐊᑐᖅᑐᒃᓴᒫᖑᓇᐅᖅᑐᑦ. 

ᐸᕐᓇᐅᑎᐅᓐᖏᑦᑐᓂᒃ ᑕᐃᒃᑯᐊ ᐱᓕᕆᐊᖑᔭᕆᐊᓖᑦ 

ᑕᐃᒃᑯᐊᖑᓂᐊᓕᖅᑐᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ):ᓲᕐᓗ 

ᐃᖅᑲᓇᐃᔮᕆᓪᓚᕆᓕᕐᓗᒍ? ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐄ, ᑖᓐᓇᖃᐃ ᒥᓂᔅᑕᕆᔭᐅᔪᖅ ᐅᕙᑦᑎᓐᓄᑦ 

ᓇᓗᓇᐃᖅᓯᔪᓐᓇᖅᐳᖅ ᖃᖓ ᐱᔭᕇᖅᑕᐅᓯᒪᓕᕐᒪᑕ  

ᑕᒪᒃᑯᐊ ᐸᕐᓇᐅᑏᑦ, ᖃᖓ ᑕᐃᒪ 

ᐱᒋᐊᖅᑕᐅᓂᐊᖅᐸᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᒫᓐᓇ ᐱᓕᕆᐊᖑᕙᓪᓕᐊᖅᑰᓕᖅᑐᖅ. 

ᒐᕙᒪᒃᑯᑦ, ᖃᐅᔨᒪᔭᑎᕆᔭᐅᔪᓪᓗ, ᓄᓇᓕᓐᓂ 

ᒐᕙᒪᒃᑯᓂᓪᓗ ᐱᔨᑦᑎᖅᑎᖏᑦ 

ᐅᖃᖃᑎᖃᖅᐸᓪᓕᐊᔪᑦ ᐊᒻᒪᓗ ᓄᓇᓕᐸᐅᔭᐃᑦ 

ᐸᕐᓇᐃᔨᖏᓐᓂᑦ ᐊᖅᑯᓯᓕᕆᓂᕐᓗ ᑕᒪᓐᓇ 

ᐱᓕᕆᐊᖑᕙᓪᓕᐊᓕᖅᑐᖅ.  

ᐱᔭᕇᖅᑕᕐᕕᒃᓴᖏᑦ ᖃᖓ ᐱᒋᐊᕐᓂᖓᓗ ᑕᒪᒃᑯᐊ 

ᐱᓯᒪᓐᖏᑕᒃᑲ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᔪᓯᓗᖓ. ᒥᔅᑕ 

ᐋᖁᐊᖅ.  

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒻᒪᓗ ᐅᓐᓄᓴᒃᑯᑦ, ᒥᓂᔅᑕ. ᐅᓇ ᐊᐱᖅᑯᑎᒋᔪᒪᔭᕋ 

ᒪᑉᐱᖅᑐᒐᖅ 8−ᒦᑦᑐᖅ, ᐅᖅᓱᖅᑑᕐᒥ 

ᐃᓕᓐᓂᐊᕐᕕᐅᑉ ᓄᑖᓐᖑᕆᐊᖅᑎᑕᐅᓂᖓᓅᖓᔪᖅ. 

ᓈᓴᐅᑏᑦ ᑕᑯᒋᐊᕐᓗᒋᑦ ᐅᖃᖅᓯᒪᔪᖃᕐᒪᑦ 

ᐊᕐᕌᒍᒧᒡᒎᖅ ᐊᑕᐅᓯᐅᓐᖏᑦᑐᓄᑦ ᑕᐃᓐᓇ 

ᓄᑖᓐᖑᕆᐊᖅᑎᑕᐅᕙᓪᓕᐊᓂᐊᕐᒪᑦ ᐃᓕᓐᓂᐊᕐᕕᒃ 

ᐊᒻᒪᓗ ᓇᓪᓕᐅᒃᑯᒫᖏᑎᒎᖅᑎᓯᒪᓕᕐᒪᑦ. ᖃᓄᖅ 

ᑕᐃᒪᐃᓕᖓᑎᓪᓗᒍ ᑐᑭᖃᕐᒪᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑖᓐᓇ 

ᑐᑭᓯᓇᖅᓯᑎᒃᑲᓐᓂᖅᑰᓐᖏᓇᒃᑯ. ᑕᒪᒃᑯᐊ ᐊᖏᔪᑦ 

ᐱᓕᕆᐊᖑᓂᐊᖅᑎᓪᓗᒋᑦ ᐊᕐᕌᒍᓄᑦ 

ᐊᑕᐅᓯᐅᓐᖏᑦᑐᓄᑦ ᓴᓇᔭᐅᓇᓱᖃᑦᑕᕐᒪᑕ 

ᓇᓪᓕᐅᒃᑯᒫᖏᑎᒎᖅᑎᑕᐅᓯᒪᔭᕆᐊᖃᖅᑐᑎᒃ. 

ᒐᕙᒪᒃᑯᑦ ᑳᓐᑐᕌᔅᓯᔪᑦ ᓇᓗᓇᐃᖅᓯᓂᐊᕐᒪᑕ 

ᐋᖅᑭᒋᐊᖅᑕᐅᒃᑲᓐᓂᕆᐊᖃᕐᒪᖔᑦ, ᒪᑯᐊᓗ  

ᐃᒋᐅᖅᑲᖅᑕᐅᔪᑦ ᐃᖏᕐᕋᑦᑎᐊᕋᓗᐊᕐᒪᖔᑦ 

ᑕᐃᒪᐃᑦᑐᒦᑦᑐᖅ ᒫᓐᓇ. ᐱᔭᕇᖅᑕᐅᔪᐃᓐᓇᐅᒃᐸᑕ 

ᖃᓄᒃᑲᓐᓂᖅ ᐃᓗᓕᑯᓘᔭᖏᓐᓂᓪᓗ ᑭᓱᓪᓗ  

ᑲᒪᒋᔭᐅᓂᖏᑦ ᑕᒪᒃᑯᐊᑯᓘᔭᐃᑦ 

ᓇᓗᓇᐃᕈᓐᓇᓐᖏᑦᑕᒃᑲ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᐲᑕᓴᓐ. ᒥᔅᑕ 

ᒥᑭᓐᖑᐊᖅ.  

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐃᒃᓯᕙᐅᑖᖅ. ᑖᓐᓇ 

ᓯᕗᓪᓕᖅᐹᖅ ᐊᐱᖅᑯᑎᒋᓂᐊᕋᒐ ᒪᒃᐱᖓᓂ 8, 

ᑖᓐᓇ ᔫᓇ ᐊᒥᑦᓈᖅ ᐃᓕᓐᓂᐊᕐᕕᐊ $861,000 

ᖁᓛ ᐋᖅᑭᓱᒐᐅᓂᐊᖅᑰᕐᒪᓂᓐᓇ 

ᐱᓕᕆᐊᖑᓂᐊᖅᑰᕐᒪᑦ. ᑕᕝᕙᓂ ᐊᐅᔭᐅᔪᖅ 

ᐅᐱᕐᖓᔅᓵᖑᔪᖅ ᐱᓕᕆᐊᖑᓂᐊᖅᐹ? ᒪ’ᓇ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐸᕐᓇᒃᓯᒪᔪᖑᑦ 

ᐃᖅᑲᓇᐃᖅᑕᐅᓂᐊᕋᓱᒋᓪᓗᑎᒍ ᑖᓐᓇ ᐱᓕᕆᕕ 

2017-18-19 ᐊᐅᔭᐅᓂᐊᕐᒪᖔᕐᓘᓐᓃᑦ 

ᖃᐅᔨᒪᓐᖏᑦᑐᖓ. ᑖᓐᓇ ᖃᖓᒃᑯᑦ 

ᓴᓇᔭᐅᔪᓐᓇᓂᐊᕐᒪᖔᑦ ᑭᖑᕙᑐᐃᓐᓇᕆᐊᖃᕐᒪᑦ  

ᑖᒃᑯᐊ. ᑮᓇᐅᔭᓕᕆᓐᓇᐅᑉ ᐊᕐᕌᒍᐊᑕ ᐃᓗᐊᓂ 

ᐱᓕᕆᔭᐅᔪᓐᓇᖅᑰᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᒥᑭᓐᖑᐊᖅ.  

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐃᒃᓯᕙᐅᑖᖅ. ᐊᒻᒪᓗ, 

ᐊᑎᑦᑎᐊᖓᓂ ᑖᓐᓇ ᓱᓕ ᖃᒪᓂᑦᑐᐊᖅ 

ᐃᓕᓐᓂᐊᕐᕕᖏᒃ ᑕᒪᒃᑭᒃ ᐃᓗᐊᒍᑦ ᓴᓂᕋᖓᒍᑦ 

ᒥᖑᐊᒐᐅᓂᐊᓯᒪᓂᕋᕐᒪᑕ $299,000. ᑖᒻᓇ 

ᐊᑕᐅᑦᑎᒃᑯᑦ ᐱᓕᕆᐊᖑᔪᒫᖅᐸᑦ ᐊᒻᒪᓗ ᑕᕝᕙᓂ 

ᐊᕐᕌᒎᔪᒥ? ᒪ’ᓇ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖁᔭᓐᓇᒦᒃ, ᒥᔅᑕ ᒥᑭᓐᖑᐊᖅ 

ᐊᐱᕆᒐᕕᑦ. ᓂᕆᐅᑦᑐᒍᑦ 

ᐃᖅᑲᓇᐃᖅᑕᐅᓂᐊᕐᓂᖏᓐᓂᒃ ᑖᒃᑯᐊ ᒫᓐᓇ 

ᑮᓇᐅᔭᓕᕆᓐᓇᐅᑉ ᐊᕐᕌᒍᐊᑕ ᐃᓗᐊᓂ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᒥᑭᓐᖑᐊᖅ.  

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐃᒃᓯᕙᐅᑖᖅ ᐊᒻᒪᓗ 

ᒪ’ᓈᒫᖅᖢᒍ ᒥᓂᔅᑑᔪᖅ ᑭᐅᑦᑕᒐᐃᓂᒃ. ᒪᒃᐱᐊᓂ 9, 

ᑖᓐᓇ ᖃᒪᓂᑦᑐᐊᖅ ᐊᑯᓪᓕᖅᐹᖅ ᐃᓕᓐᓂᐊᕐᕕᒃ 

$191,000 ᑐᑭᖃᖏᓂᒃ 

ᑐᑭᓯᑎᑕᐅᒋᐊᖅᑑᓗᐊᖅᐳᖓ. ᒪ’ᓇ, 

ᐃᒃᓯᕙᐅᑕᖃᖅᑑᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐅᖃᓕᒫᕆᐊᖃᖅᑕᒃᑲ ᐅᓄᑲᓪᓚᒻᒪᑕ.  

 

ᐃᒻᒪᖃ ᓱᖅᑯᐃᑦᑎᐊᕈᒃᑯ ᑎᑎᕋᖅᓯᒪᓂᕆᔭᖓ. 

ᑖᒃᑯᐊ ᐃᓕᓐᓂᐊᕐᕕᒻᒥ ᑭᒃᑯᑐᐃᓐᓇᐃᓪᓗ 

ᐃᓕᓐᓂᐊᖅᑎᑦ ᑭᒃᑯᑐᐃᓐᓇᐃᓪᓗ ᐃᓯᕈᓐᓇᖁᓪᓗᒋᑦ  

ᐃᓕᓐᓂᐊᕐᕕᒻᒧᑦ ᐃᓯᕐᕕᖓ. ᑕᐃᒃᑯᐊᓗ ᓄᓇᓕᓐᓂ 

ᐃᓕᓐᓂᐊᖅᑐᓕᕆᔩᑦ ᐊᒻᒪ ᐃᓄᓐᓄᑦ 

ᐅᐸᑦᑕᐅᔪᓐᓇᑎᐊᕐᓂᖅᓴᐅᔪᓐᓇᓂᐊᕐᒪᑦ ᑖᓐᓇ 

ᐃᓕᓐᓂᐊᕐᕕᒃ. ᑕᑉᐸᐅᖓᓗ ᐃᒪᓐᓇ ᓲᕐᓗ 

ᒪᔪᕋᐅᑎᖃᕐᓗᑎᑦ ᑎᒥᒥᒍᑦ ᐊᔪᖅᑐᑦ ᓲᕐᓗ 

ᐊᕐᕌᒍᖃᐃ ᒪᕐᕉᓐᓂᒃ ᐱᓕᕆᔭᐅᒐᔭᖅᑐᖅ ᐊᒻᒪ 

ᐃᓕᓐᓂᐊᕐᕕᒻᒥ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᐲᑕᓴᓐ. ᒥᔅᑕ 

ᒥᑭᓐᖑᐊᖅ.  

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ. ᑐᑭᓯᔪᔮᕋᒪ ᑕᐃᒃᑯᐊ 

ᑎᒥᒥᒍᑦ ᐊᔪᕈᑎᓖᑦ ᐃᒃᓯᕙᐅᑕᒃᑯᑦ  

ᖁᓛᓄᐊᕐᓗᑎᓪᓘᓐᓃᑦ ᐊᑖᓄᐊᕐᓗᑎᓪᓘᓐᓃᑦ 

ᒪᔪᕋᐅᑎᒥᒃ ᐊᑐᓐᖏᓕᕐᓗᑎᑦ. ᑖᒻᓇᐅᒻᒪᑦ ᑎᐊᑦᓇ  

ᑐᑭᓯᒪᓕᕋᑉᑯ. ᐅᓇᓕ ᐊᐱᖅᑯᑎᒋᓕᖅᐸᕋ 

ᐃᓕᓐᓂᐊᕐᕕ ᐃᓗᐊᓐᓃᓐᓂᖅ ᐅᕝᕙᓘᓐᓃᑦ 

ᑕᒪᐃᓐᓂᒃ ᐃᓕᓐᓂᐊᕐᕕᐅᑉ ᐃᓗᐊᓂ ᐊᒻᒪᓗ 

ᓯᓚᑖᓂ ᐅᕝᕙᓘᓐᓃᑦ ᓇᓕᐊᓐᓄᑦ 

ᑐᕌᖓᓪᓚᕆᓐᓂᐊᕐᒪᖔᖅ ᑐᑭᓯᒍᐊᖅᑐᖓ. ᒪ’ᓇ, 

ᐃᒃᓯᕙᐅᑕᖃᖅᑑᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᒪᓐᓇᑎᒋ ᑐᓴᒐᒃᓴᓂᒃ 

ᐱᓯᒪᓐᖏᓐᓇᑦᑕ. ᐅᖃᖅᓯᒪᔪᑦ ᑕᐃᒃᑯᐊᒎᖅ 

ᐃᒃᓯᕙᐅᑕᕐᒧᑦ ᑭᕕᒃᓯᔾᔪᑏᑦ ᑕᐃᒃᑯᐊ, 

ᐃᒃᓯᕚᕐᕕᐅᓪᓗᑎᒃ. ᓇᓚᐅᑦᑖᕈᒪᖏᓐᓇᒃᑯ ᒥᓂᔅᑕᖓ 

ᐃᓕᓐᓂᐊᖅᑐᓕᕆᔨᒃᑯᑦ ᑭᐅᓗᒍ. ᑕᐃᒃᑯᐊ 

ᐃᒃᓯᕙᐅᑕᐃᑦ ᒪᔪᕋᐅᑎᑦ, ᐃᒃᓯᕙᐅᑕᐃᑦ 

ᖁᕝᕙᖅᐸᓪᓕᐊᑎᑦᑎᖃᑦᑕᖅᑐᑦ ᒪᔪᕋᕈᓐᓇᖏᑦᑐᓄᑦ. 

ᐃᓗᐊᓃᖦᖤᖅᐳᖅ ᐃᒡᓘᑉ ᐊᒻᒪ ᑕᐃᒃᑯᐊ 

ᐊᒃᓴᓗᐊᓕᖕᓄᑦ ᐃᓯᕐᕕᐅᖃᑦᑕᖅᑐᑦ, 

ᐃᒃᓯᕚᖏᓐᓇᐅᔭᖅᑐᓄᑦ ᐊᒃᓴᓗᐊᓕᖕᓄᑦ 

ᐃᓯᕐᕕᐅᖃᑦᑕᖅᑐᖅ ᒪᔪᕋᕐᕕᖓᓂ ᐃᓕᓯᓗᑎᒃ 

ᓯᓚᑖᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᖁᐊᓴ, ᑖᔅᓱᒧᖓ 

ᓂᓪᓕᕈᒪᒍᕕᑦ ᐱᕕᖃᖅᑎᑉᐸᒋᑦ. ᒥᓂᔅᑕ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪᓐᓇᑦᑎᐊᖅ ᐅᖃᖅᐳᖅ. ᑖᓐᓇ ᒪᑯᓄᖓ 

ᐊᒃᓴᓗᐊᓕᖕᓂᒃ ᐃᒃᓯᕙᐅᑕᕐᓂᒃ ᐊᑐᕆᐊᖃᖅᑐᐃᑦ 

ᑕᒪᒃᑯᐊ ᐃᓯᕐᓂᕐᒧᓪᓗ ᐊᒻᒪᓗ ᐃᓗᐊᓂ ᑖᒃᑯᐊ 

ᑕᒪᒃᑭᕐᓗᐊᖅᑑᒃ. ᑐᑭᓯᓇᕈᓂ. ᓯᓚᑖᓂ 

ᐅᖃᖅᑲᐅᑎᓪᓗᒍ ᑕᐃᒪᓐᓇᑦᑎᐊᖅ ᐊᒻᒪᓗ ᐃᓗᐊᓂ 

ᐃᒃᓯᕙᐅᑕᓕᖕᓂ ᐊᒃᓴᓗᐊᓕᖕᓂᖏᓛᒃ, 

ᐊᑐᖃᑦᑕᖅᑐᓄᑦ ᐃᓯᕆᐊᕐᓗᓂᓗ, ᐃᓗᐊᓂᓗ. ᑖᓐᓇ 

ᓈᒻᒪᑦᑎᐊᖅᑐᖅ. ᑕᐃᒪᓐᓇ ᑐᑭᖃᖅᑐᖅ. 

ᑐᑭᓯᓐᓇᕈᓂ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᖁᐊᓴ. ᒥᔅᑕ 

ᒥᑭᓐᖑᐊᖅ.  

 

ᒥᑭᓐᖑᐊᖅ: ᒪ`ᓇᓪᓗᐊᕕᒃ, ᐃᒃᓯᕙᐅᑖᖅ. 

ᑐᑭᕼᐃᓐᓇᑦᑎᐊᖅᑐᖅ. ᐅᓇᓕ ᐊᐱᖅᑯᑎᒋᓕᖅᐸᕋ, 

ᑕᐃᒪ ᐃᓕᓐᓂᐊᕐᕖᒃ ᑕᒪᒃᑭᒃ ᑕᐅᑐᒃᖢᒋᑦ 

ᐃᑎᕆᐊᕐᕕᖏᑦ ᐃᓚᖏᑦ ᐃᓕᓐᓂᐊᖅ...  

ᐱᖁᔭᓃᒻᒪᑦ ᒪᓕᒐᕐᓃᒻᒫᖅᖢᓂᓗ 

ᐊᑕᐅᕼᐃᐅᓐᖏᑦᑐᒥᒃ ᐃᑎᕐᕕᖃᕆᐊᖃᔪᒻᒪᑕ,  

ᑐᐊᕕᕐᓇᖅᑐᖃᓕᕋᔭᕐᓂᖅᐸᑦ. ᑕᐃᒪ ᑖᒃᑯᐊ 

ᐃᒃᓯᕙᐅᑕᓄᑦ ᑕᐃᒃᑯᐊ ᖁᒻᒧᐊᑎᑦᑎᓂᐊᖅᑐᑦ, 

ᐊᒻᒧᐊᓂᐊᖅᑐᕐᓘᓐᓃᑦ ᑕᐃᓐᓇ ᐃᒃᓯᕙᐅᑕᕐᒥ 

ᐊᑐᖅᑐᖅ, ᑕᒪᒃᑮᓐᓂᒃ ᐱᖃᕐᓂᐊᖅᐸ? ᐅᕝᕙᓘᓐᓃᑦ 

ᐃᓕᓐᓂᐊᕐᕕᐅᑉ ᐃᓚᐃᓐᓇᖓ ᐱᖃᕐᓂᐊᖅᐸ? ᒪ`ᓇ, 

ᐃᒃᓯᕙᐅᑕᖃᖅᑑᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᒥᓂᔅᑕ ᖁᐊᓴ ᑭᐅᑎᓐᓂᐊᖅᐸᕋ. 

ᑕᐃᒪᓐᓇᑎᒋᐊᓗᒃ ᑐᓴᒐᒃᓴᓕᖕᓂᒃ ᐱᓯᒪᓐᖏᓐᓇᒪ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪ ᑐᑭᓯᑦᑎᐊᕈᒪ, ᐅᒃᑯᐊᖃᖅᐸᑦ ᓯᕗᓂᐊᓂ 

ᐅᒃᑯᐊᖃᒃᑲᓐᓂᖅᐸᑦ ᑐᓄᐊᓂ, ᑕᒪᕐᒥᒃ ᑖᒃᑯᐊ 

ᐊᐱᕆᔪᑏᑦ? ᑖᒃᑯᐊᓕ ᐃᓕᓐᓂᐊᕐᕖᒃ 

ᐋᖅᑭᒃᓯᒪᓲᖑᖕᒪᑕ ᐃᓯᕐᕕᓪᓗᐊᑕᖓᓄᑦ 

ᑐᕌᖓᓂᖅᓴᐅᓇᔭᖃᑦᑕᖅᑐᐃᑦ. ᒫᓐᓇᒧᑦ ᑎᑭᖦᖢᒍ 

ᐃᓯᕐᕕᓪᓗᐊᑐᐊᖓᓄᑦ, ᑭᓯᐊᓂ ᑖᓐᓇ 

ᓇᓗᓇᐃᑦᑎᐊᒃᑲᓐᓂᕈᓐᓇᖅᑕᕋᓗᐊᕋ. ᑭᓯᐊᓂᓕ  

ᐃᓯᕐᕕᓪᓗᐊᑐᐊᖓᓄᑦ ᑕᒪᒃᑯᐊ 

ᐊᑐᕐᓂᖅᓴᐅᖃᑦᑕᕐᒪᑕ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᖁᐊᓴ 

ᓇᓗᓇᐃᒃᑲᓐᓂᕆᐊᖃᕋᓱᒋᒍᕕᐅᒃ 

ᓂᕆᐅᖕᓂᐊᖅᐳᒍᑦ, ᖃᐅᔨᒋᐊᒃᑲᓐᓂᓚᐅᖅᑎᓪᓗᑎᑦ.  

 

ᐅᕙᓃᑦᑐᒍᑦ ᒪᒃᐱᖅᑐᒐᖓᓂᑦ 9 ᑲᔪᓯᓯᒪᖕᒪᑦ 8-

ᖓᓂᑦ ᐃᒪᐃᓕᖓᔪᖅ, ᐃᓕᓐᓂᐊᖅᑐᓕᕆᔨᒃᑯᑦ 

ᐊᑭᑐᔫᑎᓄᑦ ᓯᕗᓂᖓᒍᑦ ᓂᕈᐊᕈᑕᐅᓂᑰᓐᖏᑦᑐᑦ 

ᑲᑎᖦᖢᒋᑦ ᑎᒥᓐᖑᖅᑎᑕᐅᓯᒪᔫᑉ ᐱᔨᑦᑎᕈᑎᖏᑦ, 

$17,890,000. ᑲᑎᖦᖢᒋᑦ ᐱᓕᕆᕝᕕᖕᒥ 

ᓯᕗᓂᖓᒍᑦ ᓂᕈᐊᕈᑕᐅᑎᒃᑰᓐᖏᑦᑐᑦ. 

$17,890,0000, ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᒃᐱᕐᓗᒍ. ᒪᒃᐱᖅᑐᒐ 

10 ᐃᒪᐃᓕᖓᔪᖅ, 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᐊᑭᑐᔫᑎᓄᑦ 

ᓯᕗᓂᖓᒍᑦ ᓂᕈᐊᕈᑕᐅᓂᑰᓐᖏᑦᑐᑦ ᑲᑎᖦᖢᒋᑦ 

ᐊᐅᓚᑦᑎᔩᑦ. $9,118,000 ᑲᑎᖦᖢᒋᑦ ᐱᓕᕆᕝᕕᒻᒥ 

ᓯᕗᓂᖓᒍᑦ ᓂᕈᐊᕈᑕᐅᓂᑰᓐᖏᑦᑐᑦ. $9,118,000. 

ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᒃᐱᕐᓗᒍ, ᒪᒃᐱᖅᑐᒐᖓ 

11 ᐃᓄᒃᑎᑐᑦ, ᖃᓪᓗᓈᑎᑑᖓᔪᓂᓗ 

ᐃᒪᐃᓕᖓᔪᖅ, ᐊᕙᑎᓕᕆᔨᒃᑯᑦ ᐊᑭᑐᔫᑎᓄᑦ 

ᓯᕗᓂᖓᒍᑦ ᓂᕈᐊᕈᑕᐅᓂᑰᖏᑦᑐᑦ ᑲᑎᖦᖢᒋᑦ 

ᐱᓕᕆᔾᔪᑎᓂᒃ ᐊᐅᓚᑦᑎᔩᑦ, $1,364,000. 

ᑲᑎᖦᖢᒋᑦ ᐱᓕᕆᕝᕕᖕᒥ. $1,364,000. 

ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᒃᐱᕐᓗᒍ. ᒪᒃᐱᖅᑐᕋᖓ 

12 ᐃᒪᐃᓕᖓᔪᖅ, ᓄᓇᓕᖕᓂ ᒐᕙᒪᒃᑯᓐᓂᓪᓗ 

ᐱᔨᑦᑎᕋᖅᑎᒃᑯᑦ ᐊᑭᑐᔫᑎᓄᑦ ᓯᕗᓂᖓᒍᑦ 

ᓂᕈᐊᕈᑕᐅᓂᑰᓐᖏᑦᑐᑦ. ᒪᒃᐱᖅᑐᕋᖓ 12. 

ᒪᒃᐱᕐᓗᒍ ᑲᔪᓯᖕᒪᑦ 13-ᒧᑦ. ᓄᓇᓕᖕᓂ 

ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᑦ ᐊᑭᑐᔫᑎᓄᑦ 

ᓯᕗᓂᖓᒍᑦ ᓂᕈᐊᕈᑕᐅᓂᑰᓐᖏᑦᑐᑦ. ᑲᑎᖦᖢᒋᑦ 

ᓄᓇᓖᑦ ᒐᕙᒪᖏᑕ ᐱᔨᑦᑎᕈᑎᖏᑦ. ᒥᔅ ᐊᕐᓇᒃᑲᖅ. 

ᑕᖃᓱᖓᖅᖢᖓ. 

 

>>ᐃᓪᓚᖅᑐᑦ 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 2 

ᐊᑖᓃᑦᑐᖅ ᓯᕗᕐᖓᒍᑦ ᐸᕐᓇᐃᓂᕐᒧᖃᓚᐅᖅᑎᓐᓇᒋᑦ 

ᖃᐅᔨᓴᐃᓂᖅ $1 ᒥᓕᐊᓐ ᐅᖓᑖᓃᕋᕐᔪᒃᑐᑦ. 

ᖃᔅᓯᐅᖕᒪᑕ ᐱᓕᕆᐊᒃᓴᓄᑦ ᑐᕌᖓᕙ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᒪᒥᐊᓇᖅ, 

ᐃᒃᓯᕙᐅᑖᖅ. ᖁᔭᓐᓇᒦᒃ, ᒥᔅ ᐊᕐᓇᒃᑲᖅ ᐊᐱᕆᒐᕕᑦ. 

ᐊᐱᕆᔪᒪᓪᓗᑎᒍᓪᓗ. ᑎᑎᕋᖅᓯᒪᔪᓂᒃ  

ᐱᔭᕆᐊᖃᕐᓂᐊᖅᑐᒍᑦ ᑐᓂᓯᔭᕆᐊᖃᕐᓂᐊᖅᑐᒍᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᓂᕆᐅᒋᓂᐊᖅᐸᕗᑦ 

ᑖᓐᓇ ᖃᐃᑕᐅᓂᐊᕐᒪᑦ. ᖃᐃᑕᐅᓴᕋᐃᑦᑐᓇᖅᐸᓪᓗ 

ᐊᑲᐅᒐᔭᖅᑑᒐᓗᐊᖅ. 

 

ᑲᔪᓯᓂᐊᕋᒪ. ᑕᕝᕙᓃᒃᑲᑦᑕ ᒪᒃᐱᖅᑐᕋᖓ 13. 

ᓱᓕᕗᖓ?  

 

ᐃᓚᖓᑦ ᑲᑎᒪᔨ: 12. 

 

ᐃᒃᓯᕙᐅᑕᖅ: 12. ᒥᔅᑕ ᒪᑉᓴᓚᒃ.  

 

ᒪᑉᓴᓚᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᑕᐅᓯᑐᐃᓐᓇᑦᑎᐊᒻᒪᕆᖕᒥᒃ ᑐᑭᓯᒋᐊᕈᑎᑐᐃᓐᓇᕐᒥᒃ 

ᐊᐱᖅᑯᑎᖃᖅᑐᖓ. ᑕᒡᕙᓂ ᒪᒃᐱᒐᖓᓂ 12. ᐅᓇ 

(ᑐᓵᔨᑎᒍᑦ) ᓄᓇᕗᒻᒥ ᓯᖁᑦᑎᕈᑎ ᑐᐊᐸᓄᑦ 

(ᑐᓵᔨᑎᒎᕈᓐᓃᖅᑐᖅ) ᑐᕌᖓᕗᑦ ᑖᒃᑯᐊ 

ᓄᓇᓕᖕᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᒪᒥᐊᓇᖅ 

ᑐᓴᑦᑎᐊᕋᑖᓐᖏᓐᓇᒃᑯ ᐊᐱᖅᑯᑎᒋᔭᖓ. ᒥᔅᑕ 

ᒪᑉᓴᓛᒃ ᓂᐱᖅᑯᖅᑐᔾᔫᒥᒋᐊᕐᓗᓂ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅᑕ ᒪᑉᓴᓚᒃ ᑖᓐᓇ 

ᐅᖃᐅᓯᕆᒃᑲᓐᓂᕈᓐᓇᖅᐱᐅᒃ ᑐᓴᑦᑎᐊᖏᒻᒪᒍᒎᖅ 

ᒥᓂᔅᑕᐅᑉ? 

 

ᒪᑉᓴᓚᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕙᓂ 12-ᒥ 

ᐅᓇ ᑐᒡᓕᖓ $4,337,000. ᑖᒃᑯᐊ 

ᓇᓗᓇᐃᖅᓯᒫᓂᖏᑦᑎᐊᖏᑦᑐᓄᑦ ᓄᓇᓕᖕᓄᑦ. 

ᓇᓕᐊᖕᓄᒃᑭᐊᖅ ᓄᓇᓕᖕᓄᑦ ᓄᓇᕗᒻᒥ 

ᐊᑐᖅᑕᐅᔪᒃᓴᐅᑕᐅᕙᑦ ᑮᓇᐅᔭᖅ? ᖁᔭᓐᓇᒦᒃ, 

ᐃᒃᓯᕙᐅᑖᖅ.   

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑐᑭᓯᓇᖅᓯᓐᓂᖅᐸᑦ. 

ᒥᓂᔅᑕ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖁᔭᓐᓇᒦᒃᑕᐅᖅ ᒥᔅᑕ ᒪᑉᓴᓛᖅ  

ᐊᐱᕆᒐᕕᑦ. ᑖᓐᓇ ᐊᐱᖅᑯᑏᑦ ᑐᓂᓂᐊᕋᒃᑯ ᒥᓂᔅᑕ 

ᓴᕕᑲᑖᕐᒧᑦ ᑭᐅᖁᓪᓗᒍ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᓴᕕᑲᑖᖅ 

ᑖᔅᓱᒧᖓ ᓂᓪᓕᕈᒪᒍᕕᑦ ᐱᕕᖃᖅᑎᑉᐸᒋᑦ. ᒥᓂᔅᑕ 

ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑐᐊᐸᓕᕆᔾᔪᑏᑦ ᐊᑭᑐᔪᖅᑐᕈᑎᑎᒍᑦ 

ᕼᐋᒻᓚᓕᒫᑦᑎᐊᓄᑦ ᐊᑐᖅᑕᐅᓂᐊᖅᑐᖅ ᓄᓇᕗᒻᒥ. 

ᑖᒃᑯᐊ ᑮᓇᐅᔭᓂᒃ ᐱᓂᐊᕈᑎᑦ ᕼᐋᒻᓚᒃᑯᑦ ᓇᖕᒥᓂᖅ 

ᑮᓇᐅᔭᓂᒃ ᓴᓂᕐᕙᐃᔭᕆᐊᖃᕐᓂᐊᖅᑐᑦ ᑕᐃᒃᑯᐊ 

ᓄᓇᓖᑦ ᑕᐃᒃᑯᓂᖓ ᐊᑭᓕᒃᓴᖃᕈᑎᒃ. 

ᐊᑭᓕᒃᓴᖃᕈᑎᑦ ᓄᓇᓖᑦ ᕼᐋᒻᓚᒋᔭᖏᑦ ᑭᓯᐊᓂ 

ᐊᑭᓕᒃᓴᖃᕈᓐᓃᕈᑎᑦ ᑖᓐᓇ ᐊᑐᖅᑕᐅᔪᓐᓇᖅᑐᖅ. 

ᕼᐋᒻᓚᓕᒫᑦᑎᐊᓄᑦ ᒪᑐᐃᓐᖔᖅᑐᖅ ᑖᓐᓇ 

ᐱᓕᕆᔾᔪᑎᒃᓴᖅ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᓴᕕᑲᑖᖅ. ᒥᔅᑕ 

ᐋᕐᑯᐊᖅ.  

 

ᐋᕐᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒫᓐᓇᐅᓂᖓᓂ ᐅᓂᒃᑳᖁᓕᖅᐸᒋᑦ 

ᐱᕙᓪᓕᐊᓂᕆᓯᒪᔭᑦᑎᓐᓂ ᓄᖅᑲᖅᐸᓪᓕᐊᔪᒪᓪᓗᖓ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐋᕐᑯᐊᖅ. 

ᐱᖁᔨᕗᖔᕈᑎᑕᖃᕐᒪᑦ ᐅᓂᒃᑳᖁᔭᐅᓕᖅᖢᖓ 

ᑖᓐᓇᓗ ᓂᓪᓕᕐᕕᒋᔪᓐᓇᕋᓯᐅᒃ. ᑖᔅᓱᒥᖓ 

ᐱᖁᔨᕗᖔᕈᑎᒥᒃ ᓈᒻᒪᒃᓴᖅᑐᑦ ᐃᓵᒡᓕᑦ? 

ᖁᔭᓐᓇᒦᒃ. ᒫᓐᓇ ᓂᑯᕕᓐᓂᐊᖅᐳᖓ ᐅᖃᖅᑎᒧᓪᓗ 

ᐅᓂᒃᑳᕐᓂᐊᖅᑐᖓ.  

 

ᐃᖅᓱᒃᑏ, ᑖᒃᑯᐊ ᐃᖅᑲᓇᐃᔭᖅᑎᖏᑦ ᑕᕝᕙᓐᖓᑦ 

ᑲᑎᒪᕕᖕᒥᒃ ᓯᓚᑖᓄᐊᖅᑎᑲᐃᓐᓇᕈᕕᒋᒃ.  

 

ᐅᖃᖅᑎ: 20. ᑲᑎᒪᑐᐃᓐᓇᓂᕐᒧᑦ ᐅᓂᒃᑳᑦ. ᒥᔅᑐ 

ᐃᓄᒃ.  

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᐃᓄᒃ: ᐅᖃᖅᑏ, ᑲᑎᒪᔨᖁᑎᑎᑦ ᐱᓕᕆᐊᖃᕋᑖᕐᒪᑕ 

ᐱᖁᔭᒃᓴᒥᒃ ᓈᓴᐅᑎᓕᖕᒥᒃ 45-ᒥᒃ ᐊᒻᒪᓗ 

ᐅᓂᒃᑳᕈᒪᓕᖅᖢᑕ. ᐊᒻᒪ, ᐅᖃᖅᑏ, ᐱᖁᔨᕗᖓ 

ᑲᑎᒪᔨᑐᐃᓐᓇᐃᑦ ᐅᓂᒃᑳᖓᑦ ᓈᒻᒪᒋᔭᐅᖁᓪᓗᒍ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᒻᒥᒃ 

ᓇᑎᕐᒦᑦᑐᖃᕐᒪᑦ. ᐊᐃᑉᐱᖅᑕᐅᕙ? ᒥᔅᑐ ᓲᔪᖅ. 

ᐱᖁᔨᕗᖔᕈᑦ ᓈᒻᒪᒃᑐᖅ. ᓈᒻᒪᒃᓴᖅᑐᑦ? ᖁᔭᓐᓇᒦᒃ. 

ᐊᑭᕋᖅᑐᖅᑐᑦ? ᐱᖁᔨᕗᖔᕈᑦ ᑲᔪᓯᕗᖅ.  

 

(ᑐᓵᔨᑎᒍᑦ) 21. ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ 

ᒪᓕᒐᒃᓴᑦ. ᑮᓇᐅᔭᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑕ ᑮᑦ 

ᐲᑕᓴᓐ. 

 

ᑲᑎᒪᔾᔪᑎᒃᓴᖅ 21: ᐱᖓᔪᐊᓐᓂᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 44 - ᑮᓇᐅᔭᐃᑦ ᐊᑐᖅᑐᒃᓴᓄᑦ 

ᐃᓚᒋᐊᕈᑦ (ᐊᐅᓚᔾᔪᑏᑦ 

ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᖓ 

1, 2017-2018 - ᐱᖓᔪᐊᓐᓂᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐱᒋᐊᖅᑎᑦᑎᕗᖓ, ᐊᐃᑉᐲᓪᓗᓂ 

ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒪᓕᒐᒃᓴᖅ 44, 

ᑮᓇᐅᔭᐃᑦ ᐊᑐᖅᑐᔅᓴᐃᑦ (ᐊᐅᓚᔾᔪᑏᑦ  

ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑖ 1, 2017-

18, ᐱᖓᔪᐊᓐᓂᒃ ᐅᖃᓕᒫᖅᑕᐅᖁᓪᓗᒍ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᖁᔨᕗᖔᕈᑦ 

ᓈᒻᒪᖕᒪᑦ. ᓈᒻᒪᒃᓴᖅᑐᓕᒫᑦ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ. (ᑐᓵᔨᑎᒍᑦ) ᓈᒻᒪᒃᓴᓐᖏᑦᑐᑦ. 

ᐱᖁᔨᕗᖔᕈᑦ ᑲᔪᓯᕗᖅ. 

 

(ᑐᓵᔨᑎᒎᕈᓐᓃᖅᑐᖅ) 22. ᑲᑎᒪᔾᔪᑎᒃᓴᑦ. 

(ᑐᓵᔨᑎᒍᑦ) ᑎᑎᕋᖅᑏ. 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑲᑎᒪᔾᔪᑎᒃᓴᐃᑦ ᔫᓂ 2-ᒥ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᒥᓂᕐᓄᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐊᓯᖏᓐᓂᓪᓗ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᒃᓴᖅᓯᐅᕐᓂᖏᑦ 

 ᒪᓕᒐᒃᓴᖅ 27 

 ᒪᓕᒐᒃᓴᖅ 45 

 ᒪᓕᒐᒃᓴᖅ 46 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᓄᖅᑲᖓᓂᐊᓕᕐᒥᔪᒍᑦ ᐅᓪᓗᑐᐃᓐᓇᓐᖑᕋᓱᖕᓂᖓᓂ, 

ᔫᓂ 2, 2017-ᒥ 9:00-ᒧᐊᖅᐸᑦ ᐅᓪᓛᒥ. 

 

(ᑐᓵᔨᑎᒎᕈᓐᓃᖅᑐᖅ) ᐃᖅᓱᒃᑎ. 

 

>>ᑲᑎᒪᓂᖅ ᓄᖅᑲᖅᑐᖅ 17:04ᒧᐊᖅᑎᓪᓗᒍ



 

 

 


